
1.1  

Réamhrá leis an Taoiseach

Ó seoladh an straitéis Éire Dhomhanda 
beagnach cúig bliana ó shin, tá athrú mór 
tagtha ar an domhan – agus athrú dá réir ar 
an áit atá ag Éirinn ann.   

Sa bhliain 2020, le teacht phaindéim 
COVID­19, cuireadh athrú ó bhonn ar an 
saol, ar chúrsaí gnó, agus ar na bealaí a raibh 
caidrimh againn le daoine muinteartha agus 
cairde sa tír seo agus thar lear.  Mar gheall ar 
an bpaindéim, tuigeadh go soiléir chomh 
ceangailte le chéile atáimid agus chomh 
spleách ar a chéile atáimid freisin.  

I mí Feabhra 2022, cuireadh an t­ord 
bunaithe ar rialacha in aer nuair a rinne an 
Rúis ionradh ar an Úcráin.  Rinne Éire beart 
agus, in éineacht lenár gcomhghleacaithe 
san AE, tá cúnamh taca, ó thaobh 
gnóthaí polaitíochta agus airgeadais, á 
thabhairt againn don Úcráin chomh maith le 
dídean a chur ar fáil dóibh sin a theith go 
hÉirinn ar mhaithe lena gcuid sábháilteachta, 
díreach mar a cuireadh dídean ar fáil do 
mhuintir na hÉireann i dtíortha eile san am 
atá caite. 

Ó vótáil muintir na Ríochta Aontaithe an 
tAontas Eorpach a fhágáil, is é an rud is 
tábhachtaí dúinn i gcónaí Comhaontú Aoine 
an Chéasta a chosaint, lena n­áirítear 

teorainn chrua a sheachaint, agus a 
chinntiú nach dtarlaíonn ach an cur isteach 
is lú is féidir ar chúrsaí trádála, lena n­áirítear 
malartú saor ó tharaifí agus ó chuótaí.  Bhí 
rún daingean againn freisin, ar ndóigh, 
Margadh Aonair an Aontais Eorpaigh a 
chosaint mar aon le hionad na hÉireann sa 
mhargadh sin.  Tá na haidhmeanna sin á 
dtabhairt i gcrích agus rinneadh, le gairid, iad 
a athdheimhniú i gCreat Windsor.  Ní féidir 
ina ainneoin sin Comhaontú ar bith a chur in 
ionad na socruithe gan stró a ghabhann le 
ballraíocht san Aontas.  Tá an ceangal trádála 
atá ag Éirinn leis an Ríocht Aontaithe, agus 
leis an AE ar fad, faighte níos casta agus níos 
scaoilte, agus níorbh fhéidir é sin a 
sheachaint. 

Ag féachaint le dul i bhfeidhm, teacht i 
láthair agus tionchar na hÉireann ar an 
domhan a neartú, beidh tábhacht i gcónaí 
leis an straitéis Éire Dhomhanda mar uirlis a 
chuidíonn le hÉirinn dul in oiriúint do chora 
nua.  Leanfaidh leathnú ar theacht i láthair 
na hÉireann thar lear, agus iléagsúlacht 
bhreise maidir le slabhraí soláthair agus 
margaí easpórtála agus infheistíochta, ag 
tacú leis an díocas ar mhaithe le geilleagar 
níos daingne agus níos inmharthana – 
geilleagar atá ábalta seasamh in aghaidh 

1 Brollach

réimsí dúshláin san am atá romhainn.  
Cuideoidh sin linn freisin comhghuaillíochtaí 
nua a chothú agus deiseanna nua a aimsiú 
san Aontas Eorpach agus níos faide i gcéin. 

Ó cuireadh tús leis an Straitéis seo, tá sé 
feicthe againn go bhfuil teacht i láthair agus 
dul i bhfeidhm na hÉireann san Aontas 
Eorpach neartaithe agus aibithe.  Bhí Éire i 
mbun na hUachtaránachta ar Ghrúpa an 
Euro agus atoghadh an stát chun na 
huachtaránachta arís gan cur ina choinne.  
Neartaíodh "Foireann na hÉireann" sa 
Fhrainc, sa Ghearmáin, san Iodáil, san Ísiltír 
agus sa Danmhairg, agus i gceartlár an 
Aontais Eorpaigh, sa Bhruiséil.  Is léiriú iad 
straitéisí nua maidir leis na Tíortha 
Nordacha, an Fhrainc agus an Ghearmáin, ar 
rún dáiríre na hÉireann an ceangal atá 
againn le comhpháirtithe tábhachtacha san 
Eoraip a neartú.  Oibríodh in éineacht le 
grúpa de Bhallstáit a bhfuil an dearcadh 
céanna acu agus atá againn féin agus leanfar 
ag féachaint le dul chun cinn a dhéanamh ar 
réimsí príomhthábhachta, mar shampla an t­
aistriú digiteach agus an t­aistriú glas, agus 
an Margadh Eorpach Aonair a thabhairt 
chun críche.  Tá deiseanna a bhfuil dhá ghné 
ag baint leo ag dul leis an obair ullmhúcháin 
d'Uachtaránacht na hÉireann ar an AE sa 
bhliain 2026:  clár oibre agus éifeachtúlacht 
an Aontais Eorpaigh a thabhairt chun 
tosaigh, agus inniúlacht agus tuiscint bhreise 
ar phróisis an Aontais Eorpaigh agus ar 
dheiseanna atá ag teacht chun cinn d'Éirinn 
a chothú.    

Is fada Éire ina tacaí dílis ag na Náisiúin 
Aontaithe agus ag bunchuspóirí na 
heagraíochta.  B'onóir faoi leith a bhí ann 

nuair a léirigh baill na Náisiún Aontaithe 
iontaoibh agus muinín as an tír trína toghadh 
ar an gComhairle Slándála don téarma 
2021­2022.  Baineadh leas as taithí na tíre 
ar ghnóthaí síochánaíochta agus moladh gan 
stad díriú ar aighneas a sheachaint agus 
cuntasacht a chur chun tosaigh – go háirithe 
i gcás an dlí dhaonnúil idirnáisiúnta nó dlí 
idirnáisiúnta chearta an duine a shárú.  
Rinneadh ceannródaíocht maidir leis an 
tSiria agus leis an Aetóip chomh maith le 
ceangal a nascadh idir réimsí dúshláin maidir 
le hathrú aeráide agus cúrsaí slándála, ionas 
gur léiríodh an tionchar is féidir le tír bheag a 
imirt nuair a thugtar suíochán di ag an 
mbord.  Tá rannpháirtíocht na hÉireann 
maidir le gnóthaí idirnáisiúnta agus ár 
gcaidreamh déthaobhach le tíortha ar na 
mór­ranna go léir neartaithe go mór mar 
thoradh ar théarma na tíre seo ar an 
gComhairle Slándála.   

I rith an chuid eile de théarma na Straitéise, 
cuirfimid le hoidhreacht an téarma, mar thír 
atá glórach maidir le gnóthaí idirnáisiúnta, 
agus mar chomhpháirtí déthaobhach le 
hardaidhmeanna stuama i ndáil le cothú an 
chomhchaidrimh ar fud raon iomlán na 
réimsí ­ réimsí polaitiúla, eacnamúla, 
cultúrtha agus an caidreamh idir daoine.  
Beidh ról cinniúnach ag an straitéis Éire 
Dhomhanda maidir le spreagadh agus brostú 
na hiarrachta sin. 

Leo Varadkar, T.D.  
Taoiseach

Leag an Rialtas amach sa bhliain 2018, tríd 
an straitéis Éire Dhomhanda, lorg na 
hÉireann ar fud an domhain a dhúbailt faoin 
mbliain 2025 agus bhí tús a chur le 26 
misean nua thar lear san áireamh leis sin.  
Agus sinn ag teannadh le deireadh an 
athbhreithnithe seo ar an straitéis, is léir go 
bhfuiltear ar an mbóthar ceart i leith na 
spriocanna ar fad a bhaint amach agus go 
bhfuil an meon ardaidhme a bhí leis an 
Straitéis níos tábhachtaí arís anois ná mar a 
bhí an tráth ar seoladh í.   

Tá buntáiste le lorg agus tionchar na 
hÉireann a leathnú i dtimpeallacht 
dhomhanda atá sochrach. Bíonn 
bunriachtanas leis i ré an chruacháis.  Tá sin 
ar cheann de thorthaí príomhthábhachta an 
athbhreithnithe seo.   

Tráth a bhfuil cogaíocht ar siúl ar mhór­roinn 
na hEorpa, deacrachtaí móra eacnamaíochta, 
iomaíocht gheopolaitíochta, imirce na sluaite 
agus athrú aeráide le sárú, tá sé níos soiléire 
anois ná riamh nach mór d'Éirinn cur le 
líonra domhanda na tíre seo agus é a neartú 
chun freastal ar an diaspóra, cairdeas a 
chothú, poist a aimsiú agus a chinntiú, agus 
luachanna agus leas na tíre a chur chun cinn.    

Tá leathnú ar líonra náisiúnta na misean 
chomh tábhachtach céanna leis an gcur 
chuige uile­rialtais atá ina shaintréith maidir 
leis an straitéis Éire Dhomhanda.  Cibé an 
infheistíocht in Áras suaitheantais Fhoireann 
na hÉireann sa tSeapáin, an tríú geilleagar is 
mó ar domhan, atá i gceist, nó Áras digiteach 
na hÉireann a leagan amach ar an láithreán 
gréasáin ireland.ie, tá Foireann na hÉireann 
tagtha ar an bhfód. D’oibrigh Ranna Rialtais 
agus gníomhaireachtaí le chéile, mar aon 
fhoireann amháin in Éirinn, d'fhonn maitheas 
a dhéanamh do phobal na hÉireann, agus tá 
sin ag tarlú níos minice anois freisin faoin 
aon díon amháin thar lear. Ní raibh aon 
fhianaise níos mó air sin ná mar a bhí le linn 
na freagartha náisiúnta a tugadh ar na 
dúshláin a bhain le paindéim COVID­19, 
dúshláin nach bhfacthas riamh cheana. 

Ambasáid a bheith againn i gCív nuair a 
chuir an Rúis tús leis an gcogadh in aghaidh 
na hÚcráine; a bheith ar Chomhairle 
Slándála na Náisiún Aontaithe nuair a 
bhí cúnamh daonnúil do mhuintir na Siria le 
socrú; agus, go deimhin, líonra ataiséanna 
cultúir a sheoladh chun cultúr na hÉireann 
agus earnáil na cruthaitheachta in Éirinn a 
chur chun cinn, is samplaí iad ar fad de 

1.2  

Réamhrá leis an Tánaiste

chásanna ina gcuirtear luachanna na 
hÉireann chun tosaigh agus ina 
gcaomhnaítear leas na hÉireann mar gheall 
ar leathnú an líonra.   

Ar cheann de na spriocanna ba shuntasaí 
faoin straitéis Éire Dhomhanda, bhí toghadh 
na hÉireann ar Chomhairle Slándála na 
Náisiún Aontaithe sa bhliain 2020 don 
téarma 2021­2022.  Léirigh Éire, ar an 
gComhairle di, chomh tiomanta is atáthar 
don tsíocháin agus don tslándáil a chur chun 
cinn, agus léirigh sin gurbh fhiú do thíortha 
na Náisiún Aontaithe iontaoibh a chur inti.  

Bhíothas go mór chun tosaigh maidir le 
ceisteanna éagsúla mórthábhachta, lena n­
áirítear breis cuntasachta maidir le cásanna 
ina dtarlaíonn sárú ar an dlí idirnáisiúnta, 
cothú síochána, eadráin agus 
athmhuintearas a chur chun cinn go 
hidirnáisiúnta, béim a leagan ar an tábhacht 
atá le baol don tsíocháin agus don tslándáil 
idirnáisiúnta mar gheall ar chúrsaí aeráide, 
agus seasamh in aghaidh ionradh leanúnach 
na Rúise ar an Úcráin. 

Tá an iomaíocht maidir le teacht i láthair ar 
fud an domhain níos géire ná riamh agus tá 
taidhleoireacht dhigiteach ar cheann de na 
réimsí ina bhfuil beart déanta ag Éirinn, ag 
cur eolas praiticiúil ar fáil go tráthúil don 
phobal agus ag cruthú ardáin chun Éire a 
chur i láthair an domhain ar líne.  Trí 
ireland.ie a chur i bhfearas do líonra na 
misean agus straitéis don chlú náisiúnta a 
chur le chéile, beidh íomhá comhtháite na 

hÉireann á cur in iúl do lucht spéise níos 
forleithne, áit mhaith chónaithe agus 
staidéir, áit mhaith le hinfheistíocht a 
dhéanamh agus áit mhaith le trádáil a 
dhéanamh léi. 

Is tír í Éire a raibh a haghaidh amach aici 
riamh.  Trí phobal an Diaspóra, tríd an obair 
atá déanta chun ocras ar fud an domhain a 
mhaolú, tríd an obair leanúnach i mbun 
síochánaíochta, tríd an dúthracht maidir le 
cearta an duine agus dí­armáil, agus tríd an 
ngeilleagar oscailte, bhíomar i gcónaí ag 
iarraidh ár n­áit féin a bheith againn ar an 
domhan seo.  Leis an straitéis Éire 
Dhomhanda, tá na hacmhainní agus an 
spreagadh againn is gá chun ardaidhmeanna 
idirnáisiúnta na tíre a bhaint amach.  Leis an 
athbhreithniú seo, táthar dírithe ar ardán 
agus próifíl idirnáisiúnta a thabhairt i gcrích a 
fhreastalóidh ar mhuintir na hÉireann, a 
chothóidh geilleagar na tíre agus a chuirfidh 
ár gcuid luachanna chun tosaigh sna blianta 
amach romhainn, agus feictear go bhfuil ag 
éirí linn sin a dhéanamh. 

 

Micheál Martin, T.D. 
Tánaiste, an tAire Gnóthaí Eachtracha & an 
tAire Cosanta

Bhí na cúig bliana seo caite ar chuid de na 
blianta is neamhghnáiche a bhí riamh ann 
maidir le caidreamh na hÉireann leis an 
gcuid eile den domhan.  

Ainneoin an chuid is mó againn a bheith 
sáinnithe ar an oileán mar gheall ar an 
bpaindéim, d'éirigh linn dlús a chur le 
láithreacht na tíre ar an stáitse idirnáisiúnta 
trí obair gan stad ar Chomhairle Slándála na 
Náisiún Aontaithe, chomh maith le tacaíocht 
do chláir vacsaíní Covid­19 i dtíortha atá i 
mbéal forbartha.   

Díreach agus an phaindéim ag maolú, d'fhág 
ionradh uafásach na Rúise ar an Úcráin an tír 
seo páirteach san iarracht iontach ar fud na 
hEorpa dídean a chur ar fáil do na milliúin a 
bhí ag teitheadh ón gcogaíocht.  

Níor samhlaíodh dhá bhliain ó shin go 
mbeadh dídean á cur ar fáil in Éirinn do 
bhreis agus 70,000 duine agus iad ag éalú 
ón gcoimhlint ar thalamh na hEorpa.  Ní 
raibh sé éasca i gcónaí freastal ar an 
riachtanas seo ach táim den tuairim go 
mbeifear ag féachaint siar faoi cheann 20 
bliain ar a ndearnamar agus é ina ábhar 
mórtais againn go ndearnamar ár gcion féin.  

Tharla freisin i rith na tréimhse ó aontaíodh 
an straitéis Éire Dhomhanda sa bhliain 2018 

gur tháinig tábhacht bhreise le glór na 
hÉireann maidir le cúrsaí aeráide go 
hidirnáisiúnta.  Aithnítear go bhfuil an tAcht 
Aeráide sa tír seo ar cheann de na cinn is 
ardaidhmeannaí ar fud an domhain agus 
táthar ag déanamh an­dul chun cinn freisin i 
dtaobh athrú go dtí geilleagar ciorclach agus 
an múnla "gabháil, déanamh, dramhaíl" a 
fhágáil inár ndiaidh.  

B'ábhar bróid dom i mí na Samhna a bheith i 
gceannas ar thoscaireacht na hÉireann ag 
Comhdháil COP 27 na Náisiún Aontaithe 
maidir leis an Athrú Aeráide, chomh maith le 
bheith i gceannas ar chaibidlíocht na hEorpa 
faoi na cainteanna a bhain le "Caillteanas 
agus damáiste".  

De thoradh ar an réiteach a aontaíodh ina 
leith sin, is féidir leis na milliúin a bhfuil 
creimeadh lá i ndiaidh an lae á dhéanamh ar 
a gcuid talún, ar a gcuid acmhainní uisce 
agus ar a slite maireachtála a bheith ag tnúth 
le cúnamh saindírithe níos tréine ó phobal 
an domhain.  

Cé nach bhfuil sé gan locht, cuireann an 
réiteach a socraíodh ar ár gcumas deiseanna 
a scrúdú maidir le maoiniú agus le faoiseamh 
ó fhiachas a fháil ó bhainc iltaobhacha agus 
forbartha do na tíortha atá go mór i mbaol.  

1.3  

Réamhrá leis an Aire 
Comhshaoil, Aeráide, 
Cumarsáide agus Iompair

9

Comhartha a bhí ann freisin ar an muinín atá 
ag 198 páirtí Chreat­Choinbhinsiún na 
Náisiún Aontaithe maidir le hAthrú Aeráide 
ina chéile agus go bhfuiltear lándáiríre faoin 
athrú aeráide agus faoi thíortha agus pobail 
atá go mór i mbaol a chosaint.  

Sa tSín dom mar chuid de chlár Lá Fhéile 
Pádraig an Rialtais le gairid, thapaigh mé an 
deis an comhaontú maidir le Caillteanas agus 
Damáiste a tharraingt anuas agus an ról a 
d'fhéadfadh a bheith ag an tSín ag tacú leis 
na tíortha i mbéal forbartha sin is mó a 
dtéann an t­athrú aeráide i bhfeidhm orthu.   

Feictear chomh tiomanta agus atá Éire do 
chóras iltaobhach freisin níos gaire do bhaile 
ón gcathaoirleacht a rinneamar anuraidh ar 
Chomhar Fuinnimh na Mara Thuaidh.  Creat 
comhoibre neamhcheangailte réigiúnach is 
ea CFMT a bhfuil d'aidhm leis an bhforbairt 
ar fhuinneamh ríthábhachtach 
ó fhoinsí inathnuaite amach ón gcósta a 
chur chun cinn i réimse farraige na Mara 
Thuaidh, lena n­áirítear Muir Éireann agus 
an Mhuir Cheilteach.  

D'fhág an Ríocht Aontaithe an creatchóras 
faraor sa bhliain 2020 tar éis an 
Bhreatimeachta ach d'éirigh le hÉirinn 
anuraidh maoirseacht a dhéanamh ar 

Mheabhrán Tuisceana nua a síníodh idir an 
Ríocht Aontaithe, ocht mballstát reatha 
CFMT agus an Coimisiún Eorpach. Treiseofar 
slándáil fuinnimh mar gheall ar an meabhrán 
sin san am atá romhainn in Éirinn, san Eoraip 
agus sa Ríocht Aontaithe agus is aitheantas 
é nach féidir feidhmiú go haonarach nuair a 
bhaineann sé leis an athrú go dtí foinsí 
inathnuaite fuinnimh. 

Ní foláir an soláthar inathraitheach agus an 
t­éileamh inathraitheach a chothromú ar 
ghreille uile­Eorpach a fhágfaidh go mbeidh 
an rath ar na páirtithe go léir agus chomh 
mór agus atáimid ag brath ar bhreoslaí 
iontaise iompórtáilte á mhaolú againn.  

Trí oibriú in éineacht agus ar an mbealach sin 
amháin a bheifear ábalta an domhan a 
athrú go dtí córas glas folláin a mbíonn 
tairbhe ag an uile dhuine as.  Tá Éire i 
gceartlár an aistir sin. 

 

 

 

 
Eamon Ryan, T.D.  
An tAire Comhshaoil, Aeráide, Cumarsáide 
agus Iompair 

BUNEOLAS FAOIN 
ATHBHREITHNIÚ 

2

Sheol an Taoiseach Leo Varadkar TD an 
straitéis Éire Dhomhanda sa bhliain 2018.   

Tá d’aidhm oibriúcháin leis cur le lorg 
idirnáisiúnta na hÉireann, a bheith ar an 
bhfód agus gníomhach i gcathracha nua 
agus i dtíortha nua ar fud an domhain, 
comhar nua comhpháirtíochta a chothú, 
caidreamh nua gnó a cheangal, 
comhghuaillíochtaí nua a nascadh agus 
cairdeas nua a chruthú.  Tá d’aidhm 
straitéiseach leis go rachadh glór na 
hÉireann i bhfeidhm níos treise ar an stáitse 
idirnáisiúnta, clú náisiúnta na tíre a neartú, 
tionchar níos mó a imirt, agus a bheith 
rannpháirteach go tréan i 
gcúrsaí fiontraíochta, trádála, cultúir, 
taidhleoireachta, síochánaíochta agus 
forbartha ar an leibhéal domhanda. 

Foilsíodh dhá thuarascáil ar dhul chun cinn 
na hÉireann faoin straitéis sna blianta 2019 
agus 2021.  Tá siad sin ar fáil ar 
www.gov.ie/globalireland. Bhí de chuspóir 
leis an Athbhreithniú seo machnamh a 
dhéanamh ar chur i bhfeidhm na Straitéise 
agus ar thábhacht agus fiúntas a bheith i 

gcónaí leis na haidhmeanna a leagadh síos 
sa bhliain 2018 nó a mhalairt – ar 
chomhthéacs na gcora bonnchreathach 
idirnáisiúnta a thit amach le blianta beaga 
anuas a thabhairt san áireamh – agus súil a 
chaitheamh chun cinn ar chora dúshláin is 
dócha nó is eol a bheith i ndán idir seo agus 
deireadh na bliana 2025. Tugtar aird san 
Athbhreithniú ar chásanna inar gá 
aidhmeanna a nuachóiriú nó a 
leasú nó ábhar breise a lua leo ionas go 
dtugtar san áireamh réimsí a bhfuil béim níos 
mó ag an Rialtas orthu lena n­áirítear an 
bheartaíocht i ndáil le hathruithe móra ar an 
leibhéal domhanda agus ar an leibhéal 
náisiúnta ó foilsíodh an straitéis.   Tugann an 
t­athbreithniú deis freisin a bhfuil bainte 
amach go dtí seo a mheas. 

Tá de chuspóir leis an obair seo a chinntiú 
go ndéantar talamh slán den dul chun cinn a 
rinneadh ón mbliain 2018 i leith agus go 
ndéantar ord tábhachta agus gealltanais a 
leagan amach in athuair d’fhonn cloí leis na 
hardaidhmeanna agus díriú ar fhuílleach 
théarmaí na straitéise. 

Bratach Cheiliúrtha na hÉireann Thomas Francis Meagher á Bronnadh ar Uachtarán na Stát 
Aontaithe Joe Biden, Márta 2023 © Marty Katz

2 Buneolas faoin Athbhreithniú 

FORLÉARGAS AR 
NA TORTHAÍ

3

Is é toradh forghinearálta ar an 
Athbhreithniú go bhfuil buntáiste tairbheach 
i gcónaí as an Straitéis a ceapadh sa bhliain 
2018 chun tionchar agus lorg na hÉireann 
go hidirnáisiúnta a dhúbailt agus go 
bhfágann an straitéis Éire i riocht níos fearr 
maidir le seasamh in aghaidh cora dúshláin 
le blianta beaga anuas, agus in aghaidh na 
gcora dúshláin is dócha a tharlóidh go 
deireadh ré na Straitéise, agus maidir le 
fónamh a dhéanamh don bheartaíocht 
idirnáisiúnta ina leith.  

Tharla tromchora dúshláin i ndiaidh a chéile 
ó thráth a foilsithe – toradh leanúnach ón 
mBreatimeacht, COVID­19, 
torthaí láithreacha ghéarchéim na haeráide 
ar na mór­ranna go léir, ionradh na Rúise ar 
an Úcráin, an dul chun cinn a bhí déanta 
maidir le roinnt de Spriocanna na Náisiún 
Aontaithe maidir le Forbairt Inbhuanaithe a 
chur ar gcúl agus ar neamhní.  I ngach cás 
acu sin, bhí beartaíocht na hÉireann ag 
teacht leis an mbunphrionsabal atá leis an 
straitéis Éire Dhomhanda – an tuiscint gur 
gá, chun dul i ngleic le hábhar dúshláin ar 
scála domhanda, go dtugann Éire faoi 
chaidreamh san AE agus go hidirnáisiúnta 
atá tairbheach, struchtúrtha, gníomhach 
ionas go ndéantar maitheas maidir le 

sárchinntí in Éirinn agus thar lear.   

Maidir lena bhfuil fágtha go fóill de théarma 
na Straitéise, chomh maith leis an bpráinn 
atá le beartaíocht i ndáil le géarchéim na 
haeráide, fágfaidh cuma níos measa ar 
chúrsaí eacnamaíochta an domhain, teannas 
leanúnach geopholaitíochta, 
torthaí meántéarmacha agus fadtéarmacha 
an chogaidh san Úcráin agus cúrsaí aeráide 
agus bochtaineachta sa Domhan Theas, a 
lorg go trom ar an domhan ina mbeidh an 
Straitéis seo á cur i bhfeidhm.  Is treisiú scála 
agus fairsinge na réimsí dúshláin seo leis an 
áiteamh i bhfábhar comhchaidreamh láidir a 
dhéanamh san AE agus go hidirnáisiúnta i 
ndáil le raon leathan réimsí Rialtais mar ghné 
bhunriachtanach den bheartaíocht maidir le 
leas agus luachanna na hÉireann a 
chaomhnú.  Is léir freisin an gá le 
comhchaidreamh leanúnach agus 
leathnaithe leis na comhpháirtithe 
 idirnáisiúnta; go háirithe leo sin atá ar aon 
dearcadh leis an tír seo maidir le leasa agus 
luachanna agus atá tugtha d’ord idirnáisiúnta 
atá bunaithe ar rialacha, ach leo siúd chomh 
maith a bhfuil a gcuid gníomhartha ina ábhar 
dúshláin don iltaobhachas agus don 
chloí leis an dlí idirnáisiúnta agus le gnáis 
agus luachanna idirnáisiúnta. 

Ag Casadh le hUachtarán na hÚcráine, Volodymyr Zelenskyy, i gCív, Iúil 2022 © Rialtas na hÉireann

3 Forléargas ar na Torthaí

[Irish v2] Global Ireland 2025.qxp_Layout 2  30/06/2023  09:05  Page 15



Athbhreithniú ar Éire Dhomhanda | Bealtaine 2023

16

SPRIOCANNA 2018 
AGUS A dTABHAIRT 

I gCRÍCH

4

Tá cuid mhór de na haidhmeanna a leagadh 
amach sa bhliain 2018 tugtha i gcrích ag an 
Rialtas, lena n­áirítear dlús agus fairsinge 
bhreise maidir le teacht i láthair 
thaidhleoirí agus ghníomhaireachtaí stáit na 
hÉireann ar fud an domhain, éagsúlacht agus 
neart breise maidir le próifíl agus punanna 
trádála agus infheistíochta agus feidhmiú ar 
son na síochána, na slándála agus na 
forbartha, sna Náisiúin Aontaithe, tríd an 
gclár forbartha idirnáisiúnta agus sa 
dlúthpháirtíocht leis an Úcráin.                        

Tá straitéisí maidir le réigiúin faoi leith go 
sonrach curtha i dtoll a chéile i ndáil le cuid 
mhór de réigiúin an domhain.  

Tharla chomh maith cur isteach ag COVID­
19 ar spriocanna eile a thabhairt i gcrích  – 
go mór mór na spriocanna a mbeadh taisteal 
idirnáisiúnta i gceist leo, mar shampla i 
réimse na turasóireachta nó maidir le 
hoideachas idirnáisiúnta.  Ba ghá, i ndáil leis 
na hearnálacha sin, spriocanna nua agus 
tráthchlár nua a leagan amach. 

Foireann na hÉireann 

misean nua 
thart timpeall 

an domhain

n­oifig nua 
de chuid 
Fhiontar 
Éireann

Oifig nua 
ag Bord 
Bia sa 
tSeapáin

An IDA ar an 
láthair i ndeich 
gcinn d'ionaid nua

Oifigí nua ag Fís Éireann & 
Turasóireacht Éireann sna Stáit 
Aontaithe 

Seisear Oifigeach 
nua Cultúir thar lear 

Expo 2020

A Career for EU 
Strategy a sheoladh 
(Bealtaine 2021)

10

22

Clár AE50 (2022­2023)

8

6 
A Career for EU
Gairm san AE

4 Spriocanna 2018 agus a dtabhairt i gcrích

Ataiséanna 
breise Trádála, 
Airgeadais, 
Talmhaíochta 
agus Cultúir a 
cheapadh 

Na hEalaíona agus Cultúr 

Cúrsaí Gnó, Airgeadais, Trádála agus 
Turasóireachta 

Ionad Ealaíne na hÉireann 
nua i Nua­Eabhrac

Plean 
straitéise nua 

don Centre 
Culturel 

Irlandais/ 
Coláiste na 

nGael i 
bPáras

Cistíocht maidir le 
hathfhorbairt ar Ionad na 
nGael i Londain 

Straitéis nua Trádála 
agus Infheistíochta

Toradh eacnamaíochta €2.38 billiún 
ó oideachas idirnáisiúnta i ngeilleagar na 
hÉireann i rith ré feidhme na straitéise Irish 
Educated – Globally Connected

FDI
Ardú maidir le IDC as tíortha taobh amuigh de 
Mheiriceá Thuaidh

Seasmhacht maidir le 
heaspórtáil earraí 
talmhaíochta agus bia 
(luach €15.5 billiún sa 
bhliain 2021, i 
gcomórtas le €13.7 
billiún sa bhliain 2018)

€2.38 BILLION

[Irish v2] Global Ireland 2025.qxp_Layout 2  30/06/2023  09:05  Page 18



Athbhreithniú ar Éire Dhomhanda | Bealtaine 2023

19

Síocháin, Slándáil agus Forbairt 
 

Téarma den rath ar 
Chomhairle Slándála 
na Náisiún Aontaithe 
2021­2022

Caibidlíocht maidir 
leis an Dearbhú 

Polaitiúil faoi Airm 
Pléascaigh i 

Limistéir 
Dlúthdhaonra

Cinneadh Rialtais 
dul sa toghchán 
maidir le téarma 

2027­2029 ar 
Chomhairle na 

Náisiún Aontaithe 
um Chearta an 

Duine

Leithroinnt os cionn €1 bn maidir le Cúnamh 
Forbartha Thar Lear  den chéad uair faoi 
Bhuiséad 2022 ­ le hardú go dtí €1.23 billiún 
faoi Bhuiséad 2023.

€1.23 BILLION

Cabhrú le Saoránaigh na hÉireann thar 
lear 

Straitéis nua 
maidir leis an 
diaspóra

Córas nua "siopa 
aonuaire" 
d'eisimircigh atá ag 
filleadh go hÉirinn

Beagnach 5 
mhilliún úsáid as 
leathanaigh 
Chomhairle Taistil 
an Rialtais i rith na 
bliana 2022

Cuidíodh le 
9,500 saoránach 
filleadh abhaile i 
rith phaindéim 
COVID­19  

EXPLOSIVE
WEAPONS
IN 
POPULATED
AREAS
Dublin Conference 2022

COMHTHÉACS 
DOMHANDA ATÁ 

FAOI ATHRÚ

5

Tá athrú mór ón mbliain 2018 ar chúinsí 
geolpolaitíochta agus geo­eacnamaíochta an 
domhain ina mairimid agus ina n­oibrimid.  Is 
comharthaí lorg leanúnach na paindéime, 
tionchar domhanda ionradh na Rúise ar an 
Úcráin agus aighneas in áiteanna eile, cur 
isteach ar shlabhraí soláthair ar fud an 
domhain, brú boilscithe, contúirt 
ó mhiondeighilt ar eacnamaíocht an 
domhain, éiginnteacht bia ar fud an domhain 
agus géarchéim na haeráide, chomh maith le 
tionchar leanúnach ón mBreatimeacht, go 
leanfaidh éiginnteacht maidir leis an 
gcomhthéacs domhanda go ceann ré na 
straitéise.   

Beidh gá, chun dul i ngleic leis na 
réimsí dúshláin seo, le beartaíocht leanúnach 
a dhéanamh de réir luachanna agus leasa na 
hÉireann, ionas go gcuirtear bonn slán 
faoinar baineadh amach ó 2018 i leith: 
d’fhonn ord idirnáisiúnta atá bunaithe ar 
rialacha agus córas iltaobhach a 
chaomhnú agus a chosaint, slándáil, rachmas 
agus dea­bhail mhuintir na hÉireann a 
chinntiú, tairbhe a dhéanamh maidir le 
seasamh na hÉireann i gceartlár an Aontais 
Eorpaigh agus leas a bhaint as an stádas sin, 
agus gnólachtaí Éireannacha a chothú agus 
aidhmeanna an Rialtais maidir le trádáil,  
infheistíocht agus cúrsaí eacnamaíochta go 
seachtrach a bhaint amach.      

Tá an cúnamh leanúnach do shaoránaigh de 
chuid na hÉireann thar lear buntábhachtach 
maidir leis an tionscnamh seo, feabhas 
leanúnach a thabhairt i gcrích don tseirbhís 
a chuirtear ar fáil do na saoránaigh ar fud an 
domhain, gnóthaí consalachta san áireamh. 

Bíonn fadhbanna inmheánacha i gceist le 
fadhbanna seachtracha anois.  Tá an cogadh 
san Úcráin ag dul i bhfeidhm orainn ar fad.  
Tá an dea­bhail a bheidh orainn san am atá 
romhainn ceangailte le dea­bhail ar mhór­
roinn na hEorpa ar fad, agus d’fhéadfaí a 
áiteamh go dtéann sé níos faide ná sin.  

Ina chomhthéacs sin, ní mór a chinntiú go 
dtagtar ar an gcothrom ceart agus go 
gcinntítear sobheartaíocht atá bunaithe ar 
infheistíocht shóisialta, cultúir agus 
fiontraíochta in Éirinn agus ar chaidreamh 
iléagsúil tairbheach thar lear. 

Chun sin a dhéanamh, agus más mian linn 
an tsíocháin agus an rachmas a chaomhnú 
sa bhaile agus thar sáile, ní mór dúinn an 
caipiteal daonna a infheistiú ar mhaithe leis 
na hardaidhmeanna sin a bhaint amach.  
Ní foláir dúinn saothrú go dícheallach 
d’fhonn caidreamh buan inmharthana a 
chothú lenár gcuid comhpháirtithe.  Ní mór 
a áiteamh ar chomhpháirtithe eile go bhfuil 
tábhacht le hord idirnáisiúnta atá bunaithe ar 
rialacha. 

Tá creatchóras, maille le prionsabail agus 
aidhmeanna, ar fáil leis an straitéis Éire 
Dhomhanda, trínar féidir leasa eachtracha 
agus luachanna na hÉireann a chur chun 
cinn ainneoin a mbaineann d’athrú agus 
d’éiginnteacht leis an gcomhthéacs 
idirnáisiúnta. 

Cuireann an obair sa bhaile d’fhonn cearta 
bunúsacha an duine a chaomhnú bonn 
daingean faoinár mbearta príomhthábhachta 
agus sinn ag déanamh ionadaíochta ar son 
na hÉireann thar lear.  Cuireann tionscnaimh 
de chuid an Rialtais maidir le comhionannas 

5 Comhthéacs domhanda atá faoi athrú 

inscne, cur in aghaidh foréigin bunaithe ar 
inscne, conairí chun saoránachta do dhaoine 
gan doiciméid, athrú ar a dtaithíonn lucht 
iarrtha tearmainn in Éirinn, brostú breise leis 
an mbeartaíocht ag féachaint le cearta 
uilíocha agus saoirse bhunúsach an duine a 
chumhdach agus a chosaint.  Níos gaire do 
bhaile, tuigtear faoi thionscnamh Oileán 
Comhréime an Rialtais gur féidir, ach 
infheistíocht agus saothrú a dhéanamh in 
éineacht, rachmas agus caighdeán saoil níos 
fearr a chruthú ar fud an oileáin. 

Is treochlár domhanda na Spriocanna 
Forbartha Inbhuanaithe (SFI) maidir leis an 

domhan a chur i gcaoi níos córa, níos 
inmharthana agus níos sláine.  Tríd an 
straitéis Éire Dhomhanda a thabhairt chun 
cinn, leanfar ag saothrú ar mhaithe leis na 
spriocanna SFI a thabhairt i gcrích go 
hidirnáisiúnta agus anseo in Éirinn. 

Táthar ag féachaint i gcónaí le dúbailt ar 
scóip agus ar thionchar lorg na hÉireann ar 
fud an domhain agus is dlúthchuid de sin an 
dúthracht maidir le leasa agus luachanna na 
tíre a chur chun cinn, gné den bheartaíocht 
a thiocfaidh faoi anáil chur i bhfeidhm 
leanúnach chlár an Rialtais go hiomlán. 

Tarraingítear aird leis an athbhreithniú seo ar 
théamaí éagsúla atá ag teacht chun cinn ón 
tráth ar seoladh an Straitéis agus a 
dtiocfaidh an saothar i rith fhuílleach an ama 
go deireadh na bliana 2025 faoina n­anáil. 

Dlús Breise lena bhfuil Bainte Amach 

Leanfaidh an Rialtas den saothar d’fhonn 
leathnú le dul i bhfeidhm agus tionchar na 
hÉireann thar lear, le béim níos mó ar 
threisiú leis an rannpháirtíocht agus an 
comhchaidreamh déthaobhach a neartú sna 
hionaid ina bhfuiltear ar an bhfód cheana 
féin.  Ciallaíonn sin saothrú le 
comhpháirtithe a bhfuil na leasa agus 
luachanna céanna acu linn féin, chomh 
maith le comhpháirtithe nach mbeifí ar aon 
mheon go díreach leo.  Beidh díograis 
leanúnach comharoibriú a chothú ar fud na 
Ranna Rialtais agus na 
nGníomhaireachtaí faoi mhúnla ‘Áras na 
hÉireann’ ina bhonn daingean faoin bhforás 
agus faoin leathnú, i gcás na misean ar an 
láthair agus i gcás an láithreáin gréasáin 
www.ireland.ie ar líne.   

Leathnú leis an gComhchaidreamh san AE 

Mar a chéile leis an mBreatimeacht, 
meabhraítear in athuair an tábhacht 
bhunúsach atá le hionad na hÉireann taobh 
istigh den AE le teagmhais de leithéid na 
paindéime, an cogadh san Úcráin agus 
géarchéim na haeráide.  Is féidir le 
gníomhartha a dhéanann Éire agus ár 
gcomhpháirtithe ar leibhéal an AE 
beartaíocht na hÉireann i ndáil le hábhar 
dúshláin den sórt sin a leagan amach agus a 
bhrostú.  I rith an chuid eile de ré na 
Straitéise seo, ní foláir acmhainní agus 
dúthracht a chinntiú ionas go ndéantar cion 
tairbhe maidir le hobair an AE a mhúnlú, an 
clár oibre digiteach agus an clár oibre glas 
san áireamh, agus sin ag teannadh le 
hUachtaránacht na hÉireann ar an AE sa 
bhliain 2026.   

Caidreamh Nua níos Tréine a Chothú leis an 
Ríocht Aontaithe 

Cuireadh athrú bunúsach ar an gcaidreamh 
leis an Ríocht Aontaithe ar fhágáil an AE don 
tír sin agus tá caidreamh nua AE­Ríocht 
Aontaithe á bhunú anois.  Bhí ar cheann de 
na siocracha bunúsacha leis an straitéis Éire 
Dhomhanda ó tosaíodh ar a leagan amach 
go mbeifí ullamh le freastal don athrú sin 
agus ní foláir béim a choinneáil air sin i 
gcónaí an chuid eile de ré na Straitéise, ag 
díriú ar an gcaidreamh idir Éirinn agus an 
Ríocht Aontaithe a bhfuil oiread tábhachta 
leis ó thaobh straitéise a chothú agus a 
neartú. 

Comhpháirtíocht ar mhaithe le spriocanna i 
leith na haeráide a shásamh  

Tá cur in aghaidh athrú aeráide agus na 
torthaí dá bharr – maidir le 
cúrsaí timpeallachta, eacnamaíocht agus 
slándáil na tíre, easpa bia ar fud an domhain, 
cinnteacht bia agus a bhfuil i ndán don uile 
neach beo ar an domhan — ar na bearta 
príomhthábhachta ag an Rialtas agus ag 
comhpháirtithe ar fud an domhain.  Mar 
chuid den athbhreithniú seo, moltar béim 
níos láidre a leagan ar an ngéarchéim aeráide 
mar ghné lárnach de chaidreamh na tíre seo 
leis an domhan, d’ardaidhmeanna na 
hÉireann mar thír agus mar ghníomhaire go 
hidirnáisiúnta.  

Beidh béim faoi leith chomh maith i rith an 
chuid eile de ré na Straitéise seo ar bheartais 
agus ar chomhpháirtíocht a fhorbairt san AE 
agus go hidirnáisiúnta chun foinsí fuinnimh a 
chinntiú san am atá romhainn. Beidh 
bunriachtanas le comhchaidreamh san AE 
agus go hidirnáisiúnta chun spriocanna na 
hÉireann a shásamh maidir le 
héifeachtúlacht fuinnimh, foinsí inathnuaite, 
inmharthanacht, teacht ar fhuinneamh, 
nuálaíocht sa teicneolaíocht maidir le 
fuinneamh glan agus cinnteacht fuinnimh. 

6 Téamaí atá ag Teacht chun Cinn

Ullmhú d’athruithe eacnamaíochta ar fud an 
domhain 

Mar gheall ar ábhar dúshláin maidir le 
cinnteacht na slabhraí domhanda soláthair 
agus ar iomaíocht i gcúrsaí teicneolaíochta ar 
fud an domhain, a bhfuil teannas 
geopholaitíochta le háireamh ar an mbunús 
le gnéithe éagsúla de, éilítear go ndéantar 
machnamh ar na modhanna inar féidir le 
hÉirinn agus leis an AE níos ginearálta ná sin 
an rachmas a chaomhnú agus cur leis arís.  
D’fhonn na spriocanna sin a bhaint amach, 
ní mór caidreamh dlúth a choinneáil leis an 
AE agus le comhpháirtithe idirnáisiúnta 
d’fhonn an t­aistriú glas a bhrostú, cur le 
scileanna, Margadh Aonair an AE a neartú, 
agus beartas trádála atá oscailte 
ardaidhmeannach a choinneáil ar bun.   

D’fhéadfadh fáinne fí d’ardú ar an ráta 
boilscithe agus ar rátaí úis moill a chur leis 
an dul chun cinn atá á dhéanamh maidir le 
cúrsaí tithíochta, feabhsú na seirbhísí sláinte, 
bonneagar a chruthú do dhaonra atá ag dul i 
líonmhaire agus do na glúnta atá fós le 
teacht.  Tá freagracht orainn chomh maith i 
ndáil le daoine atá curtha as a n­áitiú agus le 
dídeanaithe a bhfuil scrios agus creach 

déanta ar a n­árais cónaithe agus a 
gcomharsanachtaí ag Putin.   

Borradh a chur faoinár rannpháirtíocht i 
gcúrsaí sláinte  

Is ríléir a chonacthas mar gheall ar 
phaindéim COVID­19 go dteastaíonn mar 
gheall ar ábhar dúshláin ar an scála sin, dea­
rialachas in Éirinn agus an comhar agus 
comhoibriú láidir ar fud an domhain le forais 
iltaobhacha, an Eagraíocht Dhomhanda 
Sláinte san áireamh.  Cuirtear de dhúshlán 
romhainn a chinntiú gur fearr is féidir 
tabhairt faoi ghéarchéim dhomhanda sláinte 
a thagann chun cinn san am atá romhainn, 
rud a fhágann pleanáil ullmhúcháin maidir le 
cúrsaí sláinte ina ghné thábhachtach bhreise 
den chomhchaidreamh domhanda againn an 
chuid eile de ré na Straitéise seo.   

Beart mar gheall ar Chúrsaí Imirce 

Ceist chasta an imirce a bhaineann le réimse 
iomlán an domhain.  Is díol suntais an 
tionchar atá ag ionradh na Rúise ar an 
Úcráin ar phatrúin imirce agus an líon is mó 
daoine ag teitheadh ó chogaíocht i dtír de 
chuid na hEorpa ó ré an dara cogadh 
domhanda. 

Cuairt Uachtarán Pharlaimint na hEorpa, Roberta Metsola, ar Thithe an Rialtais, Feabhra 2023 
© Rialtas na hÉireann

I rith bhlianta deireanacha na straitéise Éire 
Dhomhanda, leanfaidh Éire den chaidreamh 
gníomhach tairbheach ar leibhéal an AE agus 
go hidirnáisiúnta faoi cheisteanna maidir leis 
an imirce.  Labhrófar amach ar an stáitse 
idirnáisiúnta agus comhlíonfar an dualgas 
idirnáisiúnta ina leith sin atá ag iarraidh 
tearmainn.   

Aghaidh a thabhairt ar an Saol Digiteach 

Tugtar aird sa straitéis Éire Dhomhanda ar an 
tábhacht bhreise atá le teacht i láthair na 
hÉireann sa réimse digiteach go 
hidirnáisiúnta mar ghné de lorg domhanda 
na tíre.  Ba ríléir an mhórthábhacht atá leis 

an aistriú digiteach i rith na paindéime agus 
is minice arís sin á thabhairt san áireamh go 
lárnach i ngach gné de chaidreamh na 
hÉireann go hidirnáisiúnta. Leanfaidh béim 
air sin faoin Straitéis amach go deireadh a ré 
feidhme, lena n­áirítear dul in oiriúint maidir 
le deiseanna digiteacha cur le teacht na tíre 
ar an bhfód thar lear.   Tabharfar faoi scáth 
na Straitéise freisin an gá cion tairbhe a 
dhéanamh maidir leis an dícheall 
idirnáisiúnta cur in aghaidh an bhorrtha faoi 
chibearionsaithe, faoi ionsaithe cumaisc 
agus faoin mífhaisnéis, chomh maithe le 
slándáil sonraí agus bonneagar sonraí a 
chinntiú.   

[Irish v2] Global Ireland 2025.qxp_Layout 2  30/06/2023  09:05  Page 26



GEALLTANAIS 
AMACH GO       

DTÍ 2025 

7
Athbhreithniú ar Éire Dhomhanda | Bealtaine 2023

2727

[Irish v2] Global Ireland 2025.qxp_Layout 2  30/06/2023  09:05  Page 27



Athbhreithniú ar Éire Dhomhanda | Bealtaine 2023

28

Idir seo agus deireadh na bliana 2025, nuair 
a thiocfaidh deireadh le ré na Straitéise, is 
iad seo a leanas na príomhchuspóirí: 

• Leanúint den leathnú ar chóras Mhisin 
Taidhleoireachta na hÉireann agus misin 
nua a oscailt in Milano, München agus 
Islamabad agus cinneadh críochnúil a 
dhéanamh maidir leis an bhfuílleach, 
ceithre mhisean, faoin mbliain 2025. 

• Cur le líon Árais na hÉireann ar fud 
chraobhchóras mhisin na hÉireann, Áras 
na hÉireann i dTóiceo san áireamh sa 
bhliain 2024 a bheidh ina eiseamláir 
suaitheantais nua.  

• Leanúint leis an obair dhearthóireachta 
agus forbartha ar ionad nua Áras na 
hÉireann i Nua­Eabhrac a osclófar i mí 
na Nollag 2025.  

• Bailchríoch a chur ar na socruithe maidir 
le hÁras na hÉireann i Londain a oscailt. 

• Poist nua d’ataisé sláinte a chruthú sa 
Bhruiséil agus sa Ghinéiv agus dlús a 
chur leis an gcaidreamh san AE agus san 
Eagraíocht Dhomhanda Sláinte faoi 
phleanáil agus comhordú domhanda 
maidir le cúrsaí sláinte. 

• Na cúig straitéis réigiúnacha uile­rialtais 
agus an dá straitéis maidir le haon tír 
shonrach amháin a chur i bhfeidhm go 
hiomlán. 

• Straitéis réigiúnach nua a leagan amach 
maidir leis an Meánoirthear agus 
Tuaisceart na hAfraice faoi dheireadh 
2023. 

• Cur le tionchar na hÉireann maidir le 
stiúir bheartais, bhuiséid, chláir agus 
reachtaíocht an AE san am atá romhainn 
a mhúnlú, go háirithe le linn ullmhú 
d’Uachtaránacht na hÉireann ar an AE 
sa bhliain 2026, agus trí Uachtaránacht 
leanúnach na hÉireann ar an nGrúpa 
Euro, na cláir chun comóradh a 

dhéanamh ar AE50, agus trí ionadaíocht 
níos mó ag saoránaigh na hÉireann in 
institiúidí an AE. 

• Treisiú leis an mbonn láidir atá ar bun 
cheana féin maidir leis an nGaeilge ina 
teanga oifigiúil de chuid an AE agus 
leanúint de thuiscint a chothú i measc 
an phobail, ag oifigigh agus ag 
ionadaithe tofa ar na deiseanna a 
eascraíonn ón stádas seo ag an teanga. 

• Cur i bhfeidhm na straitéise nua trádála 
agus infheistíochta, Luach d’Éirinn, Luach 
don Domhan (2022-2026), a thabhairt 
chun cinn, lena n­áirítear: 

• cur chuige comhtháite comharoibre 
maidir le comhchaidreamh le tíortha 
faoi leith le ‘Meitheal Margaidh 
Áitiúil’ i ndáil le 35 margadh 
príomhthábhachta ar fud an 
domhain; agus  

• misin trádála ‘uile­Rialtais’ Éire 
Dhomhanda gach bliain 2023­
2025.  

• Clár cuimsitheach comhchaidrimh a 
thabhairt i gcrích ag Expo 2025 Osaka. 

• Iléagsúlacht a thabhairt i gcrích maidir le 
margaí foinse IDC, dúbailt foráis i 
gcomparáid le bonnlíne 2018 maidir le 
hinfheistíocht i dtionscadail le cabhair 
ón IDA as margaí taobh amuigh de na 
Stáit Aontaithe.  

• Na spriocanna maidir le hiléagsúlacht 
easpórtála faoi mar a leagadh síos sa 
bhliain 2018 a bhaint amach ionas go 
mbrostaítear le hiléagsúlacht na margaí 
easpórtála ag cliaint de chuid Fhiontar 
Éireann d’fhonn luach iomlán na 
heaspórtála a dhéanann cliaint de chuid 
Fhiontar Éireann taobh amuigh den 
Ríocht Aontaithe a dhúbailt faoin 
mbliain 2025 i gcomórtas le bonnlíne 
2018; dúbailt ar an easpórtáil go 

7 Gealltanais amach go dtí 2025 

Limistéar an Euro faoi 2025; agus cur 
leis an iléagsúlacht maidir le heaspórtáil 
na gcliant go dtí margaí nua, le 70% ar a 
laghad den easpórtáil ag dul níos faide 
ná an Ríocht Aontaithe faoi 2025 agus 
sin ar luach €21 billiún. 

• Forbairt agus iléagsúlacht maidir le 
margaí idirnáisiúnta agus spriocanna 
foráis maidir le heaspórtáil a thabhairt i 
gcrích faoi mar a leagtar amach in Fís Bia 
2030, plean forbartha agus straitéis 10 
mbliana na hÉireann d’earnálacha na 
talmhaíochta, an bhia, na dí agus an 
iascaigh. 

• Leathnú leis an gcúnamh maidir le 
healaín agus cultúr na hÉireann a chur 
chun cinn go hidirnáisiúnta, straitéis 
Chultúr Éireann 2022­2025 a chur i 
bhfeidhm, Oifigigh Chultúir a cheapadh i 
seacht gcinn d’ionaid nua, agus an 
fhorbairt ar thionscadail chaipitil chultúir 
idirnáisiúnta a chothú. 

• Séasúr suntasach de chultúr na hÉireann 
a chur i bhfeidhm sa Ghearmáin i 
gcomhar le Cultúr Éireann sa bhliain 
2024. 

• Clár ataiséanna cuimsitheach tras­rialtais 
a fhorbairt d’fhonn saineolaithe maidir le 
réimsí éagsúla, mar shampla, 
Teicneolaíocht, Eolaíocht, Oideachas 
Idirnáisiúnta, Taighde agus Nuálaíocht, 
Imirce, Aeráid agus Cultúr a lonnú i 
Misin shainroghnaithe ar fud an 
domhain. 

• Leanúint de bheartas na hÉireann maidir 
leis an bhforbairt idirnáisiúnta, Domhan 
níos Fearr, a chur i bhfeidhm. 

• Maith a dhéanamh de ghealltanas na 
hÉireann i rith sheachtain Chomhthionól 
Ginearálta na Náisiún Aontaithe i mí 

Mheán Fómhair 2022 €50 milliún breise 
a chur ar fáil chun cur in aghaidh 
seargadh leanaí in imeacht na mblianta 
2022­24. 

• Straitéis na hÉireann maidir leis an 
diaspóra a chur i bhfeidhm faoin mbliain 
2025. 

• Níos mó ná dúbailt a thabhairt ar 
chaiteachas iomlán na hÉireann maidir le 
hAirgeadas Aeráide go mbeidh ar a 
laghad cothrom le €225 milliún in 
aghaidh na bliana faoi 2025.  

• Straitéis shlánchóirithe chumarsáide a 
chur i bhfeidhm maidir le hÉirinn go 
hidirnáisiúnta agus Ireland.ie ar an 
bpríomhardán digiteach. 

• Treisiú lenar baineadh amach i rith 
théarma na hÉireann ar Chomhairle 
Slándála na Náisiún Aontaithe agus 
uachtaránacht Chomhairle na hEorpa, 
lena n­áirítear: 

• dul san iomaíocht sa toghchán do 
théarma 2027­2029 ar Chomhairle 
na Náisiún Aontaithe um Chearta an 
Duine; agus 

• trí ról ceannródaíochta na hÉireann 
ar na comháisitheoirí maidir leis an 
gcaibidlíocht i ndáil leis an dearbhú 
polaitiúil ag an gCruinniú Mullaigh 
faoi Spriocanna Forbartha 
Inbhuanaithe na Náisiún Aontaithe i 
mí Mheán Fómhair 2023. 

• Na spriocanna maidir le turasóireacht a 
athshocrú agus straitéis nua 
turasóireachta a sheoladh sa bhliain 
2023, le haidhmeanna nua maidir le 
turasóireacht inmharthana agus margaí 
tionscanta san áireamh. 

• Imeachtaí móra spóirt a mhealladh go 
hÉirinn agus a chinntiú go mbíonn 
tairbhe as sin, agus ceangal leis, ag 
Foireann Éireann. 

• Na spriocanna maidir le hoideachas 
idirnáisiúnta a athshocrú agus straitéis 
nua maidir le hOideachas Idirnáisiúnta, 
Taighde agus Nuálaíocht a sheoladh sa 
bhliain 2023. 

• Dlús breise a chur leis an obair le 
comhpháirtithe tríú leibhéal maidir le 
múineadh agus cur chun cinn na Gaeilge 
sa Ríocht Aontaithe, san AE agus i 
Meiriceá Thuaidh.  

• Athbhreithniú a dhéanamh ar 
scoláireachtaí Rialtas na hÉireann agus 
ar scéimeanna eile Scoláireachtaí 
d’fhonn na haidhmeanna maidir le 
hoideachas idirnáisiúnta, taighde agus 
nuálaíocht a bhaint amach. 

• An clár Nuálaíocht d’Éirinn a chur i 
bhfeidhm a bhfuil de chuspóir leis na 
daoine is cumasaí go hidirnáisiúnta i 
mbun taighde agus fiontraíochta a 
mhealladh chuig éiceachóras taighde 
agus nuálaíochta na hÉireann. 

ATHBHREITHNIÚ AR 
NA hEARNÁLACHA

8

Is tionscnamh uile­Rialtais atá i gceist agus 
tugtar le chéile san athbhreithniú seo ar an 
straitéis Éire Dhomhanda tuairimí agus lón 
taithí réimse leathan Ranna Rialtais agus 
Gníomhaireachtaí Stáit.  

Rinneadh iniúchadh maidir leis na gealltanais 
tosaigh a leagadh amach faoi Éire 
Dhomhanda.  Tugadh cuireadh do na 
páirtithe leasmhara measúnú a ullmhú maidir 
le gealltanais na Roinne/Gníomhaireachta 
féin faoi Éire Dhomhanda, bunaithe ar 
shraith de threoircheisteanna dírithe ar a 
bhfuil bainte amach go dtí seo, ar chásanna 
staidéir, ar bhearta príomhthábhachta 
athchóirithe agus ar an athrú ar an 
timpeallacht ina bhfeidhmítear.  

Athaontaíodh nó leasaíodh bearta 
príomhthábhachta maidir lena dtabhairt i 
gcrích as seo go ceann deireadh ré feidhme 
na straitéise Éire Dhomhanda faoi dheireadh 
na bliana 2025. 

 

8.1 Teacht i láthair na 
hÉireann thar lear 

Faoin straitéis Éire Dhomhanda, thug an 
Rialtas faoi dhaingniú agus leathnú níos 
ardaidhmeannaí ná mar ar tugadh faoi 

cheana ar theacht i láthair na hÉireann go 
hidirnáisiúnta maidir le taidhleoireacht, 
cultúr, gnó, cúnamh coigríche, turasóireacht, 
trádáil, oideachas, taighde agus nuálaíocht, 
chomh maith le rannpháirtíocht an 
tsaoránaigh maidir le ceisteanna domhanda.  
Baineadh cuid mhaith amach ina leith sin i 
rith chéim tosaigh chur i bhfeidhm uile­
Rialtais na straitéise.   

 

Misin taidhleoireachta nua agus leathnaithe  

Cuireadh faoi Éire Dhomhanda chuig an 
obair d’fhonn treisiú agus leathnú ar theacht 
i láthair na hÉireann go hidirnáisiúnta ar 
bhonn réigiúnach, ag féachaint le caidreamh 
uile­rialtais a chothú i dtíortha agus i réigiúin 
nach mór a tháinig Éire i láthair iontu go dtí 
seo, an tráth céanna a gcruthaítear tionchar 
níos mó i Misin sheanbhunaithe agus in 
oifigí eile thar lear.  

Go dtí seo, osclaíodh 19 Misean nua1 agus 
tá leagtha amach Misin bhreise a oscailt as 
seo go ceann blianta beaga in Islamabad, 
Milano agus München – líon iomlán Misean 
nua cothrom le 22 (i gcomparáid le sprioc 26 
faoi 2025) arna n­oscailt nó arna bhfógairt 
faoin straitéis Éire Dhomhanda.   

Ag dul leis sin, neartaíodh Misin atá ar bun 
cheana féin a bhfuil tábhacht leo ó thaobh 
straitéise (ina measc an Bhuanionadaíocht 
chuig an AE sa Bhruiséil chomh maith le 
Londain, Páras, Beirlín, Nua­Eabhrac NA, 
Tóiceo agus Béising), trí bhaill breise foirne a 
cheapadh iontu as Ranna éagsúla Rialtais.   

Osclaíodh Oifig Mheiriceá Láir san Abasáid i 
Meicsiceo agus táthar ag obair ar 
phleananna maidir le hOifig Mhuir Chairib a 
bhunú san Ardchonsalacht i Miáimí.  

1  Misin a osclaíodh 2018­2021: Ambasáidí i gCív, Rabat, Wellington, Bogotá, Amman, Monrovia, 
Santiago de Chile, Tehran, Manila agus Dakar; Ardchonsalachtaí in Vancouver, Mumbai, Frankfurt, 
Los Angeles, Caerdydd, Manchain, Lyon, Miáimí agus Toronto. 

8 Athbhreithniú ar na hEarnálacha

Reáchtáladh imeachtaí na Féile Bríde ar fud an 
domhain sa bhliain 2023 © Dónal Glackin

Ceapadh speisialtóirí in ionaid straitéiseacha.  
Ceapadh Comhairleoirí Trádála in 
Washington agus i mBéising. Tá Ataiséanna 
Airgeadais ceaptha sa Bhuanionadaíocht 
chuig an Aontas Eorpach, ECFE i bPáras 
agus i mBeirlín agus i Londain.  Tá oifigigh de 
chuid na hÉireann ar iasacht freisin ag an 
gCiste Airgeadaíochta Idirnáisiúnta agus ag 
an mBanc Domhanda in Washington DC 
agus ag Státchiste na Ríochta Aontaithe i 
Londain. 

Cuireadh ataiséanna breise i mBeirlín, 
Cathair Mheicsiceo agus Tóiceo sa bhliain 
2019 agus i Súl sa bhliain 2020 leis na 
hataiséanna talmhaíochta in Washington 
DC, Londain, an Bhruiséil, an Róimh, Páras, 
an Ghinéiv, Béising, Abú Daibí chomh maith 
le hataisé talmhaíochta breise a cheapadh i 
Londain sa bhliain 2021 i mbun bainistíochta 
ar ghnóthaí talmhaíochta agus iascaigh tar 
éis don Ríocht Aontaithe an AE a fhágáil.  

Le béim níos troime ar chúrsaí sláinte 
domhanda, treisíodh leis an bhfoireann 
ataiséanna sláinte sa Bhuanionadaíocht 
chuig an AE nuair a ceapadh leas­ataisé 
sláinte i mí Márta 2021. 

Ceapadh Oifigigh Cultúir speisialta i Nua­
Eabhrac, Londain, Béising, Beirlín, Los 
Angeles agus São Paulo, le cúram maidir le 
Meiriceá Laidneach ar fad ag dul leis an 
bpost deireanach acu sin.  

Tá baill foirne shibhialta agus mhíleata ón 
Roinn Cosanta agus ó Óglaigh na hÉireann 
ar iasacht ag Ard­Stiúrthóireacht an Tionscail 
Cosanta agus an Spáis sa Choimisiún 
Eorpach, ag an nGníomhaireacht Eorpach 
um Chosaint, Foireann Mhíleata an Aontais 
Eorpaigh, ag Eagraíocht Chonradh an 
Atlantaigh Thuaidh agus ag Buanionadaíocht 
na hÉireann chuig na Náisiúin Aontaithe i 
Nua­Eabhrac.  

Tá roghnú na misean nua agus leithroinnt 
ball breise foirne dírithe ar na réigiúin ina 
bhfuil deis ag Éirinn ár bpríomhaidhmeanna 
náisiúnta eacnamaíochta agus polaitíochta a 
chur chun cinn.  

Mar shampla, le hoscailt na nAmbasáidí nua 
sa tSeineagáil agus i Maracó atá misin den 
chéad uair riamh ag Éirinn i réimse na 
Fraincise den Afraic agus tagann siad go 
maith leis an mballraíocht breathnóra atá ag 
Éirinn le tamall beag anuas san Organisation 
Internationale de la Francophonie. 

An tIonad Fáiltithe, Ard­Chonsalacht na hÉireann, 
Vancouver, Ceanada © MGBA Architects

Oscailt oifigiúil Áras na hÉireann in San Francisco, Márta 2022 
© An Roinn Gnóthaí Eachtracha 

San Eoraip, cuireann neartú na foirne san 
Ambasáid i Liospóin, agus stádas comhlach 
breathnóra le Comhlachas Thíortha na 
Portaingéilise (CPLP) ó 2021 i leith, ar 
chumas na hÉireann an caidreamh 
déthaobhach a chothú le tíortha 
Portaingéilise ar fud an domhain.  Is 
léiriú misean nua in Lyon, agus na misin atá 
beartaithe in Milano agus in München, 
aibíocht agus doimhne i gcaidreamh na 
hÉireann le trí cinn de na comhpháirtithe 
móra san Eoraip, agus comhpháirtithe 
tábhachtacha eacnamaíochta, agus 
léiriú chomh maith ar an acmhainn breise 
ionainn deiseanna agus 
difríochtaí réigiúnacha a thuiscint agus a 
thabhairt san áireamh.  Tá oifigeach nua, 
lonnaithe san Ambasáid i Stócólm, ag 
feidhmiú ar leibhéal réigiúnach, ag cur an 
straitéis Éire Dhomhanda i bhfeidhm sa 
réigiún Nordach ar fad.  Ar an gcuma 
chéanna, beidh oifigeach nua á cheapadh i 
Singeapór sa bhliain 2023, chun fónamh do 
Straitéis na hÁise agus an Aigéin Chiúin a 
chur i bhfeidhm. 

Ciallaíonn córas leathnaithe mhisean na 
hÉireann gur mó is acmhainn don Rialtas 
freastal ar an saoránach, cúnamh praiticiúil 
consalachta a chur ar fáil san áireamh nuair a 

tharlaíonn saoránach i gcruachás thar lear.  
Mar shampla, bhí ról suntasach leis an 
Misean nua i gCív agus le Misin eile sa 
réigiún ag freastal do ghnéithe consalachta 
den ghéarchéim san Úcráin, agus bhí ról 
ceannródaíochta leis an misean nua i Rabat 
maidir le haisdhúichiú saoránach de chuid na 
hÉireann as Maracó i mí na Nollag 2021 
nuair a bhí cur isteach trom ar sceideal na n­
eitleán tráchtála mar gheall ar COVID­19. 

 

Áras na hÉireann 

Más féidir é, déantar Misin nua a oscailt i 
bhfoirm ‘Áras na hÉireann’ le baill foirne 
taidhleoireachta agus baill foirne na 
ngníomhaireachtaí stáit ar an aon láthair 
amháin.  Cinntíonn oibriú in éineacht faoin 
aon díon amháin i dtíortha comhpháirtíochta 
ríthábhachtacha go n­oibrítear cur chuige 
cónasctha Fhoireann na hÉireann i ndáil le 
caidreamh idirnáisiúnta na hÉireann.  

Tá níos mó ná 20 Áras na hÉireann ar bun 
faoi láthair agus é beartaithe an múnla sin a 
leathnú go háiteanna breise. 

Beidh Áras na hÉireann nua á oscailt ag 200 
Park Avenue i Nua­Eabhrac i ndeireadh na 
bliana 2024. Táthar amach go maith freisin 

Léaráid ealaíontóra ar Áras na hÉireann, Tóiceo © Henry J Lyons Architects

sa phleanáil maidir le hÁras na hÉireann a 
oscailt den chéad uair riamh i Londain.  

Tá tús curtha cheana féin leis an obair ar 
Áras na hÉireann i dTóiceo a bheidh ina 
eiseamláir suaitheantais maidir leis an 
gcoincheap nuair a osclaítear é i dtús na 
bliana 2025.  

Bíonn buntáiste le múnla Áras na hÉireann a 
d’fhéadfadh a bheith suntasach maidir le 
sábháil airgid mar gheall ar bheith in aon 
áitreabh lena chéile, ach tarlaíonn sin freisin 
maidir le comhar agus dlús breise oibre,  Is é 
Áras na hÉireann an léiriú aiceanta thar lear 
ar Fhoireann na hÉireann.  I gcásanna 
áirithe, bíonn áitreabh Áras na hÉireann ina 
ionad cruinnithe agus acmhainne ag muintir 
na hÉireann go háitiúil agus, go háirithe, ag 
earnálacha gnó, taighde agus nuálaíochta, 
eolaíochta, oideachais, turasóireachta agus 
cultúir. 

 

Áras Digiteach na hÉireann 

Sonraítear sa straitéis Éire Dhomhanda gur 
ceann de na nithe is tábhachtaí is féidir a 
thabhairt i gcrích ná straitéis cumarsáide 
idirnáisiúnta comhcheangailte de chuid na 
hÉireann.   Gné lárnach de sin a chur i gcrích 
is ea an obair fhorbartha atá ar siúl faoi 
láthair maidir le ireland.ie mar mhol digiteach 
lárnach don fhaisnéis a bhaineann le 
caidreamh idirnáisiúnta an Rialtais, le cónasc 
le gach Ambasáid, Consalacht agus oifig de 
chuid Gníomhaireachtaí Stáit thar lear. 
Tiocfaidh cur chuige níos comhaontaithe dá 
thoradh sin ionas go gcruthaítear ‘Áras 
Digiteach na hÉireann’ atá slánchóirithe 
comhdhlúth.  

Tá d’aidhm le ireland.ie Éire a chur chun cinn 
ar líne mar áit mhaith chónaithe, 
chuairteoireachta, infheistíochta, staidéir 
agus trádála.  Tá ireland.ie á fhorbairt mar 
spás digiteach comharoibre trínar féidir le 
Foireann na hÉireann caidreamh a 
dhéanamh lena chéile ar líne.  Is mór an 

acmhainn dhigiteach a bheidh ann freisin ag 
muintir na hÉireann agus ag daoine atá báúil 
le hÉirinn anseo agus thar lear.  Beidh treoir 
le fáil maidir le Misin, suíomhanna 
Ghníomhaireachtaí Stáit agus foinsí eile 
eolais a bhainfeadh le hábhar acu sin a bhfuil 
eolas domhain á lorg acu.  Beidh ‘mol taistil’ 
ar ireland.ie freisin le heolas cuimsitheach 
maidir le pasanna, víosaí nó comhairle taistil. 

Mar gheall ar straitéis nua i ndáil leis an gclú 
domhanda, beidh creatchóras cumarsáide 
simplithe á chur ar fáil ionas go mbaineann 
comhleanúnachas le teachtaireachtaí na 
hÉireann go hidirnáisiúnta.  Beidh an 
creatchóras nua ina bhonn treise faoin gcur 
chuige dearthóireachta agus cumarsáide 
maidir le ireland.ie, áitribh Áras na hÉireann, 
agus teacht i láthair na hÉireann ag Expo 
2025 Osaka.  Tabharfar san áireamh leis an 
gcreatchóras difríochtaí maidir le tuiscint 
agus dearcadh ar Éirinn ó réigiún go chéile.  
Tiocfaidh na príomhthéamaí agus na 
príomhtheachtaireachtaí faoin gcreatchóras 
cumarsáide faoi anáil ábhar léargais, taighde 
agus aiseolais ó Ranna Rialtais, 
ó Ghníomhaireachtaí Stáit agus ó pháirtithe 
leasmhara eile. 

An leathanach ‘Ireland in France’ ar Ireland.ie

An Diaspóra 

Tugtar san áireamh faoi Straitéis Diaspóra 
Éire Dhomhanda 2020­2025, arna sheoladh 
i mí na Samhna 2020, sainmhíniú leathan 
uilechuimsitheach ar dhiaspóra na hÉireann, 
trína léirítear an iléagsúlacht a bhaineann le 
pobal domhanda na hÉireann sa lá atá inniu 
ann, agus leagtar amach an modh ina 
gcothaíonn an Rialtas an caidreamh le 
dreamanna ar fud an domhain de mhuintir 
na hÉireann.  

Ó foilsíodh Straitéis an Diaspóra, tá feabhas 
leanúnach tugtha i gcrích ar an gcaidreamh 
leis an diaspóra ionas go bhfuil aird ar an 70 
milliún duine ar fud an domhain a bhaineann 
le muintir na hÉireann.  Tá leas na 
nÉireannach thar lear agus ceiliúradh ar 
iléagsúlacht an diaspóra lárnach maidir leis 
an straitéis.  Tá cuid mhór grúpaí pobail ina 
measc a fhaigheann cistí faoi Chlár 
Chúnamh d’Imircigh an Rialtais  le €14.1m á 
leithroinnt sa bhliain 2022 (€13.1m in 
2021).  

Sa bhliain 2021, leathnaíodh clár Saorghlao 
na Samárach go Ceanada, an Astráil agus an 
Pholainn.  Tugann an acmhainn seo deis ar 
chúnamh mothúchánach atá báúil ó thaobh 
cultúir d’Éireannaigh thar lear a bhfuil anó 
orthu.  

Leantar de na hiarrachtaí constaicí a mhaolú 
a bheadh rompu sin ar mhian leo filleadh go 

hÉirinn ina gcónaí agus ag obair.  Tá siopa 
aonuaire ar fáil faoi chlár i gcomhar leis an 
mBord um Fhaisnéis do Shaoránaigh, maidir 
le sonraí comhfhreagrais, comhairle agus 
faisnéis d’aon duine atá ag filleadh go 
hÉirinn ón iasacht.  Pléitear le réimsí 
deacrachta a bhíonn le sárú ag gach fiontraí 
luathchéime leis an gclár Ar Ais i mbun Gnó, 
ach níl aon bhéim faoi leith ar na constaicí 
agus na deacrachtaí breise a bhíonn le sárú 
ag duine a bhí taobh amuigh den tír.  
Leathnaíodh an clár i rith na bliana 2022 
ionas go dtugtar faoina scáth craobhchóras 
alumni a bhí ina rannpháirtithe cheana chun 
cuidiú le fiontraithe eile atá ag filleadh tar éis 
eisimirce agus cúram leanúnach ó dhaoine 
comhchéime a chinntiú.  

Is gné thábhachtach i gcónaí den 
chaidreamh déthaobhach idir Éirinn agus na 
Stáit Aontaithe ceist inimirce na nÉireannach 
sna Stáit Aontaithe agus is ceist í a 
tharraingíonn an Rialtas anuas go rialta le 
lucht comhfhreagrais agus caidrimh i measc 
lucht an Riaracháin agus lucht na parlaiminte 
sna Stáit Aontaithe.  Tugtar san áireamh 
oibriú ar mhaithe le bealaí dleathacha a 
bheith ag Éireannaigh maireachtáil agus 
oibriú sna Stáit Aontaithe, chomh maith le 
díriú ar chás na nÉireannach atá gan 
doiciméid.   

Saothraíonn córas misean taidhleoireachta 
na hÉireann go seasta síoraí d’fhonn 
caidreamh comharthairbheach a chothú leis 

Thug coimeádaithe síochána agus foireann taidhleoireachta as Éirinn cuairt ar 80 scoil timpeall na 
tíre in Eanáir 2020 mar chuid de thionscadal Scoileanna Éire Dhomhanda © An Roinn Gnóthaí 
Eachtracha

[Irish v2] Global Ireland 2025.qxp_Layout 2  30/06/2023  09:05  Page 36



Athbhreithniú ar Éire Dhomhanda | Bealtaine 2023

37

an diaspóra aisfhillteach – an dream daoine 
sin, a  bhfuil ardú ag teacht ar a líon, a chaith 
seal ina gcónaí in Éirinn, a bhfuil an tír fágtha 
acu ó shin agus ar mian leo an ceangal leis 
an tír agus le muintir na tíre a choinneáil ar 
bun.  

Tá ag Éirinn freisin dream fairsing alumni a 
bhfuil ceangal oideachais acu le hÉirinn.  
Chomh maith leo sin a thaistil go hÉirinn le 
dul faoi oideachas, tá dream fairsing daoine 
tábhachtacha a ndearnadh a dteagasc i 
scoileanna seanbhunaithe arna rith ag 
Éireannaigh nó a d’fhoghlaim ó 
oidí Éireannacha a bhí scaipthe ar fud an 
domhain. 

 

Clár Scoileanna Éire Dhomhanda 

Faoin straitéis Éire Dhomhanda, tuigtear an 
tábhacht atá le haidhmeanna bheartas 
eachtrach na hÉireann a chur in iúl. 

Cuireadh Clár Scoileanna Éire Dhomhanda 
ar bun mar ardán chun spéis na saoránach 
óg a chothú in obair na hÉireann go 
hidirnáisiúnta agus sa chion tairbhe dá bharr.  
Faoin gclár seo, tugann taidhleoirí, lucht 
síochánaíochta agus oibrithe cúnamh 
forbartha de chuid na hÉireann cuairt ar 
scoileanna dara leibhéal ar fud na tíre ag 
labhairt leis na daltaí faoina gcuid oibre thar 
lear.  Tugadh cuairt ar 128 scoil dara leibhéal 
go dtí seo.  

Seoladh Ciste Dhúshlán na Meán 
Cumarsáide Éire Dhomhanda, le 
neamhspleáchas eagarthóireachta de 
chroíphrionsabail leis, agus d’fhonn freastal 

do rannpháirtíocht na meán cumarsáide in 
imeachtaí suntasacha idirnáisiúnta agus do 
thuiscint an phobail ar ról na hÉireann i saol 
atá faoi athrú.  Tá de chuspóir go ginearálta 
leis an gciste tuiscint an phobail ar 
chúrsaí an domhain a neartú agus a leathnú 
ar bhealach atá sothuigthe spéisiúil.  

 

Cruinniú Mullaigh Éire Dhomhanda 

Ag ‘Cruinniú Mullaigh Éire Dhomhanda’ gach 
bliain, tagann ceannairí le chéile ó gach 
réimse den Rialtas agus de shaol na 
hÉireann i gcoitinne chun plé a dhéanamh ar 
ardaidhmeanna an straitéis Éire Dhomhanda 
agus na bearta príomhthábhachta.  
Eagraíodh ceithre cinn de Chruinnithe 
Mullaigh go dtí seo, más 
cruinniú ciancheangail nó cruinniú ar an 
láthair.  Tá leagtha amach an chéad 
Chruinniú Mullaigh eile a eagrú i rith 
fhómhar na bliana 2023. 

 

From that Small Island 

From that Small Island – The story of Global 
Ireland:  Tionscadal teilifíse/staire poiblí 
bunaithe ar shraith ceithre chlár teilifíse le 
craoladh ar RTÉ, BBC, PBS agus bealaí eile 
teilifíse ar fud an domhain.  Déanfar Éire 
agus stair na hÉireann a mheas i ndáil le 
hÉire Dhomhanda agus léireofar an chaoi a 
dtagann ról agus cuspóirí domhanda na tíre 
faoi anáil stair agus thíreolaíocht na tíre. 
Beidh an tsraith á léiriú i rith na bliana 2023 
agus ullamh le taispeáint an chéad ráithe 
den bhliain 2024. 

Aitheasc chuig Cruinniú Mullaigh Éire Dhomhanda, 
Aibreán 2022 © An Roinn Gnóthaí Eachtracha 

8.2 Seirbhísí don Saoránach 

 

Pasanna 

Eisíodh, den chéad uair riamh, níos mó ná 1 
mhilliún pas in aon bhliain amháin sa bhliain 
2022.  

Leanfaidh Seirbhís na bPasanna, sa tréimhse 
seo romhainn, den nuachóiriú, den fheabhsú 
agus de phas na hÉireann a chosaint chomh 
maith leis an timpeallacht agus na córais a 
chuireann bonn daingean faoi dhéanamh na 
seirbhíse don saoránach.  Tiocfaidh san 
áireamh leis an obair sin freisin athdhearadh 
agus nuachóiriú maidir leis an bpas leabhráin 
agus leis an bpas cárta. 

Rangaítear pas na hÉireann faoi láthair ag 
uimhir a sé in Innéacs Pasanna Henley agus 
soirbhíonn an stádas ard sin do chead 
isteach gan víosa in 188 tír.  Tá 
bunriachtanas leis na bearta feabhsúcháin 
atá ar bun maidir le sláine agus stádas phas 
na hÉireann a choimeád.  

 

 

Cúnamh Consalachta 

Déanfar athbhreithniú agus leasú ar Straitéis 
Consalachta an Rialtais i rith na bliana 2023. 
Leagtar amach ann an creatchóras straitéise 
maidir le cúnamh consalachta a chur ar fáil 
do shaoránaigh de chuid na hÉireann atá i 
gcruachás thar lear, más mar gheall ar 
ghéarchéim sin nó ar chora pearsanta. 

Tharla i rith phaindéim COVID­19 
athdhúichiú ar an líon is mó riamh i stair an 
Stáit de shaoránaigh de chuid na hÉireann.  
Le hathcheadú taistil idirnáisiúnta arís sa 
bhliain 2022, tháinig borradh mór ar an 
éileamh ar sheirbhís Chomhairle Taistil an 
Rialtais trína gcuirtear treoir agus comhairle 
shainiúil ar fáil maidir le beagnach 200 tír.    

Is gné thábhachtach i gcónaí den straitéis 
Éire Dhomhanda cúnamh sármhaith, tráthúil, 
báúil a chur ar fáil don saoránach, cibé i 
gcásanna géarchéime nó nuair a tharlaíonn 
aon duine amháin i gcruachás.  

Ciallaíonn an leathnú ar chraobhchóras na 
misean gur fearr is féidir leis an Rialtas 
freastal ar shaoránaigh na hÉireann, lena n­
áirítear cúnamh praiticiúil consalachta a chur 
ar fáil don saoránach atá i gcruachás thar 
lear.   

Ceiliúradh AE50 ag an Ambasáid i 
bPáras © Rialtas na hÉireann

8.3 An Caidreamh leis an AE 

Is mór an leas atá ag Éirinn as an 
mballraíocht san AE.  Bhí ríthábhacht leis 
maidir leis an gclaochlú eacnamaíochta agus 
sóisialta ar an tír agus ba chabhair é maidir le 
síocháin agus cobhsaíocht polaitíochta a 
chothú ar an oileán seo.  Ó chuaigh Éire 
isteach sa CCE sa bhliain 1973, tá cion 
ríthábhachtach déanta ag Éireannaigh maidir 
le comhthionscadal na hEorpa a chur le 
chéile.  Sa lá atá inniu ann, tá na 
hÉireannaigh a oibríonn in Insitiúidí an AE á 
dhéanamh sin ar son beagnach 450 milliún 
saoránach i 27 mBallstát.  Tuigtear go bhfuil 
bunriachtanas le hAontas Eorpach 
éifeachtúil ionas go mbaintear ár gcuid 
spriocanna amach, in Éirinn agus sa réimse 
idirnáisiúnta. 

Táthar tugtha de chur lenár gclú mar pháirtí 
tairbheach san Eoraip.  Déantar sin trí oibriú 
tríd an AE chun dul i gcion ar ghnóthaí 
idirnáisiúnta a théann i bhfeidhm ar Éirinn 
agus trí dhul i mbun plé ar réimse iomlán na 
bpríomhghnéithe beartais san Aontas ionas 
go gcinntítear go mbíonn leasa na hÉireann 
á dtabhairt san áireamh. 

 

Slí Bheatha don AE 

Seoladh an straitéis Slí Bheatha don AE i 
mí Bealtaine 2021 i gcomhthéacs ísliú a 
bheith ag teacht ar líon na nÉireannach atá 
ag fónamh in Institiúidí an AE.  Tá d’aidhm 
leis an straitéis cur le líon na nÉireannach a 
oibríonn d’Institiúidí agus do 
Ghníomhaireachtaí an AE, roimh dheireadh 
ré an straitéis Éire Dhomhanda agus ina 
dhiaidh sin.   

Áirítear ar na tionscnaimh faoin straitéis go 
dtí seo: feachtas cumarsáide ar mhórscála ar 
an gcóras iompair phoiblí ar fud na tíre, ar 
champais na gcoláistí tríú leibhéal agus i 
réimsí eile de na meáin chumarsáide d’fhonn 
spéis a spreagadh i slite beatha ag obair trí 
Bhéarla agus trí Ghaeilge don AE; rinneadh 

slite beatha san AE a chur chun cinn go 
forleathan ag aonta slite beatha; ardaíodh 
líon na scoláireachtaí d’Éireannaigh a 
dhéanann staidéar i gColáiste na hEorpa ó 3 
cinn go 6 cinn; ardú go dtí €3.5 milliún ar an 
gcistíocht don scéim le maoiniú lárnach 
maidir le Saineolaithe Náisiúnta ar Iasacht; 
agus forfheabhsú mór ar an gcúnamh a 
thugann an Rialtas d’iarratasóirí Éireannacha 
atá páirteach i gcomórtais do phoist san AE.  

Tá beart príomhthábhachtach á dhéanamh 
freisin ag na forais breisoideachais agus 
ardoideachais maidir leis an gcaidreamh 
idirphearsanta agus comhpháirtíocht 
idirinstitiúideach a chur chun cinn ar fud na 
hEorpa tríd an gclár Erasmus + agus 
Tionscnamh na nOllscoileanna Eorpacha.   

 

Scéim Intéirneachta d’Aistritheoirí Gaeilge in 
Institiúidí an AE 

Tá scéim intéirneachta d’aistritheoirí Gaeilge 
in Institiúidí an Aontais Eorpaigh á rith ag an 
Roinn Turasóireachta, Cultúir, Ealaíon, 
Gaeltachta, Spóirt agus Meán, i gcomhar leis 
an gCoimisiún Eorpach, Parlaimint na 
hEorpa, an Chomhairle Eorpach,  Coiste na 
Réigiún agus Oifig na bhFoilseachán. Tá an 
scéim dírithe ar dheiseanna a thabhairt do 
chéimithe socrúcháin oibre a fháil i réimse 
speisialtóireachta an aistriúcháin agus na 
profléitheoireachta.  Cuidíonn an scéim, mar 
atá d’aidhm ag an Rialtas arna leagan amach 
sa Straitéis 20 Bliain don Ghaeilge 2010­
2030, le cúnamh a chur ar fáil don Aontas 
Eorpach an cinneadh teanga oifigiúil iomlán 
a dhéanamh den Ghaeilge san AE a chur i 
bhfeidhm. 

Faoin scéim seo, maoiníonn an Rialtas deich 
mbabhta intéirneachta agus leanann gach 
socrúchán oibre ar feadh téarma deich mí.  
Sa bhliain 2022, tugadh sraith nua sé mhí 
maidir le hateangaireacht isteach faoin scéim 
intéirneachta agus tá súil forbairt bhreise a 
thabhairt ar an múnla sin i rith 2023/2024.  

Aistritheoirí Óga 

Eagraítear an comórtas aistriúcháin 
‘Aistritheoirí Óga’ gach bliain i gcomhar idir 
an Roinn Turasóireachta, Cultúir, Ealaíon, 
Gaeltachta, Spóirt agus Meán agus an 
Coimisiún Eorpach.  Is comórtas é seo do 
dhaltaí 15 bhliana agus os a chionn ar fud 
oileán na hÉireann a bhfuil de chumas iontu 
aistriú ó Bhéarla go Gaeilge, nó as a rogha 
ceann de cúig theanga Eorpacha eile go 
Gaeilge. Tá trí chuspóir leis an gcomórtas: 
ardchaighdeán Gaeilge a chur chun tosaigh, 
ilteangachas a spreagadh i measc daltaí 
scoile dara leibhéal agus spéis na ndaltaí sin 
a spreagadh i slite beatha le Gaeilge.  
Eagraíodh comórtas na bliana 2023 i mí an 
Mhárta. 

 

An Chomhdháil ar Thodhchaí na hEorpa 

Sraith cainteanna agus díospóireachtaí a bhí 
sa Chomhdháil ar Thodhchaí na hEorpa 
(COFOE) a eagraíodh ar leibhéal na hEorpa 
ó mhí Bealtaine 2021 go mí Bealtaine 2022 
d’fhonn rannpháirtíocht níos mó ag an 
saoránach san Aontas Eorpach a chur chun 
cinn.  Cuireadh clár náisiúnta imeachtaí ar 
siúl in Éirinn i ndáil leis an gComhdháil le 
réimse leathan de sheimineáir réigiúnacha, 
bearta comhairliúcháin fíorúla agus 
imeachtaí “halla an bhaile” a bhí dírithe den 
chuid is mó ar dheis a thabhairt dóibh siúd 
nach móide baint acu le cúrsaí an AE de 
ghnáth.   

Eagraíodh imeachtaí earnála agus bearta 
comhairliúcháin le hÉireannaigh atá ina 
gcónaí san AE, le daoine óga, leis an bpobal 
LADTAI, le hÉireannaigh nua/lucht imirce, 
leis an Lucht Siúil, le hOileánaigh, le lucht na 
Gaeltachta, agus le lucht Lár 
Cathrach/Dreamanna ar lú deiseanna a 
bhíonn acu. 

I dtuarascáil chríochnúil na Comhdhála ar 
Thodhchaí na hEorpa mar a aontaíodh i 

mí Bealtaine 2022, leagtar amach 49 togra 
agus moladh. Tá Institiúidí an AE (an 
Chomhairle, an Pharlaimint agus an 
Coimisiún) ag beartú dá réir maidir leis na 
moltaí sin a chur i bhfeidhm agus tá cuid 
mhór á dtabhairt san áireamh cheana féin 
mar chuid de chlár reachtaíochta an 
Choimisiúin.  Is léir ón gComhdháil an 
tábhacht atá le comhchaidreamh níos tréine 
leis an saoránach agus le rannpháirtíocht 
níos mó sa daonlathas san AE, ní a n­
aontaíonn Éire go mór leis.  Bainfear tairbhe 
as obair na Comhdhála freisin sa phlé ar 
Thodhchaí na hEorpa agus ar athruithe a 
bhféadfadh gá a bheith leo mar gheall ar aon 
leathnú ar an Aontas Eorpach san am atá 
romhainn. 

 

AE50 

Clár uile­Rialtais is ea AE50 arna rith ó 
mhí Eanáir 2022 go mí Bealtaine 2023, 
d’fhonn comóradh a dhéanamh ar chlocha 
míle maidir le haontachas na hÉireann leis an 
CCE ar an 1 Eanáir 1973. Tá de chuspóir leis 
an gclár AE50 machnamh, ceiliúradh, 
díospóireacht agus malartú tuairimí a chothú 
i measc daoine in Éirinn agus thar lear, go 
háirithe i measc an dreama óig, faoina bhfuil 
i gceist leis an mballraíocht san AE d’Éirinn 
agus a bhfuil de chion tairbhe déanta agus á 
dhéanamh ag Éirinn don AE.  

Bhain leis an gclár go dtí seo comórtas nua 
MYEU50 do na bunscoileanna, scoileanna 
dara leibhéal agus scoileanna tríú leibhéal; 
sraith léachtaí, Lá/Seachtain na hEorpa i 
scoileanna ar fud na tíre a raibh Airí Rialtais 
agus Ambasadóirí ó thíortha an AE páirteach 
ann, Comhdháil AE50 de chuid Rialtas na 
hÉireann maidir le Éire sa Mhargadh Aonair, 
ócáid AE50 maidir le Aontas Eorpach Sláinte 
don am atá le teacht, dúbailt cistíochta don 
scéim bhliantúil Tionscnamh Cumarsáide na 
hEorpa i ndáil le tionscnaimh AE50; 
sreabhadh nua cistíochta d’údaráis áitiúla 

maidir le ceiliúradh AE50; agus taispeántas 
AE50 ar taispeáint in ionaid ar fud na 
hÉireann agus i líon is mó ná 30 tír ar fud an 
domhain.  Thug Uachtarán an Choimisiúin 
Eorpaigh, an tUachtarán Ursula von der 
Leyen agus Uachtarán Pharlaimint na 
hEorpa, Roberta Metsola cuairteanna go 
hÉirinn chun AE50 a chomóradh agus thug 
gach aon duine acu aitheasc os comhair 
comhshuí de dhá Theach an Oireachtais.  

 

Uachtaránacht na hÉireann ar an AE 2026 

Tá ceiliúradh á dhéanamh ag Éirinn ar 50 
bliain de bhallraíocht san AE agus tá dlús 
breise á chur leis an dícheall i mbun 
comhchaidrimh lenár gcomhpháirtithe san 
Eoraip  agus ag dul i gcion ar cheapadh an 
bheartais ar leibhéal an AE trí bhreis 
comhchaidrimh ar leibhéal Aireachta agus 
oifigeach lenár gcomhpháirtithe san AE agus 
trí chomhoibriú níos dlúithe ar fud na ranna 
rialtais agus na Buanionadaíochta sa 
Bhruiséil.  Tá dhá ghné i gceist leis an deis a 
bhaineann le hullmhú d’Uachtaránacht na 
hÉireann ar an AE sa bhliain 2026: clár oibre 

agus éifeachtúlacht an AE a chur chun cinn 
an tráth céanna a gcothaítear inniúlacht agus 
tuiscint níos mó ar phróisis an AE agus ar 
phíblíne deiseanna d’Éirinn.  Ligfidh breis 
comhchaidrimh i rith an ama seo romhainn 
dúinn clár Uachtaránacht AE 2026 
tairbheach a chruthú, chomh maith le cur 
arís leis an dea­chlú orainn san Aontas 
Eorpach. 

 

Leathnú an AE 

Díríonn ionradh breise mídhleathach na 
Rúise ar an Úcráin aird ar an ngá soiléir atá le 
comhoibriú leanúnach níos dlúithe idir an AE 
agus ár gcomhpháirtithe ar fud 
chomharsanacht an Oirthir, chomh maith le 
tíortha na mBalcán Thiar.  I rith thréimhse 
Uachtaránachta na hÉireann sa bhliain 2004 
a tharla an leathnú is mó i rith stair an AE.  

Sa bhliain 2022, deimhníodh in athuair go 
bhfuil Éire tugtha go mór don leathnú ag 
Comhdhálacha Idir­rialtasacha leis an Albáin 
agus an Mhacadóin Thuaidh agus trí aontú 
le stádas iarrthóra a thabhairt don Úcráin, 

Mar chuid den chlár AE50, chas daltaí bunscoile agus meánscoile le hUachtarán an Choimisiúin 
Eorpaigh, Ursula von der Leyen, i dTithe an Rialtais, Nollaig 2022 © An Roinn Gnóthaí Eachtracha

don Mholdóib agus don Bhoisnia agus an 
Heirseagaivéin, agus stádas iarrthóra 
féideartha don tSeoirsia.  

Cothrom leathchéad bliain ó tharla 
aontachas na hÉireann, leantar d’fhónamh 
do stáit atá i mbun ballraíocht san AE a 
bhaint amach, arna thuiscint gur uirlis 
chlaochlaithe leathnú an Aonais maidir le 
cobhsaíocht, slándáil agus rachmas ar fud na 
mór­roinne. 

 

Comhairle na hEorpa   

Téann cion tairbhe na hÉireann don Eoraip 
níos faide ná an AE.  Trí Uachtaránacht na 
hÉireann ar Chomhairle na hEorpa sa bhliain 
2022, dhaingnigh Éire an tslándáil 
dhaonlathach, cearta an duine agus smacht 
reachta ar fud 46 ballstát na Comhairle agus 
rinneadh ceannródaíocht maidir le 
hathnuachan na hinstitiúide, atá lonnaithe in 
Strasbourg, tar éis an Rúis a chur amach as. 
Ar na bearta suntasacha a tugadh i gcrích le 
linn na hUachtaránachta, áirítear Dearbhú 
Bhaile Átha Cliath maidir le Foréigean Baile, 
Gnéasach agus Inscnebhunaithe, Grúpa 
Caidrimh nua a chur ar bun d’fhonn 
caidreamh a chothú le freasúra daonlathach 
agus an tsochaí shibhialta sa Bhealarúis, 
agus bearta éagsúla ag fónamh don Úcráin, 
ina measc brostú leis an iarratas ar 
bhallraíocht i mBanc Forbartha Chomhairle 
na hEorpa.  

Tharla i rith na tréimhse céanna líon níos 
mó de shaoránaigh de chuid na hÉireann a 
toghadh i bpoist shinsearacha in Strasbourg, 
an Breitheamh Síofra O’Leary ina measc, an 
chéad Éireannach agus an chéad bhean a 
toghadh ina hUachtarán ar an gCúirt 
Eorpach um Chearta an Duine.  

 
Aitheasc á thabhairt ag Cruinniú Mullaigh 
Chomhairle na hEorpa, Réicivíc, Bealtaine 
2023 © Rialtas na hÉireann

8.4 Straitéisí Réigiúnacha 
Uile­Rialtais 

Seoladh cúig cinn de straitéisí réigiúnacha 
agus dhá straitéis maidir le tíortha sonracha 
faoi Éire Dhomhanda ionas go gcinntítear 
cur chuige comhleanúnach uile­rialtais i ndáil 
le cothú an chaidrimh ar fud an domhain.  Tá 
de chuspóir forghinearálta le gach straitéis 
acu sin dlús breise a chur le caidreamh na 
hÉireann leis an réigiún faoi chaibidil agus an 
tairbhe a thabhairt i gcrích a ghabhann le cur 
chuige slánchóirithe Fhoireann na hÉireann 
– ionas go dtugtar le chéile ardaidhmeanna 
gach ceann de na Ranna Rialtais agus de na 
Gníomhaireachtaí Stáit in aon straitéis 
amháin atá saindírithe ar aon réigiún amháin. 
Dírítear faoi gach straitéis:   

• Ar chomhpháirtíocht pholaitíochta 
ardleibhéil straitéiseach a chothú; 

• Ar an gcaidreamh déthaobhach 
eacnamaíochta a fhorbairt, d’fhonn 
spriocanna sonrach a bhaint amach; 

• Ar chaidreamh na hÉireann leis an 
diaspóra a neartú agus a leathnú;  

• Ar chultúr agus luachanna na hÉireann a 
chur chun cinn; agus 

Ar chomharobair Fhoireann na hÉireann a 
fhorfheabhsú. 

Seoladh go dtí seo straitéisí maidir leis an 
Afraic, réigiún na hÁise agus an Aigéin 
Chiúin, réigiún na dtíortha Nordacha, Stáit 
Aontaithe Mheiriceá agus Ceanada, Meiriceá 
Laidineach agus an Mhuir Chairib.  D’fhonn 
cur leis na straitéisí réigiúnacha a bhfuil rath 
orthu cheana féin, go háirithe na straitéisí a 
cuireadh i dtoll a chéile le tamall anuas 
maidir le réigiún na dTíortha Nordacha agus 
Baltacha agus réigiún Mheiriceá Laidineach, 
beidh straitéis nua á leagan amach ag an 
Rialtas don chaidreamh le réigiún an 
Mheánoirthir agus thuaisceart na hAfraice. 

Tá an Rialtas tugtha d’athbhreithniú a 
dhéanamh go rialta ar an dul chun cinn 

maidir le gach straitéis faoi leith a chur i 
bhfeidhm.  Tá leagtha de chúram ar an Roinn 
Gnóthaí Eachtracha comhordú a dhéanamh 
ar na tuarascálacha tráthrialta ar an dul chun 
cinn, le cur chuige cuíchóirithe trína 
gcinnteofar leanúnachas ó athbhreithniú go 
chéile sa phróiseas chomh maith le freastal 
do rannpháirtíocht uile­rialtais i ngach cás. 

 

An Afraic 

Ó seoladh Straitéis na hÉireann maidir leis an 
Afraic go dtí 2025 sa bhliain 2019, tá dul 
chun cinn suntasach déanta maidir le dlús a 
chur le comhchaidreamh na hÉireann faoi 
chúrsaí polaitíochta, eacnamaíochta, cultúir 
agus forbartha leis an Afraic.  

Nuair a bhí Éire ar Chomhairle Slándála na 
Náisiún Aontaithe, rinneadh ceannródaíocht 
san obair maidir leis an Aetóip agus le hOifig 
na Náisiún Aontaithe in Iarthar na hAfraice 
agus an tSaiheil, agus rinneadh 
cathaoirleacht ar Choiste Smachtbhannaí na 
Somáile.  

Cuireadh comhpháirtíocht pholaitíochta níos 
dlúithe chun cinn tríd an gcomhchaidreamh 
leis an Aontas Afracach a neartú agus le 
cuairteanna Airí (go dtí an Chéinia, an 

Labhraíonn an tAire Stáit do Thionsclaíocht, 
Trádáil agus Infheistíocht sa Nigéir, an 
tAmbasadóir Mariam Katagum, le Fóram 
Eacnamaíochta na hÉireann­na hAfraice i 
mBaile Átha Cliath, Meitheamh 2022 ©  
An Roinn Gnóthaí Eachtracha 

tSomáil, an tSúdáin Theas, Ruanda, Uganda, 
an Afraic Theas agus Mósaimbíc).  

Is comhalta breathnóra Éire anois i 
gCónaidhm na Saiheile, comhalta de Bhanc 
Forbartha na hAfraice, agus Breathnóir 
Comhlach ag Cumann Thíortha na 
Portaingéilise (CPLP), ar tíortha de chuid na 
hAfraice roinnt mhaith de na Ballstáit iontu.  

Tháinig ardú maidir le trádáil earraí sa bhliain 
2021 go dtí €2.4 billiún, (níos airde ná na 
leibhéil roimh an bpaindéim) agus tháinig 
ardú 150% maidir le heaspórtáil seirbhísí 
don Afraic i rith na gcúig bliana anall go dtí 
2020.  Lean an treocht fáis maidir le 
heaspórtáil bia agus deochanna as Éirinn 
don Afraic ag dul suas agus bhí luach €710 
milliún leo sa bhliain 2019, €838 milliún sa 
bhliain 2020, €903 milliún sa bhliain 2021 
agus €1.1 billiún sa bhliain 2022. Léiríodh ag 
an 7ú Fóram Eacnamaíochta na hAfraice 
agus na hÉireann, a tionóladh i mí an 
Mheithimh 2022, an deis suntasach foráis 
maidir le trádáil agus infheistíocht idir Éirinn 
agus an Afraic. 

Tharla aontaí Oideachais Idirnáisiúnta arís i 
rith R4 2022 le daoine ar an láthair agus 
eagraíodh 9 gcinn d’aontaí i 6 thír chun 
deiseanna ardoideachais in Éirinn a chur 
chun cinn.  Rinne Fiontraíocht Éireann 
ceannródaíocht ina leith le cúnamh taca ó na 
hAmbasáidí agus ó na meithle Víosaí a bhain 
le hábhar (an Nigéir, Gána, an Afraic Theas, 
an Chéinia, an Tansáin agus Maracó). 

Tá dul chun cinn suntasach á dhéanamh ag 
treisiú le ceannródaíocht na hÉireann i ndáil 
le gníomhartha i leith na haeráide agus 
freastal do bheartaíocht i leith na haeráide 
san Afraic, dul in oiriúint do chúrsaí aeráide 
san áireamh.  Tugadh dul chun cinn i gcrích 
freisin maidir le leathnú le ceangal 
oideachais agus taighde agus tháinig ardú 
5% ar líon na mac léinn ón Afraic sa bhliain 
acadúil 2020­2021 go dtí líon is mó ná 
1,300 mac léinn.  

Tá an triomach is géire le dhá scór bliain 
agus níos faide á bhrath i gCorn na hAfraice 
san am i láthair.  

Tá cláir a bhfuil cúnamh na hÉireann leo sna 
réimsí is géire atá buailte, an tSomáil, an 
tSúdáin, an tSúdáin Theas, an Aetóip agus an 
Chéinia, dírithe ar bhearta sláinte, 
cothúcháin, uisce agus sláintíocht d’fhonn 
beatha an duine a shábháil agus ar bhearta 
airgid.  Tugtar san áireamh leis na bearta 
cistíochta cúnamh díreach maidir le sláinte 
agus cosaint do mhná agus do leanaí, a 
dtarlaíonn tionchar leatromach orthu. 

Chomh maith le cúnamh airgid, thug Éire 
níos mó ná 1 mhilliún dáileog de vacsaín 
COVID­19 do COVAX sa bhliain 2021, ar a 
n­áirítear 500,000 dáileog don Nigéir agus 
276,000 dáileog do Ghána.  Thug Éire 
335,500 dáileog freisin go déthaobhach do 
Uganda agus tugadh cúnamh i rith na bliana 
2022 tríd an EDS maidir leis an 
mbeartaíocht mar gheall ar an ráig Ebola.  

Sheas Éire freisin le comhpháirtíocht níos 
ardaidhmeannaí idir an tAontas Afracach 
agus an tAontas Eorpach agus feidhmíodh 
go gníomhach maidir le cláir forbartha de 
chuid an AE agus pleanáil ar Thionscnaimh 
shuaitheantais Fhoireann na hEorpa d’fhonn 
cur le tionchar agus le próifíl bheartaíocht an 
AE san Afraic.  

Bhí Éire rannpháirteach sa 
séú Cruinniú Mullaigh ag an Aontas Afracach 
agus an tAontas Eorpach i mí Feabhra 2022 
agus rinneadh plé comhchéime a stiúradh 
maidir le córais talmhaíochta agus bia atá 
inbhuanaithe seasmhach agus forbairt 
tuaithe. Ar cheann de na torthaí suntasacha 
ar an gCruinniú Mullaigh, fógraíodh 
Infheistíocht de chuid na hAfraice agus na 
hEorpa dar luach €150 billiún go dtí an 
bhliain 2030, mar chuid de Straitéis 
Tairseach Domhanda an AE.  

Déantar ceiliúradh bliantúil ar Lá na hAfraice 
ar an 25 Bealtaine.  D’oibrigh an Rialtas i 
gcomhar le 30 Údarás Áitiúil chun imeachtaí 
a chur ar siúl ar Lá na hAfraice 2022.  

 

Réigiún na hÁise agus an Aigéin Chiúin 

Tugtar aird sa straitéis Éire Dhomhanda ar an 
mbreis tionchair agus tábhachta atá ag baint 
leis an Áise – réigiún ar lú caidrimh a bhí ag 
Éirinn leis go traidisiúnta.  Is réigiún freisin é 
a bhfuil dáileadh iléagsúil rachmais ag rith 
leis – le roinnt de na tíortha is faide chun 
cinn ó thaobh cúrsaí eacnamaíochta agus 
teicneolaíochta, chomh maith le roinnt atá 
tearcfhorbartha nó atá i mbaol mór ón 
athrú aeráide.  Tá dream mór bríomhar de 
dhiaspóra na hÉireann sa réigiún chomh 
maith, go háirithe san Astráil agus sa Nua­
Shéalainn.  Is suntasach an cion tairbhe atá 
déanta ag diaspóra na hÉireann maidir leis 
an saol poiblí, i réimsí an ghnó, an chultúir, 
an spóirt agus i rannpháirtíocht an phobail.  
Féachtar faoin straitéis le ceangal a 
chothú leis an bpobal seo ar fud réigiún na 
hÁise agus an Aigéin Chiúin, le haird ar an 

gcion tairbhe a dhéanann siad agus ar an 
acmhainn a bhaineann leis an diaspóra dlús 
breise a chur le tionchar na hÉireann sa 
réigiún. 

Ainneoin deacrachtaí mar gheall ar an 
bpaindéim, tá dul chun cinn suntasach 
déanta maidir leis an straitéis Cur i gcrích i 
réigiún an Aigéin Chiúin agus na hÁise go 2025 
a chur chun cinn.  Tá forás ar an gcaidreamh 
taidhleoireachta (osclaíodh Áras na hÉireann 
in Mumbai agus Ambasáid i Mainile), ceangal 
seasmhach trádála agus infheistíochta, 
cúnamh maidir le COVID don diaspóra, agus 
forchaidreamh digiteach ina bhonn daingean 
faoin dul chun cinn seo.  

Coinníodh an comhchaidreamh 
déthaobhach polaitíochta le réigiún na hÁise 
agus an Aigéin Chiúin ar siúl, cé go mba i 
bhformáid fhíorúil a feidhmíodh cuid mhór, 
mar gheall ar chúinsí na paindéime.  

Thug an Taoiseach ag an am, Micheál 
Ó Máirtín, cuairteanna don tSeapáin agus go 
Singeapór i mí Iúil 2022, agus bhí cruinnithe 
aige leis an gCeannaire Rialtais sa dá thír 
chomh maith le 

Taibheoirí ag ceiliúradh Lá Fhéile Pádraig i Shanghai © An Roinn Gnóthaí Eachtracha

Comhdhearbhú cuimsitheach idir Éirinn agus 
an tSeapáin a sheoladh. Bhí sé páirteach 
freisin go fíorúil sa 13ú Cruinniú Mullaigh de 
chuid na hÁise agus na hEorpa arna eagrú 
ag an gCambóid agus sa Chruinniú Mullaigh 
AE­ASEAN sa Bhruiséil i mí na Nollag 2022.  

Ainneoin a raibh de dheacrachtaí le sárú mar 
gheall ar an bpaindéim, lean an forás i rith na 
bliana 2021 ar thrádáil earraí idir Éirinn agus 
réigiún na hÁise agus an Aigéin Chiúin, go 
dtí €36.2 billiún go hiomlán (ardú 16% ón 
mbliain 2020), le luach €18.5 billiún (ardú 
1.6% ón mbliain 2020) leis an easpórtáil. Is 
léiriú na figiúirí sin ar an tábhacht leanúnach 
atá le réigiún na hÁise agus an Aigéin Chiúin 
mar mhargadh d’earraí na hÉireann agus mar 
fhoinse fostaíochta in Éirinn. 

Tá easpórtáil talmhaíochta agus bia go 
dtí réigiún na hÁise agus an Aigéin Chiúin 
seasmhach le luach c. €1.5 billiún in aghaidh 
na bliana i rith na tréimhse 2019­2021, agus 
ardú go dtí €1.65 billiún sa bhliain 2022.  

Faoi scrúdú Ord Tábhachta Margaí Bhord 
Bia, sonraíodh tíortha áirithe in 
Oirdheisceart na hÁise mar limistéir lena 
mbainfeadh cuid mhór foráis maidir le 
hearnálacha éagsúla talmhaíochta agus bia. 
Dá bharr sin, cruthaíodh poist nua 
ataiséanna talmhaíochta san Ambasáid i 
dTóiceo agus san Ambasáid i Súl chomh 
maith le hardú ar líon na mball foirne arna 
bhfostú go háitiúil atá dírithe ar earnáil na 
talmhaíochta agus an bhia sa tSín agus sa 
tSeapáin. 

Maidir le cúrsaí oideachais, tá Mandairínis na 
Síne tugtha isteach go hiomlán ina ábhar 
don Ardteistiméireacht agus tá an Chóiréis á 
chur ar fáil mar ábhar ar leibhéal na 
hIdirbhliana.  

Cuidíodh faoi Chiste Réigiúnach na hÁise 
agus an Aigéin Chiúin (CRÁAC) le 45 togra 
bolscaireachta i rith na bliana 2022, mar 
shampla an chuairt a thug Audrey Magee ar 
thíortha éagsúla de chuid ASEAN, cúnamh 

leanúnach don Ambasáid i Súl maidir le 
tionscadal LADTAI+ a chur i gcrích, agus 
aistriúchán go Seapáinis ar Straitéis 
Dhigiteach na hÉireann. 

Le teacht i láthair na hÉireann mar atá 
beartaithe ag Expo 2025 Osaka, beidh bonn 
maith ar fáil maidir le hÉirinn a chur chun 
cinn sa tSeapáin agus caidreamh 
straitéiseach a chothú agus a dhaingniú sa 
tSeapáin, chomh maith le brostú le béim 
níos forleithne ar réigiún na hÁise agus an 
Aigéin Chiúin ar fud Ranna Rialtais agus 
Gníomhaireachtaí Stáit. 

 

Stáit Aontaithe Mheiriceá agus Ceanada 

Tá tábhacht mhór maidir le comhchaidreamh 
na hÉireann leis an domhan mór le 
caidreamh trasatlantach na hÉireann agus 
leis an gceangal dlúth le blianta fada anuas 
agus sa lá atá inniu ann, maidir le 
cúrsaí polaitíochta, eacnamaíochta agus 
cultúir, le Meiriceá Thuaidh – go háirithe leis 
na Stáit Aontaithe.  

Tá de chuspóir le Straitéis na Stát Aontaithe 
agus Cheanada 2019­2025 an caidreamh 
leis na Stáit Aontaithe agus le Ceanada a 
leathnú agus a threisiú d’fhonn dúbailt 
éifeachta agus tionchair faoin mbliain 2025. 
Ainneoin a raibh de chur isteach i gceist de 
bharr COVID­19, is suntasach an dul chun 
cinn a rinneadh maidir le cur i bhfeidhm na 
straitéise faoi gach ceann de na cúig 
phríomhréimse agus leantar de sin anois 
agus tús in athuair le comhchaidreamh 
polaitíochta ar ardleibhéal duine le duine ar 
an aon láthair amháin. Eagraíodh níos mó ná 
40 cuairt Aire chuig na Stáit Aontaithe agus 
go Ceanada ón mbliain 2019 i leith.  Tá ardú 
suntasach freisin ar líon na gcuairteanna 
anall.   

Tá leathnaithe go mór le hionaid na hÉireann 
ar an bhfód ar fud na Stát Aontaithe agus 
Cheanada agus osclaíodh Consalachtaí nua 

in Miami agus in Toronto sa bhliain 2022.  
Fágann sin go bhfuil dhá oifig 
taidhleoireachta déag ar fud an réigiúin faoin 
tráth seo.  

Tá infheistíocht shuntasach maidir lena 
mbeadh de leas le tabhairt i gcrích ar son na 
hÉireann ar Chósta Thiar Stáit Aontaithe 
Mheiriceá i gceist le hÁras na hÉireann nua a 
oscailt in San Francisco, le Misean nua a 
oscailt in Los Angeles, agus le hAtaiséanna 
Cultúir agus Fís Éireann a cheapadh. 

Chomh maith leis an Ardchonsalacht in 
Toronto neartaíodh le hacmhainn Fhoireann 
na hÉireann i gCeanada le post breise in 
Vancouver, mar a bhfuil 
Fionnachtaí Oideachais ceaptha ag 
Fiontraíocht Éireann i ndáil le hIarthar 
Cheanada chomh maith le hoifig nua a 
oscailt i Montréal; ceapadh an dara 
hoifigeach de chuid an IDA in Toronto.  

Tá neartaithe freisin leis an gcaidreamh 
polaitíochta agus parlaiminteach i gCeanada 
agus ritheadh rún gan freasúra i bParlaimint 
Cheanada sa bhliain 2021 ag 
ainmniú mhí an Mhárta mar Mhí Oidhreacht 
na hÉireann. 

Tháinig ardú go dtí €1.9 billiún agus 
330,000 tonna ar an easpórtáil talmhaíochta 
agus bia go dtí na Stáit Aontaithe agus go 
Ceanada. Is ionann sin agus ardú €539 
milliún agus 86,000 tonna i gcomparáid le 
leibhéal na bliana 2019 roimh an bpaindéim. 

Leis an gComhaontú Cuimsitheach 
Eacnamaíoch agus Trádála (CETA) Ceanada­
AE á chur i bhfeidhm go sealadach ó 
dheireadh na bliana 2017, freastalaíodh 
d’ardú ar easpórtáil na hÉireann go Ceanada, 

easpórtáil earraí talmhaíochta agus bia san 
áireamh. 

Tá tábhacht i gcónaí le bealaí imirce a 
chruthú agus le seasamh ar son na 
nÉireannach atá gan doiciméid sna Stáit 
Aontaithe.  Cuidítear leis an diaspóra ar fud 
an domhain le níos mó ná €4 milliún de 
chistíocht gach bliain. Osclaíodh Ionaid 
Ealaíne na hÉireann sa bhliain 2021 agus tá 
Oifigigh Chultúir ar an láthair anois i Nua­
Eabhrac agus in Los Angeles.  Fágfaidh 
neartú chraobhchórais na hÉireann ar fud na 
Stát Aontaithe agus Cheanada i rith bhlianta 
tosaigh na straitéise gur féidir tairbhe dáiríre 
a thabhairt i gcrích d’Éirinn i rith na tréimhse 
go deireadh na bliana 2025. 

Rinne dreamanna taighde agus nuálaíochta 
in Éirinn agus sna Stáit Aontaithe 
comhoibriú den rath faoi chreatchláir de 
chuid an AE.  Bhí na Stáit Aontaithe ar an 
gcomhpháirtí ba thábhachtaí de chuid na 
hÉireann taobh amuigh den Eoraip faoi 
Horizon 2020, an clár roimhe seo.  Go dtí 
seo faoi Fhís Eorpach, ceanglaíodh 50 nasc 
comhair ar fud 27 tionscadal lena 
mbaineann réimse leathan d’ollscoileanna na 
hÉireann agus comhpháirtithe ar fud na Stát 
Aontaithe, an Cósta Thiar san áireamh. 

Fónann Fondúireacht Eolaíochta Éireann 
freisin do chomhchaidreamh suntasach idir 
dreamanna taighde agus nuálaíochta in 
Éirinn agus sna Stáit Aontaithe.  Micri­
bhitheolaíocht, bitheolaíocht mhóilíneach, 
cillbhitheolaíocht agus eolaíocht na n­ábhar 
na príomhréimsí comhoibre le 
comhpháirtithe atá lonnaithe in San 
Francisco.  

Meiriceá Laidineach agus Muir Chairib 

Aithnítear faoin straitéis Éire Dhomhanda na 
deiseanna tréana atá ag Éirinn dlús breise a 
chur leis an gcomhchaidreamh i Meiriceá 
Laidineach agus le tíortha Mhuir Chairib 
(MLC), réigiún lena mbaineann 33 tír éagsúil 
agus daonra níos mó ná 650 milliún. 

Seoladh an chéad straitéis riamh de chuid na 
hÉireann i leith an réigiúin sa bhliain 2022. 
Feictear faoin Straitéis go gcuirfear go 
suntasach leis an gcaidreamh le Meiriceá 
Laidineach agus le tíortha Mhuir Chairib i 
rith na mblianta go dtí 2025.  

Tugtar san áireamh an ceangal staire agus na 
luachanna atá i gcoitinne ag Éirinn le cuid 
mhór den réigiún MLC chomh maith leis an 
deis mhór dlús breise a chur leis an gceangal 
d’fhonn cónascadh i réimsí polaitíochta, 
eacnamaíochta, cultúir agus forbartha a 
threisiú.  

Tá clocha míle áirithe sroichte cheana féin. I 
mí Márta 2022, tharla cuairteanna Airí go dtí 
ceithre thír sa réigiún (Meicsiceo, an 
Cholóim, an tSile, an Airgintín) mar chuid de 
chlár na Féile Pádraig ag an Rialtas.   

Bhí gach cuairt faoi leith acu sin ag teacht le 
gealltanais faoin straitéis trí chur leis an 
gcaidreamh polaitíochta, comhpháirtíocht 
eacnamaíochta a fhorbairt, cultúr na 
hÉireann a chur chun cinn, cur chuige 
Fhoireann na hÉireann a chothú, agus cur le 
próifíl na hÉireann agus leis an 
gcomhchaidreamh bunaithe ar luachanna.  

Áirítear ar roinnt de na príomhbhearta a 
cuireadh i gcrích go dtí seo faoin Straitéis:  

• Cuairteanna ardleibhéil, ar a n­áirítear 
Clár na Féile Pádraig 2022, Aire a bheith 
i láthair ag Insealbhú Uachtarán na 
Colóime i mí Lúnasa 2022 agus 
cuairteanna go hÉirinn arna dtabhairt ag 
Leas­Uachtarán na Colóime (Aibreán 
2022) agus ag Aire Talmhaíochta agus 
Forbartha Tuaithe na Colóime (Meán 
Fómhair 2022). 

• Oifig Mheiriceá Láir lonnaithe san 
Ambasáid i Meicsiceo. 

• Glacadh le hÉirinn mar stát breathnóra 
ag Cónaidhm an Aigéin Chiúin. 

• Dhá mhisean trádála chuig an réigiún i 
rith na bliana 2022 le pleanáil ar bun do 
chláir eile san am atá romhainn. 

Cuairt mhonatóireachta Chúnamh Éireann, Hondúras, 2019 
© An Roinn Gnóthaí Eachtracha

• Comhlachais Tráchtála/Líonraí Gnó a 
chur ar bun sa réigiún. 

• Oifigeach Cultúir Réigiúnach a 
cheapadh, lonnaithe in Sao Paulo. 

• Ataisé Talmhaíochta Réigiúnach a 
cheapadh, lonnaithe i Meicsiceo. 

• Cláir nua Léann na hÉireann a fhorbairt 
sa réigiún. 

• Sraith Mheiriceá Laidineach de Chlár 
Chomhaltaí na hÉireann a sheoladh 
maidir le staidéar iarchéime in Éirinn i 
réimsí léinn chearta an duine agus 
STEM. 

• Grúpaí Cairdis Parlaiminteacha nua a 
chur ar bun le Meicsiceo, an Cholóim 
agus an Airgintín. 

• Comhchaidreamh níos dlúithe le Stáit 
Mhuir Chairib maidir leis an nGeilleagar 
Gorm agus cúrsaí aeráide. 

• Cistíocht maidir le tionscadail atá dírithe 
ar na luachanna atá againn i gcoitinne 
leis an réigiún, lena n­áirítear, síocháin, 
cearta an duine, an aeráid, agus 
daonlathas. 

Na Tíortha Nordacha 

Cuirtear ar fáil le Straitéis na dTíortha 
Nordacha creatchóras maidir leis an 
gcomhchaidreamh déthaobhach agus 
iltaobhach a neartú leis an Danmhairg, an 
Fhionlainn, an Íoslainn, an Iorua agus an 
tSualainn, agus bearta malartaithe níos 
tréine a chur chun cinn le réigiún na dtíortha 
Nordacha. Foilsíodh an Straitéis i mí Eanáir 
2022 agus leagtar amach ann na bearta 
príomhthábhachta agus na tráthchláir go dtí 
an bhliain 2025.  

Tá treisithe go mór leis an gcomhchaidreamh 
ar leibhéal na nAirí ó seoladh an Straitéis le 
cuairteanna ar leibhéal an Taoisigh, an 
Tánaiste agus Aireachta.  Tugadh faoi 
chuairteanna ar an tríú tír freisin sa bhliain 
2022, faoi mar a leagtar amach faoi Straitéis 
na dTíortha Nordacha, nuair a thug Airí 
Gnóthaí Eachtracha na hÉireann agus na 
hIorua cuairt in éineacht go Türkiye agus 
teorainn na Siria, agus Airí Gnóthaí Eorpacha 
na hÉireann agus na Fionlainne cuairt go 
tíortha na mBalcán Thiar (an Chosaiv, an 
Mhacadóin Thuaidh, agus an Albáin).  

 

Gammel Strand, Cóbanhávan – cuid de Chonair Lá Fhéile Pádraig 2021 a bhí ar bun ag 
Ambasáid Chóbanhávan © Emily Wilson

Déanann an Taoiseach freastal go rialta ar 
chruinnithe cheannairí na dtíortha Nordacha 
agus Baltacha + 1 ar imeall chruinnithe na 
Comhairle Eorpaí.  Bíonn oifigigh de chuid 
na hÉireann i láthair freisin ar chruinnithe 
comhordúcháin na dtíortha Nordacha agus 
Baltacha agus i bhformáidí éagsúla ar 
leibhéal na n­oifigeach.  

Ar na buaicphointí eile faoin Straitéis seo, 
áirítear iad seo a leanas: 

• Cheangail Éire go hoifigiúil leis an 
Lárionad Sárfheabhais maidir le 
Cúrsaí Hibride i Heilsincí i mí Eanáir 
2023.  

• Athoscailt Ambasáid na Sualainne i 
mBaile Átha Cliath i dtús na bliana 
2023.  

• Grúpa Cairdis Parlaiminteach na 
Fionlainne agus na hÉireann a chur ar 
bun agus cuairt Spéicéir Pharlaimint na 
Fionlainne go hÉirinn i mí na Samhna 
2022.  

• Rinne eolaithe de chuid na hÉireann a 
bhaineann le Líonra Taighdeoirí an Léinn 
Artaigh in Éirinn (NARI) cur i láthair ag 
Comhdháil an Chiorcail Artaigh san 
Íoslainn i mí Dheireadh Fómhair 2022.  

• Tionóladh cruinniú bliantúil Chomhar 
Fuinnimh na Mara Thuaidh in Éirinn sa 
bhliain 2022.  

• Bunaíodh líonra na “nGealán Thuaidh” 
de Chomhlachais Tráchtála na hÉireann 
sna tíortha Nordacha i ndeireadh na 
bliana 2021.  

Treisíodh freisin leis an gcomhchaidreamh ar 
leibhéal na n­oifigeach sinsearach faoi 
ghnéithe príomhthábhachtacha de bheartas 
na hEorpa, an clár reachtaíochta “Oiriúnach 
do 55” san áireamh.   Rinneadh comhoibriú 

go forleitheadach leis an Íoslainn i rith 
Uachtaránacht na hÉireann ar Chomhairle 
na hEorpa. Tá borradh faoi mhalartú cultúir, 
pobail agus duine­le­duine, beartaíocht le 
cúnamh faoin gClár Cúnamh don 
Eisimirceach san áireamh.  

Déantar comharobair chomhordaithe 
Fhoireann na hÉireann faoi Fhoireann 
Margaidh nuabhunaithe Réigiún na dTíortha 
Nordacha.  

 

An Meánoirthear agus an Afraic Thuaidh 

Tá tábhacht shuntasach le réigiún an 
Mheánoirthir agus na hAfraice Thuaidh 
(MENA) d’Éirinn maidir le leasa 
eacnamaíochta, polaitíochta agus straitéise.  
Tá éagsúlacht chultúir, chreidimh agus córais 
polaitíochta sa réigiún agus deacrachtaí 
casta le sárú ann le fada, cásanna aighnis 
comhcheangailte ina measc chomh maith le 
géarchéimeanna lucht tearmainn agus 
imirce, corraíl shóisialta, agus deacrachtaí 
suntasacha maidir le forbairt inmharthana 
agus cearta an duine.  Cé nach mar a chéile 
a bhraitear toradh an athraithe aeráide ar 
fud an réigiúin, is dúshlán ó thaobh 
shábháilteacht na tíre sin atá le sárú i ngach 
ceann de thíortha MENA.  

Trí straitéis chuimsitheach trasrialtais a 
leagan amach i ndáil le réigiún MENA, 
d’fhéadfadh Éire caidreamh a chothú ar 
bhealach níos straitéisí maidir le luachanna 
agus leasa na tíre seo a chur chun cinn i 
réigiún iléagsúil, agus na réimsí a shonrú ina 
bhféadfaí dlús a chur leis an 
gcomhpháirtíocht pholaitíochta, 
eacnamaíochta agus forbartha le 
comhpháirtithe MENA.  Bheifí in acmhainn 
dá bharr an cion tairbhe a d’fhéadfaí a 

dhéanamh maidir le cobhsaíocht agus 
forbairt inmharthana sa réigiún a leagan 
amach go mion agus díriú ar a thabhairt i 
gcrích.  

I mbun an straitéis seo a fhorbairt, oibreoidh 
an Roinn Gnóthaí Eachtracha ar fud an 
rialtais, agus le tíortha MENA agus 
eagraíochtaí réigiúnacha, d’fhonn na 
réimsí tábhachtacha agus spéise ag na 
príomhpháirtithe leasmhara.  Tabharfaidh 
seo deis comhchaidreamh trasrialtais níos 
uileghabhálaí agus níos comhordaithe a 
chothú ar fud an réigiúin, luachanna agus 
leasa na tíre a shlánchóiriú ar bhealach 
comhleanúnach, agus réimsí nua deiseanna 
a shonrú maidir leis an gcaidreamh.  

 

An Ghearmáin 

Foilsíodh ‘Ireland in Germany: A Wider and 
Deeper Footprint’ i mí Aibreán 2018.  Bhí de 
chuspóir leis sin beocht a chur in athuair sa 
cheangal idir Éirinn agus an Ghearmáin agus 
treisiú le caidreamh na hÉireann le Rialtas na 
Cónaidhme i mBeirlín agus leis na sé Stát nó 
Länder déag.  Áirítear ar roinnt de 
thorthaí na Straitéise go dtí seo: 

• An tArdchonsalacht nua a chur ar bun in 
Frankfurt agus tá beartaithe ceann a 
oscailt in München. 

• Comhairle rialta tras­rannach ar leibhéal 
Rúnaí Stáit­Ard­Rúnaí. 

• Formáidí nua maidir le comhairliúchán le 
meithle machnaimh. 

• Comhairle na Gearmáine agus na 
hÉireann a chur ar bun le hionadaíocht 
thar ceann grúpaí pobail agus cultúir. 

Ataisé Talmhaíochta agus Oifigeach Cultúir 
faoi leith a cheapadh i mBeirlín. 
Ó foilsíodh an straitéis Éire Dhomhanda, tá 
beagnach dúbailte ar Ambasáid na hÉireann i 
mBeirlín ó thaobh líon na ndaoine le 
hionadaithe anois ann ó cheithre cinn de 
Ranna Rialtais (an Roinn Gnóthaí Eachtracha, 
an Roinn Airgeadais, an Roinn Fiontar, 
Trádála agus Fostaíochta agus an Roinn 
Talmhaíochta, Bia agus Mara).  Mar chuid 
den treisiú leis an, foilsíodh Plean 
Gníomhaíochta i gComhar idir an Ghearmáin 
agus Éire i mí na Samhna 2018. Aontaíodh 
Plean Gníomhaíochta leasaithe i mí Feabhra 
2021.  

Ar na réimsí a mbeidh béim orthu le 
tionscadail nua, tá cúrsaí aeráide agus 
slándála; comhoibriú maidir le bearta 
síochánaíochta na Náisiún Aontaithe; 
malartú tuairimíochta maidir le euro 
digiteach agus criptea­shócmhainní; taighde 
i gcomhar maidir le táirgíocht beostoic le 
béim ar leas na n­ainmhithe; comhoibriú 
maidir le sláinte plandaí agus foraoiseacht; 
comhchaidreamh maidir le “Tionscadail 
Thábhachtacha ar mhaithe le Leas na 
hEorpa” an AE agus Mná i gcúrsaí Gnó.  

Tá an brainse Oideachas in Éirinn i 
bhFiontraíocht Éireann níos gnóthaí anois ar 
mhargaí san AE, go háirithe sa Ghearmáin, 
sa Fhrainc, san Iodáil agus sa Spáinn.  Bhí an 
bhéim ar Éirinn a chur chun cinn mar ionad 
maidir le clár iarchéime.   

An Fhrainc 

Foilsíodh Together in Spirit and Action, 
Straitéis na hÉireann i leith na Fraince 2019­
2025, i mí Lúnasa 2019 agus leagtar amach 
29 gníomh ann.  Tá cuid mhór de na 
gníomhartha bunaithe ar an bpobal agus é 
d’aidhm leo dlús breise a chur leis an 
gcaidreamh trí bhearta fadtéarmacha 
inbhuanaithe sa réimse duine le duine agus i 
réimse an chultúir.   

I mí Iúil 2021, d’aontaigh an Rialtas 
Ardchonsalacht nua a oscailt in Lyon mar 
chuid den straitéis Éire Dhomhanda.  Tá dlús 
á chur ag an gConsalacht nua le próifíl agus 
le comhchaidreamh na hÉireann i gceartlár 
réigiún tionsclaíochta Auvergne­Rhône­
Alpes, an dara réigiún is airde daonra sa 
Fhrainc le 8 milliún duine agus geilleagar 
inchomórtais ó thaobh méide le geilleagar na 
hÉireann.  Chuaigh an tArdchonsalacht i 
mbun feidhme i mí Mheán Fómhair 2022 
agus osclaíodh go foirmiúla é sa bhliain 
2023. 

Tháinig an tUachtarán Macron ar cuairt go 
Baile Átha Cliath i mí Lúnasa 2021.  I rith na 
cuairte sin, shínigh na hAirí 
Gnóthaí Eachtracha Comhphlean 
Gníomhaíochta ina leagtar amach clár oibre 

ardaidhmeannach lena dtugtar san áireamh 
bearta príomhthábhachta na hÉireann agus 
na Fraince araon: treisiú le inmharthanacht; 
cur leis an gcomhcheangal trádála; an 
geilleagar digiteach a chothú; an ceangal i 
gcúrsaí oideachais, taighde agus nuálaíochta 
a neartú; an Fhraincis a chur chun cinn; agus 
comhoibriú cultúir a chothú.  

Luaitear ann freisin tograí maidir le 
fuinneamh ó fhoinsí inathnuaite, talmhaíocht 
agus iascach inmharthana, agus 
cúrsaí cultúir.  Tá comhoibriú dlúth ar siúl 
freisin idir an dá Rialtas maidir le tionscadal 
suaitheantais an Idirnascaire Ceiltigh.  

Idirnascaire leictreachais 700MW fomhuirí 
idir an Bhriotáin agus oirthear Chorcaí atá 
san Idirnascaire Ceilteach, arna thabhairt 
chun cinn agus arna fhorbairt ag EirGrid 
agus a leathghníomhaireacht sa Fhrainc, 
Réseau de Transport d’Électricité (RTÉ). Ar 
an obair a thabhairt chun críche, beidh sé ar 
an Idirnascaire leictreachais is mó in Éirinn.  
Is Tionscadal Leasa Choitinn de chuid an AE 
an tIdirnascaire Ceilteach agus cheadaigh an 
AE deontas €530m ina leith. De réir an 
sceidil, tabharfar an obair ar an tionscadal 
chun críche ionas go mbeidh sé i bhfearas 
faoi dheireadh na bliana 2026. 

Comhphlean Gníomhaithe á shíniú idir Éire agus an Fhrainc, Lúnasa 2021 
© An Roinn Gnóthaí Eachtracha 

Réigiún thíortha na mBalcán Thiar 

Tá curtha go mór le caidreamh na hÉireann 
le réigiún thíortha na mBalcán Thiar le roinnt 
blianta anuas agus is é is dócha go 
dtiocfaidh béim air maidir le 
comhchaidreamh breise i rith na mblianta 
seo romhainn. 

Tá béim shuntasach faoi láthair ar chur leis 
an gcobhsaíocht, an tslándáil agus an 
rachmas sna 6 stát de chuid na mBalcán 
Thiar atá ag féachaint le ballraíocht san AE a 
bhaint amach, d’fhonn a dóigh go n­éiríonn 
sin leo a fheabhsú trí chuidiú go gníomhach 
lena gcuid iarrachtaí teacht le rialacha, 
caighdeáin, beartais agus gnáis an AE.  

Tá brostú mór tarlaithe maidir leis an 
gcomhchaidreamh ar leibhéal polaitíochta le 
tíortha an réigiúin, trí chruinnithe agus 
caidreamh níos rialta ag polaiteoirí agus ag 
oifigigh agus trí chúnamh gníomhach maidir 
le bearta athchóiriúcháin agus 
athmhuintearais.   

Cás­Staidéar An Ambasáid Santiago, an tSile  

D’fhógair an Rialtas i mBuiséad 2018 go 
raibh Ambasáid le hoscailt sa tSile mar 
chuid den chéad sraith ambasáidí a 
d’osclófaí faoin straitéis Éire Dhomhanda. 

Tugadh feistiú bhuanoifigí na hAmbasáide 
i gceantar gnó Las Condes in Santiago 
chun críche i mí an Mhárta 2020, díreach 
agus tús ag teacht le srianta na paindéime 
sa tSile, rud a d’fhág foireann na 
hAmbasáide ag obair ón mbaile nó ag 
oibriú ar a seal san oifig.  

Ba é Tánaiste na linne, Leo Varadkar T.D., 
a d’oscail na hoifigí go foirmiúla i mí an 
Mhárta 2022 mar chuid de chlár 
leitheadach na Féile Pádraig agus é freisin 
ina ionadaí thar ceann an AE agus na 
hÉireann ag insealbhú Uachtarán na Sile, 
Gabriel Boric. 

Ag teacht le polasaí an Rialtais maidir le 
múnla Áras na hÉireann a fhorbairt ar fud 
an domhain, feistíodh na hoifigí nua ionas 
gur féidir cóiriú do chomhpháirtithe uile 
Fhoireann Éireann iontu a bhíonn 
lonnaithe sa tSile san am atá le teacht. 

Geilleagar na Sile is fearr ó thaobh 
iomaíochta i Meiriceá Laidineach agus is 

leis a cheaptar an rátáil is airde ó thaobh 
infheistíochta.  Tá sé le háireamh ar an 5 
margadh easpórtála is mó maidir le 
hearraí na hÉireann i Meiriceá Laidineach 
agus tá Éire le rangú ar an 6ú tír de chuid 
na hEorpa maidir le sreabhadh glan 
gníomhach IDC don tSile agus ar an 9ú tír 
maidir le stoic IDC.  Ar an gcúnamh atá 
curtha ar fáil ag an Ambasáid nua do lucht 
gnó na hÉireann, áirítear idirbheartaíocht 
den rath leis an Rialtas i ndáil le 
ceisteanna pleanála nó le bainistíocht 
tionscadail, caidreamh ar leibhéal Airí in 
earnálacha éagsúla, mar shampla 
fuinneamh ó fhoinsí inathnuaite agus 
talmhaíocht; agus cuidiú le Comhlachas 
Tráchtála na hÉireann agus na Sile a chur 
ar bun, dream a thug cuairt go hÉirinn i 
mí na Samhna 2022. 

I gcomhthéacs athrú suntasach sóisialta 
agus leasú bunreachta sa tSile, dhírigh an 
Ambasáid ó thús ar thaithí na hÉireann 
maidir leis an gCoinbhinsiún ar an 
mBunreacht agus Tionóil na Saoránach a 
chur in iúl chomh maith leis an 
ngluaiseacht i leith comhionannas pósta.  

 

Oscailt Ambasáid Santiago, Márta 2022 © Viviana Urra

Osclaíodh an chéad Ambasáid cónaithe 
de chuid na hÉireann san Úcráin i mí an 
Mheithimh 2021.  Ó rinne an Rúis 
ionradh mídhleathach ar an Úcráin i 
mí Feabhra 2022, is comhartha 
tábhachtach ar an seasamh polaitíochta 
leis an Úcráin Ambasáid cónaithe a bheith 
againn ar an láthair a fhreastalaíonn don 
chaidreamh agus don chomhordú 
bunriachtanach ar fud réimsí na 
polaitíochta, taidhleoireachta, 
daonnachta, consalachta agus forbartha.  
Le pobal mór de mhuintir na hÚcráine ina 
gcónaí in Éirinn anois, agus le caidreamh 
gníomhach na hÉireann leis an Úcráin i 
gcomhthéacs an chogaidh, is áisiúla mar 
gheall ar ambasáidí cónaithe sa dá thír an 
sruth faisnéise agus comhordúcháin 
eatarthu tráth a bhfuil géardheacrachtaí le 
sárú. 

Rinne an misean comhordú ar an gcéad 
chuairt riamh ag Taoiseach don Úcráin i 
mí Iúil 2022, marc suntasach maidir leis 
an gcaidreamh déthaobhach idir Éirinn 
agus an Úcráin, agus ar dhá chuairt a thug 

an tAire Gnóthaí Eachtracha i mí Lúnasa 
2021 agus mí Aibreáin agus mí Mheán 
Fómhair 2022.   

Chuidigh an Ambasáid a bheith ar an 
bhfód san Úcráin freisin maidir le cúnamh 
consalachta a chur ar fáil do shaoránaigh 
de chuid na hÉireann agus a ngaolta san 
Úcráin, cásanna lenar bhain dúshlán faoi 
leith san áireamh ó tharla ionradh na 
Rúise.  Tá dream aitheantais cothaithe ag 
an Ambasáid i measc dreamanna rialtais, 
taidhleoireachta, gnó agus sochaí sibhialta 
i gCív agus in áiteanna eile san Úcráin. 

De réir mar a thit eachtraí na bliana 2022 
amach, bhí an bheartaíocht maidir le 
hionradh mídhleathach na Rúise ar an 
Úcráin, cuidiú le rialtas agus le muintir na 
hÚcráine, agus oibriú ar mhaithe leis an 
ord idirnáisiúnta bunaithe ar rialacha ar na 
bearta príomhthábhachta ag Éirinn.  Bhí 
an straitéis Éire Dhomhanda, leis an 
mbéim ar ról na hÉireann ar ardán an 
domhain, ina chreatchóras maidir le 
hidirbheartaíocht na hÉireann. 

Teach Laighean lasta gorm agus buí i ndlúthpháirtíocht leis an Úcráin © An Roinn Gnóthaí Eachtracha

Cás­Staidéar Foireann na hÉireann i dTóiceo  

Bunaíodh caidreamh taidhleoireachta idir 
Éirinn agus an tSeapáin sa bhliain 1957 
agus osclaíodh na hambasáidí i mBaile 
Átha Cliath agus i dTóiceó sna blianta 
1964 agus 1974 faoi seach.  Tá baill 
foirne in Áras na hÉireann faoi láthair ón 
Roinn Gnóthaí Eachtracha, ón Roinn 
Talmhaíochta, Bia agus Mara, 
ó Fhiontraíocht Éireann, Gníomhaireacht 
Forbartha Tionscail na hÉireann, Bord Bia 
agus Comhlachas Tráchtála na Seapáine 
agus na hÉireann.   

Shocraigh an Rialtas sa bhliain 2017 Áras 
na hÉireann nua a fhorbairt sa tSeapáin.  

Beidh Áras nua na hÉireann ina ionad 
suaitheantais de scoth na linne ónar féidir 
le Foireann Éireann sa tSeapáin a bhfuil ar 
fáil in Éirinn a léiriú agus a chur chun cinn.  
Beidh spás ann don Ambasáid, don áras 
cónaithe oifigiúil, d’oifigí ag 
Gníomhaireachtaí Stáit a bhfuil ardú ag 

teacht ar a líon chomh maith le spás 
oirfidíochta arna dhearadh le haird ar 
chúrsaí fuaime a úsáidfear freisin mar 
ionad taispeántais, áisionad 
gnó/comhdhála, chomh maith le 
leabharlann idirghníomhaíochta agus 
acmhainn cultúir.  Beidh sé ina ionad mór 
cruinnithe agus ina shócmhainn ag 
muintir na hÉireann sa tSeapáin agus ag 
na hearnálacha gnó, taighde, oideachais, 
turasóireachta agus cultúir sa tír seo. 

Déanfaidh Áras nua na hÉireann i dTóiceo 
tairbhe mhór maidir le haird a tharraingt 
ar phróifíl na hÉireann sa tSeapáin go 
ginearálta. Cuirfear an oidhreacht cultúir, 
cruthaitheacht agus nuálaíocht na 
hÉireann i láthair le togha na 
dearthóireachta.  Beidh sé in úsáid roimh 
Chlár EXPO 2025 Osaka na hÉireann 
agus, go deimhin, ina ionad i dTóiceo do 
ghnéithe den chlár sin. 

Damhsóir Gaelach ag damhsa i dTóiceo do Lá Fhéile Pádraig 2023. © An Roinn Gnóthaí Eachtracha 

8.5 Gnó, Trádáil, 
Turasóireacht & 
Comhcheangal 

Is mór atá ballraíocht na hÉireann san 
Aontas Eorpach agus caidreamh na tíre leis 
na Stáit Aontaithe ina siocracha le trádáil 
idirnáisiúnta na hÉireann.  Feictear i ndáil le 
tíortha atá oscailte maidir le trádáil 
idirnáisiúnta gur dócha go dtarlóidh forás 
níos tréine, nuálaíocht agus feabhsú 
táirgíochta iontu agus gur iontu a chuirtear 
ioncam níos airde agus deiseanna 
fostaíochta níos iomadúla ar fáil do mhuintir 
na tíre.   

Is suntasach an t­athrú atá tagtha ar 
chaidreamh trádála na hÉireann ó seoladh 
an straitéis Éire Dhomhanda sa bhliain 2018 
agus margaí ag dul in oiriúint do chúinsí nua 
agus do ghéarchéimeanna i ndiaidh a chéile.  
D’fhág teacht i láthair níos tréine na 
hÉireann thar lear gurbh acmhainn dúinn 
cóiriú do na réimsí dúshláin éagsúla seo. 

Tá athrú buan curtha ag an mBreatimeacht 
ar an gcaidreamh trádála idir Éirinn agus an 
Ríocht Aontaithe agus is féidir a bheith ag 
tnúth le tuilleadh athruithe.   Tá cóiriú 
déanta, a bheag nó a mhór, ag 
gnólachtaí maidir leis na hathruithe 
bunúsacha seo, malairt slabhraí soláthair 
aimsithe agus iad á spreagadh chun 
margaí nua a aimsiú.  An tráth céanna, tá an 
easpórtáil go dtí an Ríocht Aontaithe á 
choinneáil tréan agus tá acmhainn bhreise 
go fóill sa mhargadh sin.  Beidh caidreamh 
beoga trádála agus infheistíochta leis an 
Ríocht Aontaithe ina dhlúthchuid i gcónaí de 
mhúnla eacnamaíochta na hÉireann. 

Chuir paindéim COVID­19 isteach ar 
shlabhraí soláthair ar fud an domhain agus 
cruthaíodh timpeallacht éiginnteacht maidir 
le trádáil idirnáisiúnta.  

B’éigean smachtbhannaí trádála agus 

eacnamaíochta de chuid an AE in aghaidh na 
Rúise (chomh maith leis an mBealarúis agus 
an Iaráin) mar gheall ar ionradh lánscála na 
Rúise san Úcráin. Tháinig béim níos géire 
dá bharr freisin ar réimsí laige an AE maidir 
le slándáil fuinnimh, bunábhar cinniúnach 
agus bonneagar agus tá sé ina shiocair 
freisin ag an AE le huathrialaitheacht 
straitéiseach níos mó. Cé gur ní a mbeadh 
fáilte roimhe go bunúsach iarrachtaí a 
chinntiú gur féidir leis an AE freastal do 
riachtanas buntábhachtach na saoránach 
agus na ngnóthas, tá baol don trádáil 
oscailte i gceist le haon mhúnla 
tionsclaíochta agus trádála a chuireann cosc 
ar an acmhainn slabhraí soláthair a 
choinneáil ar bun le raon éagsúil 
comhpháirtithe iontaofa idirnáisiúnta.   

 

Straitéis Nua Trádála agus Infheistíochta 

Leagtar amach i Luach d’Éirinn, Luach don 
Domhan, Straitéis Trádála agus Infheistíochta 
na hÉireann arna fhoilsiú i mí Aibreán 2022, 
an cur chuige maidir leis an mbeartas trádála 
i rith an chuid eile de ré feidhme na 
straitéise Éire Dhomhanda,  le cuspóirí 
soiléire maidir le forás agus éagsúlú ar 
mhargaí easpórtála agus ar shlabhraí 
soláthair na hÉireann, a bhfuil beartas 
trádála an AE agus córas na gcomhaontuithe 
saorthrádála ina bhonn treise faoi.  Leagtar 
amach sa Straitéis na príomhnithe is féidir a 
thabhairt i gcrích, an acmhainn iomaíochta a 
chaomhnú agus a fheabhsú san áireamh; 
aird ar an tairbhe atá le trádáil agus 
infheistíocht idirnáisiúnta; agus gnóthais a 
bheith níos mó ar an eolas faoi chóras na 
gcomhaontuithe saorthrádála.  

Sonraítear faoin straitéis seacht gcinn de 
bhearta príomhthábhachta:  
• treisiú le héiceachóras eacnamaíochta 

agus trádála na hÉireann; 

• athbhreithniú agus athnuachan ar na 
Foirne Margaidh Áitiúil; 

• soirbhiú d’ionad na hÉireann i 
Slabhraí Domhanda Luacha agus 
Soláthair; 

• Leasa na hÉireann mar náisiún trádála 
a chur in iúl; 

• toradh na hÉireann de dheasca 
Chomhaontuithe Saorthrádála an AE 
a ardú chomh mór agus is féidir; 

• Seachtain nua bhliantúil Mhisean 
Trádála Fhoireann Éireann; agus 

• bearta a dhéanamh chun tairbhe 
ó Mhargadh Aonair an AE a thabhairt 
i gcrích. 

 
Déantar cur i bhfeidhm na Straitéise faoi 
mhaoirseacht na Comhairle Trádála agus 
Infheistíochta atá faoi chathaoirleacht an 
Aire Fiontar, Trádála & Fostaíocht agus a 
bhfuil Grúpa Oifigeach Sinsearach Tras­
rannach ag fónamh di. 

Tugadh an t­athbhreithniú ar na Foirne 
Margaidh Áitiúil chun críche i mí na 
Nollag 2022.  Bíonn baill foirne 
Ambasáide, Consalachta, 
Gníomhaireachta Stáit i dtír nó i réigiún 
amháin ar an bhFoireann Margaidh Áitiúil 
ar a leagtar an cúram comhordaithe 
maidir leis an dícheall leas na hÉireann a 
chur chun cinn ar an margadh sin.  
Luaitear moltaí san athbhreithniú ar na 
Foirne Margaidh Áitiúil maidir lena 
bhfeidhmiú san am atá romhainn, ar a n­
áirítear moladh go gcuirfí Foireann Margaí 
Ceanncheathrún ar bun i rith R2 2023 
d’fhonn treoir chomhordaithe agus 
cúnamh uile­Rialtais ón lárionad a chur ar 
fáil do na Foirne Margaidh Áitiúil 
allamuigh.  

Eagrófar freisin Seachtain Mhisean 
Trádála Fhoireann Éireann den chéad uair 
sa bhliain 2023, beart bliantúil a 
dhéanfaidh fónamh maidir le 
haidhmeanna an Rialtais éagsúlacht breise 
a thabhairt i gcrích maidir le margaí agus 
cuidiú leis an bhforbairt agus an leathnú i 
ndáil le heaspórtáil, turasóireacht agus 
infheistíocht eachtrach ó na margaí reatha 
agus ó mhargaí nua.  

Tá de rún cur le feiceálacht agus le próifíl 
na hÉireann sa spriocmhargadh, bunaithe 
ar an aird a tharraingítear ar fud an 
domhain i rith chlár bliantúil na Féile 
Pádraig.   

Ó cuireadh Margadh Aonair an AE ar bun, 
tá na milliúin post cruthaithe agus luach 
breise suntasach curtha le heacnamaíocht 
na hEorpa.  Mar chuid de AE50, 
d’eagraigh Éire comhdháil shuntasach ar 
an Margadh Aonair i mí Dheireadh 
Fómhair 2022 ag ar chuir páirtithe 
leasmhara as réimsí eacnamaíochta, 
acadúlachta agus polaitíochta an tsaoil in 
Éirinn agus san Eoraip a dhearcadh ar an 
rath iontach atá air in iúl, chomh maith 
leis an acmhainn rath den chineál céanna 
a thabhairt i gcrích go fóill maidir le 
seirbhísí.   

Tá forás na táirgiúlachta in earnálacha 
seirbhísí an AE trí oiread níos moille ná 
mar atá in earnálacha na déantúsaíochta, 
agus is díol suntais a oiread is fearr a 
chruthaigh earnáil na seirbhísí i Stáit 
Aontaithe Mheiriceá leis na deicheanna 
de bhlianta anuas. 

Is suntasach an tairbhe atá as an Margadh 
Aonair ag Éirinn agus ag an Aontas 
Eorpach.  Dá ainneoin sin, beidh gá i rith 

na mblianta seo romhainn oibriú leis na 
comhpháirtithe san AE d’fhonn na 
deiseanna atá i gceist leis a thapú go 
hiomlán i réimsí digiteacha agus maidir le 
seirbhísí.  Is práinní arís an obair sin i 
gcomhthéacs deacrachtaí suntasacha 
eacnamaíochta, polaitíochta agus 
timpeallachta. 

 

Teacht i láthair níos forleithne thar lear  

Ar cheann d’fheidhmeanna lárnacha na 
misean taidhleoireachta, tá cuspóirí 
eacnamaíochta an Rialtais a thabhairt i 
gcrích thar lear ar mhargaí nua atá i mbéal a 
bhforbartha agus ar na margaí reatha araon. 

Tá oifigigh ar chéim an Chomhairleora agus 
an Ataisé Trádála ag an Roinn Fiontar, 
Trádála agus Fostaíochta sa Bhruiséil, sa 
Ghinéiv, i Londain, i mBeirlín, i Washington 
DC agus i mBéising.  Braitheann béim a 
gcuid oibre sna misin éagsúla ar an ionad, le 
roinnt acu dírithe den chuid is mó ar chúrsaí 
trádála, agus tuilleadh dírithe ar leas na 
hÉireann a chur chun cinn san AE agus in 
eagraíochtaí  idirnáisiúnta.  Bíonn na 
hoifigigh seo ar Fhoireann Margaidh Áitiúil 
maidir leis an margadh sin. 

Mar gheall ar a tábhacht a thuigtear a bheith 
le caidreamh domhanda a choinneáil ar bun, 
tá dream naonúr oifigeach ag an Roinn 
Airgeadais a cheaptar i misin de chuid na 
hÉireann thar lear.  Tugtar san áireamh leis 
sin meitheal atá ceaptha le Buanionadaíocht 
na hÉireann chuig an Aontas Eorpach sa 
Bhruiséil, ag an ECFE i bPáras agus 
ataiséanna atá ceaptha in Ambasáidí na 
hÉireann i mBeirlín agus i Londain.   

 

 

Tá oifigigh ar iasacht ag an gCiste 
Airgeadaíochta Idirnáisiúnta agus ag an 
mBanc Domhanda in Washington DC agus 
Státchiste na Ríochta Aontaithe i Londain.  

Tá breis infheistíochta i gcúrsaí talmhaíochta 
agus trádála ar na cuspóirí faoin straitéis Éire 
Dhomhanda, ní is léir ó Aire Stáit a cheapadh 
le freagracht faoi leith maidir le Margaí Nua 
a Fhorbairt.  Chomh maith leis an meitheal 
leathnaithe ataiséanna in ionaid 
straitéiseacha – Meicsiceo, Tóiceo, Súl agus 
Beirlín – déantar an earnáil a threisiú le 
saineolaithe arna bhfostú go háitiúil a 
chuireann eolas áitiúil breise agus saineolas 
speisialta ar fáil maidir le teacht ar an bhfód 
ar an margadh agus forbairt trádála sna 
háiteanna sin. 

Tá leathnaithe ag Fiontraíocht Éireann le 
teacht i láthair na heagraíochta ar fud an 
domhain le hocht gcinn d’oifigí nua thar lear, 
in München, Lyon, Manchain, Cóbanhávan, 
Montréal, Seattle, Melbourne agus cathair 
Ho Chi Minh. Cuirtear léargas 
ríthábhachtach ar an margadh agus 
comhairle ina leith ar fáil ó na hoifigí sin ar 
mhaithe le gnóthais de chuid na hÉireann 
atá i mbun iomaíochta agus ag gnóthachtáil 
ar mhargaí an domhain.  Tá Albain á scrúdú 
ag Fiontraíocht Éireann mar ionad eile ina 
bhféadfaí oifig a lonnú.  

Tá curtha ag GFT Éireann le líon na ndaoine 
nó na n­oifigí thar lear le hoifigí nó baill 
foirne nua in Toronto; Seattle; Mountain 
View, California; Atlanta; Nua­Eabhrac; 
Raleigh Durham (lonnaithe in oifig Atlanta); 
Chicago; Londain; Páras; agus Frankfurt, 
agus tá “Fionnachtaithe” (ionadaithe a 
dhéanann deiseanna margaidh a mheas) 
ceaptha maidir le Türkiye, an Afraic Theas, 
Aontas na nÉimíríochtaí Arabacha agus 
Iosrael.  

Faoin straitéis Éire Dhomhanda, tá leathnú 
curtha freisin le hionadaíocht Bhord Bia sna 
Stáit Aontaithe, sa Ghearmáin, sa tSín, san 
Ísiltír, sa Pholainn, in Aontas na nÉimíríochtaí 
Arabacha, i Singeapór agus sa Ríocht 
Aontaithe. 

Tá an chéad oifig sna Stáit Aontaithe oscailte 
ag Fís Éireann/Screen Ireland in Los Angeles 
agus táthar, ag obair leis an gConsalacht nua 
ansin, i mbun earnáil na cruthaitheachta ar 
scáileán a chur chun cinn agus an caidreamh 
idir comhlachtaí léiriúcháin na hÉireann agus 
lucht na cruthaitheachta le stiúideonna agus 
comhpháirtithe eile sna Stáit Aontaithe a 
neartú agus Éire a chur chun cinn mar láthair 
maidir le léiriúchán san Eoraip. 

Tá curtha ag Turasóireacht Éireann le córas 
na n­oifigí sna Stáit Aontaithe le hoifig nua in 
San Francisco. 

 

Gnóthaí Airgeadais Idirnáisiúnta 

Tarraingíodh aird sa bhliain 2018 sa straitéis 
Éire Dhomhanda ar an deis agus ar an 
bhfiúntas a bhaineann le caidreamh na 
hÉireann le Forais Airgeadais Idirnáisiúnta 
(IFI), rud a fhágann cead cainte ag Éirinn ag 
fóraim thábhachtacha maidir le 
cúrsaí eacnamaíochta an domhain agus 
ceisteanna forbartha idirnáisiúnta. Tá 
ballraíocht ag Éirinn ar an gCiste 
Airgeadaíochta Idirnáisiúnta (IMF), ar Ghrúpa 
an Bhainc Dhomhanda (WBG), ar Ghrúpa 
Bhanc Forbartha na hÁise (ADB), ar Bhanc 
Bonneagair agus Infheistíochta na hÁise 
(AIIB), ar an mBanc Eorpach Infheistíochta 
(EIB), ar an mBanc Eorpach Athfhoirgníochta 
agus Forbartha (EBRD), agus ar Bhanc 
Forbartha Chomhairle na hEorpa (CEB).  Ó 
seoladh an straitéis Éire Dhomhanda, tá Éire 
ceangailte anois le Banc Forbartha na 
hAfraice (AfDB) agus leantar de bhallraíocht 
i mbancanna forbartha eile a mheas.  

Bhíothas páirteach i dtionscnaimh ar fud na 
bhForas Airgeadais Idirnáisiúnta maidir le 
paindéim  COVID­19 agus i ndáil le 
hionradh lánscála na Rúise ar an Úcráin. 

I mí na Nollag 2022, atoghadh an tAire 
Paschal Donohoe ina Uachtarán ar an 
nGrúpa Euro ar feadh téarma breise dhá 
bhliain go leith.  Is léiriú a thoghadh ar dtús i 
rith ré na Straitéise seo, agus nuair a 
toghadh e arís tráth níos faide anonn, ar an 
ról ceannródaíochta a fhéadann Éire a 
chomhlíonadh ar leibhéal na hEorpa agus 
thug sé deis dlús a chur le caidreamh 
déthaobhach i mbun bainistíochta ar chlár 
oibre an Ghrúpa Euro agus a chur chun 
tosaigh.  

Baineann leis an ról sin caidreamh rialta le 
hUachtarán an BCE, le hUachtarán an 
Choimisiúin Eorpaigh agus le ceannairí an 
AE arna dtionól in ainm na Comhairle 
Eorpaí.  Déanann Uachtarán an Ghrúpa Euro 
cathaoirleacht ar Bhord Rialtóirí an tSásra 
Cobhsaíochta Eorpaigh agus déanann 
freastal ar Chruinnithe Mullaigh Limistéar an 
Euro agus ar chruinnithe Airí Airgeadais agus 
Rialtóirí Bhanc Ceannais na dtíortha G7.  

Céim chun tosaigh eile maidir le próifíl na 
hÉireann i ndáil le cúrsaí baincéireachta agus 
seirbhísí airgeadais an AE is ea ról an 
Choimisinéara Eorpaigh um Chobhsaíocht 
Airgeadais, Seirbhísí Airgeadais agus Aontas 
na Margaí Caipitil – ról atá ag Éirinn agus ar 
díol suntais an fiúntas atá leis. 

Tá méadú ag teacht bliain i ndiaidh bliana ar 
líon na mbearta caidrimh idirnáisiúnta ag an 
Aire Airgeadais, le cuairteanna isteach agus 
amach ar siúl ar fud an AE agus níos faide 
ó bhaile. Is deiseanna iad seo 
comhpháirtithe agus comhoibriú a chothú ar 
fud réimsí éagsúla, baincéireacht, seirbhísí 
airgeadais agus cúrsaí cánachais san 
áireamh.  

Mar gheall ar shrianta maidir le COVID­19, 
chuir an Roinn Airgeadais clár le chéile de 
bhabhtaí caidrimh fíorúla idir Airí go 
hidirnáisiúnta d’fhonn a chinntiú go 
bhféadfaí leanúint leis an gcomhchaidreamh 
le comhpháirtithe san AE agus go 
hidirnáisiúnta.  

Leantar de na modhanna nua 
comhchaidrimh sin a úsáid chomh maith leis 
an taisteal agus na cruinnithe ar aon láthair 
agus is tairbheach an nós iad chun an 
caidreamh idirnáisiúnta le comhpháirtithe 
príomhthábhachta a chothú agus a fhorbairt. 

Leanfaidh an Rialtas agus na 
gníomhaireachtaí éagsúla stáit, i gcomhar le 
hearnáil an airgeadais, de ‘Éire do 
Ghnóthaí Airgeadais’ a chur i bhfeidhm, an 
straitéis uile­rialtais maidir le hearnáil na 
seirbhísí airgeadais idirnáisiúnta in Éirinn a 
fhorbairt go dtí an bhliain 2025, agus táthar 
ag saothrú chun breith ar gach deis ar 
infheistíocht isteach.  

Tá Aire Stáit faoi leith, agus ceannaireacht 
ó na n­earnálacha poiblí agus príobháideach, 

ar fáil maidir le cur i bhfeidhm na Straitéise a 
fhágann Éire i riocht iomaíochta mar ionad 
airgeadais idirnáisiúnta. Ag cur leis an 
straitéis, bíonn Fóram Airgeadais na hEorpa 
ar an ócáid shuaitheantais gach bliain maidir 
le hearnáil na seirbhísí airgeadais 
idirnáisiúnta in Éirinn a chur chun cinn.  
Déanann meascán iléagsúil de cheannairí ón 
earnáil phoiblí agus d’fheidhmeannaigh 
shinsearacha ó chomhlachtaí domhanda 
freastal gach bliain ar an bhFóram a 
mheallann an lucht cinntí mórthionchair seo 
go hÉirinn. 

 

Misin Trádála 

Bliain i ndiaidh bliana, cuireann Fiontraíocht 
Éireann agus Gníomhaireacht Forbartha 
Tionscail na hÉireann clár de mhisin trádála 
agus infheistíochta agus d’imeachtaí eile ar 
siúl chun cur le próifíl na hÉireann.  Is 
fiúntach an bealach sin chun margaí nua 
agus margaí reatha a fhorbairt do 
chomhlachtaí de chuid na hÉireann agus Éire 
a chur chun cinn mar áit bhreá 

Cathaoirleacht á déanamh ar an nGrúpa Euro © Oifig Uachtarán an Ghrúpa Euro, Baile Átha Cliath

mhaireachtála, oibre, gnó, infheistíochta 
agus turasóireachta. 

Le blianta beaga anuas, is chuig Limistéar an 
Euro, Meiriceá Thuaidh agus réigiún na 
hÁise agus an Aigéin Chiúin a tugadh 
mórchuid na Misean Trádála faoi stiúir Aire, 
na háiteanna is mó a bhfuil lena mbaineann 
deiseanna foráis do chomhlachtaí  
Éireannacha.  Dhírigh na Misin Trádála seo ar 
inniúlacht nuálaíochta agus cumas 
inchomórtais chomhlachtaí na hÉireann a 
chur i láthair do cheannaitheoirí idirnáisiúnta 
in earnálacha éagsúla, seirbhísí a dhéantar a 
thrádáil go hidirnáisiúnta, teicneolaíocht 
airgeadais, foirgníocht ardteicneolaíochta, 
innealtóireacht, TEC agus eolaíochtaí saoil. 

Tar éis sos mar gheall ar COVID­19, 
eagraíodh sraith de mhisin trádála agus 
infheistíochta sa bhliain 2022 go dtí na 
háiteanna seo a leanas: Cósta Thiar na Stát 
Aontaithe; an Phortaingéil; Stáit Aontaithe 
Mheiriceá agus Meicsiceo; an Spáinn; an 
Fhrainc, an Ísiltír agus an Ghearmáin; an 
Ríocht Aontaithe; Singeapór; agus an 
Danmhairg.  

Bíonn Misean Trádála bliantúil ag Airí ón 
Roinn Talmhaíochta, Bia agus Mara i 
gcomhar le Bord Bia, Córais Inbhuanaithe 
Bia na hÉireann agus Fiontraíocht Éireann.  
Le hAnailís Ord Tábhachta Margaí Bhord Bia 
a shonraítear na spriocmhargaí do na Misin 
Trádála seo a mbaineann ionchas mór foráis 
leo.  Ó tharla athoscailt maidir leis an taisteal 
idirnáisiúnta sa bhliain 2022, eagraíodh 
Misin Trádála Talmhaíochta agus Bia faoi 
stiúir Airí sna háiteanna seo a leanas: Aontas 
na nÉimíríochtaí Arabacha, an Araib 
Shádach, Stáit Aontaithe Mheiriceá, 
Meicsiceo, an Ghearmáin, an tSeapáin, 
Singeapór agus Vítneam. Tá misin trádála 
oideachais beartaithe chomh maith, d’fhonn 
caidreamh nua a cheangal agus caidreamh 
seanbhunaithe a neartú. 

Chomh maith leis na misin trádála fhoirmiúla 
trí chomhoibriú Fhoireann na hÉireann thar 
lear, déantar deiseanna aidhmeanna 
eacnamaíochta an Rialtais a shaothrú a 
cheangal go rialta le cuairteanna Airí agus le 
cuairteanna ardleibhéil eile. Is léir sin go mór 
ar chláir chuairteanna na Féile Pádraig ach is 
amhlaidh an cás freisin maidir le cuid mhór 
cuairteanna eile gach bliain.  Cinntítear 
freisin le cur chuige Fhoireann na hÉireann 
go mbíonn an líon is mó is féidir 
d’aidhmeanna straitéise Éire Dhomhanda á 
saothrú le gach cuairt, maidir le 
cúrsaí polaitíochta, diaspóra, cultúir agus 
eacnamaíochta. 

 

Iléagsúlacht maidir le Margaí IDC 

Tá straitéis Ghníomhaireacht Forbartha 
Tionscail na hÉireann dírithe i gcónaí ar 
iléagsúlacht margaí maidir le 
foinsí infheistíochta.  Tá na Stáit Aontaithe, 
an geilleagar is mó ar domhan agus an 
ceannródaí maidir le nuálaíocht, tábhachtach 
mar mhargadh i gcónaí agus deiseanna 
infheistíochta á lorg trína gcruthaítear 
fostaíocht, más ó nuálaíocht 
bhonnathraitheach, ó chlaochlú digiteach, 
nó ó inmharthanacht timpeallachta a 
eascraíonn siad.  Le béim bhreise ar 
leanúnachas gnó, tá Gníomhaireacht 
Forbartha Tionscail na hÉireann ag 
díriú freisin ar éagsúlacht infheistíochta as 
an Eoraip, ón Ríocht Aontaithe agus as 
réigiún na hÁise agus an Aigéin Chiúin.  

Mar gheall ar bhéim na Gníomhaireachta 
Forbartha Tionscail ar an iléagsúlacht, tá 
ardú tagtha maidir le IDC nach as na Stáit 
Aontaithe é ó 33% idir 2015 agus 2019 go 
dtí 35% maidir le 2020/2021, agus tá de 
rún ag an nGníomhaireacht Forbartha 
Tionscail ardú níos mó arís a thabhairt air sin 
i rith ré feidhme na Straitéise seo. 

Talmhaíocht agus Bia 

Ainneoin teagmhais gheopolaitíochta ar 
bhain dúshlán mór leo ó ceapadh an straitéis 
Éire Dhomhanda, maidir leis an 
mBreatimeacht, COVID­19 agus ionradh 
lánscála na Rúise ar an Úcráin, tá easpórtáil 
talmhaíochta agus bia na hÉireann buan 
seasmhach, le luach iomlán €18.9 billiún leis 
an easpórtáil sa bhliain 2022, ardú maith ar 
luach €13.7 billiún sa bhliain 2018.  

Tá d’aidhm le straitéis talmhaíochta agus bia 
na hÉireann, Fís Bia 2030, Éire a bheith 
chun tosaigh ar thíortha an domhain maidir 
le Córais Bia Inbhuanaithe (CBI) a thabhairt i 
gcrích, le haird ar an gcomhcheangal a 
bhaineann le bia, sláinte agus an 
timpeallacht. 

Le caighdeáin de scoth an domhain maidir le 
sábháilteacht bia, sláinte & leas ainmhithe 
agus cúrsaí inmharthanachta mar bhonn 
treise faoin mbeartaíocht, tá socraithe de 
sprioc ag an earnáil an easpórtáil 
talmhaíochta agus bia a ardú go dtí €21 
billiún faoin mbliain 2030. 

Tá maoiniú breise á chur ar fáil do Bhord Bia 
d’fhonn deiseanna cur leis an easpórtáil 
talmhaíochta agus bia a thabhairt i gcrích, 
chomh maith le fónamh do chuideachtaí atá 
ag teacht ar an bhfód ar sheanmhargaí nó ar 
mhargaí nua idirnáisiúnta nó ag leathnú lena 

sciar den mhargadh. Bhí béim faoi leith ar 
mhargaí a sonraítear gur leo a bhaineann an 
acmhainn is mó foráis maidir le heaspórtáil. 

I rith an chuid eile de ré feidhme an straitéis 
Éire Dhomhanda, tá beartaithe leanúint den 
saothar aidhmeanna na Straitéise ón tús a 
thabhairt i gcrích, i ndáil le trádáil 
talmhaíochta agus bia, na spriocanna a 
luaitear in Fís Bia 2030 agus i Ráiteas 
Straitéise 2022­2025 Bhord Bia san 
áireamh, agus éagsúlacht nua maidir le 
margaí a thabhairt i gcrích i ndáil le hearraí 
talmhaíochta na hÉireann atá 
d’ardchaighdeán agus a tháirgtear ar 
bhealach inmharthana.  

 

Cur chun cinn na trádála ag World Expo 

Is mór an t­ardán an World Expo. Ba 
thábhachtach an sampla den straitéis Éire 
Dhomhanda i mbun oibre rannpháirtíocht 
mhórthionchair na hÉireann ag Expo 2020 
Dubai agus b’ardán é trínarbh fhéidir comhar 
praiticiúil tras­Rialtais agus cur chuige 
slánchóirithe maidir le cúrsaí cumarsáide.  

Beidh Éire rannpháirteach sa World Expo 
2025 in Osaka, ag cur leis an lón taithí ón 
rannpháirtíocht in Expo 2020 – le cur 
chuige slánchóirithe Fhoireann na hÉireann 
in athuair. 

Amharc ón aer san oíche ag Expo 2020 in Dubai © Ireland at Expo/Expo 2020 Dubai 

Cás­Staidéar Expo 2020 Dubai  

Bhí dea­thoradh ar rannpháirtíocht na 
hÉireann ag Expo 2020 Dubai i ndáil le 7 
gcinn de leibhéil idircheangailte, eadhon:  

1. Líon na gcuairteoirí 
2. Boilsciú digiteacha 
3. Tráchtaireacht sna meáin 

chumarsáide idirnáisiúnta  
4. Rannpháirtíocht lucht gnó 
5. Comhchaidreamh polaitíochta 
6. Comhchaidreamh leis an diaspóra 
7. Inniúlacht Fhoireann na hÉireann. 
  

Is féidir tosca éagsúla a lua leis an dea­
thoradh seo.  Bhí téama forghinearálta 
chlár na hÉireann, ‘cruthaitheacht an 
duine’, i gcodarsnacht go mór le mórchuid 
na bpuball eile ina raibh an bhéim ar 
thaispeántas teicneolaíochta.  Bhí béim ar 
an gcaidreamh pearsanta, agus acmhainní 

á gcur ina leith sin, agus thaitin sin le líon 
ba mhó ná 350,000 duine a thug cuairt ar 
an bPuball.  D’eagraigh Éire imeachtaí 
féiltiúla fáiltiúla i rith sé mhí an Expo, ina 
measc Riverdance, Cór Domhanda Expo 
agus ceiliúradh na Féile Pádraig ag Expo. 
Bhí taispeántas buan idirghníomhaíochta 
ag Turasóireacht Éireann a sheas as féin.  

Bhí an­éifeacht leis an mboilsciú 
digiteacha ar rannpháirtíocht na hÉireann 
ag Expo agus chuaigh sin i bhfeidhm go 
mór.  Gnóthaíodh aird na meán 
cumarsáide agus bhí an tráchtaireacht 
moltach.  Foilsíodh 700 alt ar na meáin 
chumarsáide idirnáisiúnta faoi Éirinn ag 
Expo agus chuathas i gcion ar 19.3m ar 
na meáin shóisialta, idir Facebook, Twitter 
agus Instagram.  

Pailliún na hÉireann ag Expo 2020 © Ireland at Expo 

Cuireadh i bhformáid fhíorúil le 
rannpháirtíocht na hÉireann ag Expo 
2020 trí ireland.ie/expo – ar a raibh trácht 
ar gach beart caidrimh, an clár iomlán á 
léiriú, agus deis cuairt fhíorúil a thabhairt 
ar an láthair.  

Ba léiriú praiticiúil ar choincheap 
“Fhoireann na hÉireann” Expo 2020 
Dubai agus rinneadh comhoibriú dlúth ar 
fud na Ranna Rialtais, na 
nGníomhaireachtaí Stáit, earnáil an 
chultúir agus an oideachais, chomh maith 
le lucht gnó dhiaspóra na hÉireann (Irish 
Business Network Dubai).   

Tháinig ocht gcinn de thoscaireachtaí 
ardleibhéil polaitíochta as Éirinn agus 
eagraíodh níos mó ná 70 mórócáid de 
chuid Fhoireann na hÉireann le linn Expo 
ar fhreastail níos mó ná 75,000 duine. 
Chomh maith leis sin, tugadh deis 
chomhpháirtíochta le puball na Náisiún 

Aontaithe le béim ar na Spriocanna 
Forbartha Inbhuanaithe (SFI), leis an 
gCoimisiún Eorpach nuair a chuir Éire 
taispeántas ar siúl faoi ghradaim 
ailtireachta Mies van der Rohe an AE, 
comhpháirtíocht trasteorann maidir le 
turasóireacht uile­oileáin a chur chun cinn 
agus deis obair Chúnamh Éireann a chur i 
láthair le dhá thaispeántas speisialta. 

D’eagraigh an Roinn Talmhaíochta, Bia 
agus Mara i gcomhar le Bord Bia, Córais 
Inbhuanaithe Bhia na hÉireann agus 
Margaíocht Chapaill Folaíochta na 
hÉireann, Misean Trádála faoi stiúir Airí go 
hAontas na nÉimíríochtaí Arabacha agus 
don Araib Shádach le linn Expo, lenar 
bhain cruinnithe ag Airí agus freastal ar 
Gulfood 2022 (an tAonach Trádála Bia 
agus Dí is mó sa réigiún).  

Turasóireacht 

Cuireadh isteach go mór ar chuspóirí an 
Rialtais mar a leagadh amach maidir le 
cúrsaí turasóireachta sa bhliain 2018 mar 
gheall ar phaindéim COVID­19. Tharla dul ar 
gcúl suntasach maidir le turasóireacht 
isteach go hÉirinn i rith na paindéime, agus 
tá margaí na hÁise agus an Aigéin Chiúin – 
go háirithe an tSín agus Hong Cong – 
buailte go dona go fóill.  Bhí bac ar obair 
Thurasóireacht Éireann sa réigiún freisin 
anall go dtí lár na bliana 2022 nuair a 
tosaíodh ar athoscailt na hAstráile agus na 
Nua­Shéalainne.  Ina chomhthéacs sin, tá 
Turasóireacht Éireann i mbun measúnú faoi 
láthair ar Mhargaí atá i mBéal Forbartha 
d’fhonn athbhreithniú a dhéanamh ar phlean 
straitéise na heagraíochta agus cur leis na 
hardaidhmeanna maidir leis an réigiún 
amach go dtí an bhliain 2030 le béim faoi 
leith ar chúrsaí inmharthanachta.  Chomh 
maith leis an obair mheasúnaithe sin, 
cuireadh tús in athuair le feachtais  

bolscaireachta Thurasóireacht Éireann san 
Astráil agus sa Nua­Shéalainn i ndeireadh na 
bliana 2022, in éineacht leis na 
príomhpháirtithe turasóireachta agus 
eitlíochta. 

Cuireadh tús le feachtas domhanda 
Thurasóireacht Éireann – Fill your heart with 
Ireland – ar mhargaí thar lear i dtús na bliana 
2023.  Baineann an feachtas le ceiliúradh ar 
bhealaí éagsúla ina mbíonn oileán na 
hÉireann ina gcroí ag cuairteoirí agus ag 
muintir na háite – agus le cuireadh a 
thabhairt do lucht laethanta saoire a theacht 
agus an áit a fheiceáil iad féin. 

Bíonn clár bolscaireachta Thurasóireacht 
Éireann ar na margaí go léir thart ar Lá Fhéile 
Pádraig bliain i ndiaidh bliana ina chuid de 
chlár forleathan de chuid Fhoireann na 
hÉireann, a mbíonn an Taoiseach agus Airí 
chun tosaigh ann, d’fhonn an deis 
eisceachtúil a thapú a bhaineann le Lá Fhéile 
Padraig maidir le caidreamh idirnáisiúnta a 
chothú agus Éire a chur chun cinn thar lear. 

Oifig nua Thurasóireacht Éireann á hoscailt in San Francisco, Bealtaine 2022 
© Turasóireacht Éireann 

Turasóireacht agus Scannánaíocht 

Le blianta beaga anuas, tá ceangal níos 
dlúithe idir tionscal na turasóireachta agus 
tionscal na scannánaíochta in Éirinn.  Tugann 
scéalaíocht an scáileáin dearcadh nua ar 
Éirinn don lucht féachana ar fud an domhain 
– agus cuirtear íomhá in iúl den tír mar áit 
lena mbaineann saibhreas cruthaitheachta 
agus féiniúlacht faoi leith. 

Tá samplaí suntasacha ar fáil den tionchar ar 
chúrsaí turasóireachta ag tionscal na 
scannánaíochta.  Áirítear orthu sin Star Wars: 
Episode VII, Star Wars: Episode VIII, Normal 
People agus Vikings. 

Mar chuid de chur chuige Fhoireann na 
hÉireann, bíonn comhoibriú leitheadach ar 
siúl idir Fís Éireann agus Turasóireacht 
Éireann.  Mar shampla, chruthaigh 
Turasóireacht Éireann – i gcomhar le 
Searchlight Pictures – físeán gairid le lón 
scannánaíochta ó thráth léiriú The Banshees 
of Inisherin ina léirítear na suíomhanna a 
roghnaíodh don scannánaíocht.  Rith 
Turasóireacht Éireann feachtas 
bolscaireachta le híocaíocht leis an bhfíseán 
ar na meáin shóisialta sa Bhreatain Mhór, i 
Stáit Aontaithe Mheiriceá, sa Fhrainc agus 
san Astráil i mí na Samhna agus mí na Nollag 
2022; agus sa Spáinn, san Iodáil, san Ísiltír 
agus sna tíortha Nordacha i mí Eanáir 2023 
– agus tarraingíodh 4.86 milliún babhta 
féachana. Reáchtáladh an feachtas go 

tráthúil nuair a bhí The Banshees of Inisherin 
sna pictiúrlanna i ngach tír.  Tugadh faoi 
bhearta bolscaireachta breise freisin ag 
teannadh le hóiche ghradam na Oscars – i 
naoi gcinn de mhargaí tábhachtacha: na Stáit 
Aontaithe, an Bhreatain Mhór, an Fhrainc, an 
Spáinn, an Iodáil, an Ísiltír, na tíortha 
Nordacha, Ceanada agus an Astráil.  
Tharraing an feachtas beagnach 29 milliún 
babhta seinnte maidir leis na físeáin. 

 

Ceangal Eitleáin 

Tugtar an tábhacht atá le modhanna ceangail 
idirnáisiúnta ar ardchaighdeán san áireamh 
sa Phlean Forbartha Náisiúnta 2021­2030.  
Bhí cistíocht maidir le hatógáil an 
rúidbhealaigh in Aerfort Chorcaí sa bhliain 
2021 agus an rúidbhealach Thuaidh ag 
Aerfort Bhaile Átha Cliath a fhorbairt le 
háireamh ar an infheistíocht sna haerfoirt 
stáit (Baile Átha Cliath, Corcaigh agus 
Aerfort na Sionainne) i rith ré an straitéis 
Éire Dhomhanda.  

Tugann an rúidbhealach nua a osclaíodh i mí 
Lúnasa 2022 deis cur leis na modhanna 
ceangail do gheilleagar oileánda na hÉireann 
agus tá bunriachtanas leis maidir le córas 
Aerfort Bhaile Átha Cliath a fhorbairt.  
Fágfaidh an rúidbhealach nua gur féidir 
gnóthachtáil 31% maidir le hacmhainn 
ceangail a thabhairt i gcrích faoin mbliain 

Feachtas nua Thurasóireacht Éireann 
“Fill your heart with Ireland” seolta in 
2023 © Turasóireacht Éireann

2034, agus bonn daingean a chur faoi stádas 
Aerfort Bhaile Átha Cliath mar cheann 
d’aerfoirt thábhachtacha na hEorpa, 
príomhbhealach ón Eoraip go Meiriceá 
Thuaidh agus cionsiocair le forás 
eacnamaíochta.  Chomh maith leis sin, 
fágfaidh túr nua rialaithe aerthráchta Údarás 
Eitlíochta na hÉireann ag Aerfort Bhaile Átha 
Cliath gur féidir freastal do bhreis tráchta 
agus do chásanna moille san aerfort a 
mhaolú.  Leanadh freisin den infheistíocht i 
ngnéithe bonneagair maidir leis na haerfoirt 
réigiúnacha i rith na tréimhse céanna seo.  

Síníodh ceithre cinn de Chomhaontuithe 
Aeriompair ar leibhéal an AE i rith na bliana 
2021 idir Éirinn agus an Úcráin, an Airméin, 
Catar agus an Túinéis.  Sa bhliain 2022, 
síníodh an chéad chomhaontú aeriompair 
idir blocanna, idir an AE agus Balltstáit an 
Aontais agus Ballstáit Chomhlachas Náisiúin 
na hÁise Thoir Theas (ASEAN) lena n­áirítear 
Brúiné, an Chambóid, an Indinéis, Laos, an 
Mhalaeisia, Maenmar, na hOileáin 
Fhilipíneacha, Singeapór, an Téalainn agus 
Vítneam. Tá forbairt shuntasach ar chúrsaí 
eitlíochta i gceist leis sin agus cuirtear an 
creat dlí ar fáil leis faoina ndéanfar seirbhísí 
sceidealaithe aeir a oibriú idir an dá réigiún.  

 

Calafoirt na hÉireann 

I bhfianaise stádas na hÉireann mar thír 
bheag le córas eacnamaíochta oscailte ar 
imeall na hEorpa, tá earnáil an iompair ar 
muir ríthábhachtach maidir le gluaiseacht 
earraí idir Éirinn agus ár gcuid 
comhpháirtithe trádála.  Ar farraige a 
tharlaíonn tuairim is 90% (arna ríomh de réir 

toirt) de na hearraí trádála ar fad, agus 
tuairim is 10% de na paisinéirí, isteach go 
hÉirinn.  Ba léiriú glé arís eile an 
Breatimeacht agus paindéim COVID­19 ar 
an ról cinniúnach atá le ceangal tráchtála ar 
muir maidir leis an rath ar 
chúrsaí eacnamaíochta agus ar shochaí na 
hÉireann. 

Táthar ag leanúint den fhorbairt ar ghnéithe 
móra bonneagair maidir le trí cinn de 
Chalafoirt (Aicme 1) lena bhfuil Suntas 
Náisiúnta in Éirinn, le Tionscadal 
Athfhorbartha Dhug Alexander i gCalafort 
Bhaile Átha Cliath, Tionscadal Athfhorbartha 
Rinn an Scidígh i gCalafort Chorcaí agus 
obair chun cur le líon agus méid na long ar 
féidir freastal dóibh i bhFaing, Inbhear na 
Sionainne.  Tá infheistíocht shuntasach á 
dhéanamh freisin i gcúrsaí bonneagair agus i 
saoráidí calafoirt i Europort Ros Láir, Calafort 
(Aicme 1) lena bhfuil Suntas Náisiúnta. 

Chuaigh tionscal loingis na hÉireann in 
oiriúint go tréan agus go cuimsitheach do na 
hathruithe ar an éileamh ag lucht gnó i rith 
na mblianta 2020 agus 2021 agus cuireadh 
seirbhísí breise, tráthchláir nua agus 
roghanna toirte nua ar fáil maidir le hearraí a 
iompar anonn chuig margaí na mór­roinne 
nó anall, ionas gur cuireadh go mór leis na 
modhanna ceangail ar muir.  Maidir leis an 
margadh RóRó (Rolladh isteach, Rolladh 
amach), tháinig ardú ar líon na dturas báid go 
calafoirt ar mhór­roinn na hEorpa ó 30 in 
aghaidh na seachtaine go dtí níos mó ná 60. 
Tá aon tríú cuid den trácht RóRó ag seoladh 
anois ar bhealaí díreacha chuig calafort san 
Aontas Eorpach, ardú ó 16% sa bhliain 
2019.  

8.6 Cúrsaí Cultúir  
Tá de phríomhchuspóirí ag an Rialtas maidir 
le cúrsaí cultúir faoin straitéis Éire 
Dhomhanda cur le lorg cultúir na hÉireann 
agus lucht airde níos mó a ghnóthú go 
hidirnáisiúnta do shaothar ealaíontóirí na 
hÉireann.  

Ainneoin na ndeacrachtaí a bhain leis na 
blianta 2020 agus 2021, tugadh na cuspóirí 
seo i gcrích, cé nach ar na gnáthbhealaí a bhí 
á bhfeiceáil a rinneadh sin.  Chuir an 
ghéarchéim dhomhanda sláinte a tharraing 
COVID­19 isteach go mór ar earnáil an 
chultúir agus ar chumas an ealaíontóra 
saothar a chur i láthair go hidirnáisiúnta.  
Bhí gá le dul in oiriúint agus le 
smaointeoireacht chruthaitheachta ionas go 
bhféadfadh Cultúr Éireann leanúint de 
chuidiú le healaíontóirí.  Cuireadh modhanna 
nua cur i láthair i bhfearas trí úsáid na 
teicneolaíochta agus choinnigh cuid mhór 
ealaíontóirí an ceangal leis an lucht airde.  
Tríd an úsáid seo as an teicneolaíocht, lean 
ealaíontóirí de chuid na hÉireann den 
chaidreamh leis an diaspóra agus leis an 
lucht airde idirnáisiúnta agus leathnaigh siad 
lena réimse airde ar fud an domhain le cur i 
láthair ar líne.  

Éacht amháin a cuireadh i gcrích ab ea an 
clár SEODA, imeachtaí ar líne arna léiriú ag 

Cultúr Éireann i rith aimsir na Féile Pádraig 
sa bhliain 2020 agus sa bhliain 2021.  Leis 
an saothar a roghnaíodh, rinneadh ceiliúradh 
ildisciplíneach de scoth an domhain ar 
ealaíona na hÉireann agus cruthaíodh 
ceangal buntábhachtach le dreamanna den 
lucht féachana agus éisteachta ar fud an 
domhain tráth a raibh béim faoi leith ar 
chultúr na hÉireann.  

Tá ardú neamhghnách ar an gcostas 
maireachtála agus ar an gcostas taistil tagtha 
de thoradh ar an gcogadh leanúnach san 
Úcráin.  Fágann na deacrachtaí 
eacnamaíochta sin gur mó an cúnamh atá de 
dhíth ar ealaíontóirí ionas gur féidir an cur i 
láthair a choinneáil ar an gcaighdeán céanna 
agus tarraingíonn sin brú dá réir ar na 
buiséid.  

Leanfaidh an Rialtas, trí Chultúr Éireann, den 
obair maidir leis na cuspóirí a sonraíodh don 
earnáil sa bhliain 2018. 

 

Tograí Caipitil thar lear maidir le Cultúr na 
hÉireann  

Rinneadh Ionad Ealaíne na hÉireann i Nua­
Eabhrac a athfhorbairt le deontas Rialtais 
$9.35 milliún, agus osclaíodh an áis nua de 
scoth an domhain i ndeireadh na bliana 
2021. Is spriocionad suaitheantais atá ann 

Tolü Makay i mbun ceoil ag Ceolchoirm Mhór Lá Fhéile Pádraig ag Ionad Kennedy, Washington DC, 
Márta 2023 © An Roinn Gnóthaí Eachtracha 

agus tairseach ag ealaíontóirí aitheanta agus 
ag ealaíontóirí tús réime de chuid na 
hÉireann maidir le teacht i láthair i Nua­
Eabhrac.  

Tá páirtmhaoiniú á dhéanamh le deontas 
bliantúil cláir ó Chultúr Éireann agus fónann 
an t­ionad mar ardán trínar féidir dul i gcion 
ar an diaspóra agus ar dhreamanna nua 
féachana agus éisteachta sna Stáit 
Aontaithe, agus beidh sé ina mhol ag 
ealaíontóirí óna ndéanfar taisteal níos faide 
ar aghaidh i mbun camchuairte sna Stáit 
Aontaithe. 

Sa bhliain 2019, thug an Rialtas £1 milliún 
de chabhair airgid maidir le hathfhorbairt ar 
Ionad na nÉireannach in Camden, Londain. 
Bíonn ról buntábhachtach leis an ionad 
maidir le healaíontóirí de chuid na hÉireann 
a chur i láthair agus cultúr na hÉireann a 
chur chun cinn sa Bhreatain le clár bliantúil 
de bhearta ealaíne i gcomhar le Cultúr 
Éireann.  Tugadh cead pleanála maidir leis an 
áis nua sa bhliain 2020, cuirfear tús leis an 
obair ar an suíomh stairiúil seo i rith na 

bliana 2023, agus táthar ag tnúth lena 
thabhairt chun críche faoin mbliain 2025. 

I mí Eanáir 2021, seoladh plean straitéise 
ardaidhmeannach de chuid an Centre 
Culturel Irlandais (CCI), príomhionad cultúir 
na hÉireann ar mhór­roinn na hEorpa atá 
suite in ionad stairiúil Choláiste na nGael i 
bPáras.  Plean cúig bhliana atá i gceist atá 
dírithe ar infheistíocht sa ré atá le teacht, cur 
leis an gclár ealaíne agus dlús a chur le 
comhchaidreamh CCI trí chomhar 
straitéiseach páirtithe ar fud na hEorpa.  

 

Oifigigh Cultúir 

Faoin straitéis Éire Dhomhanda, cruthaíodh 
seacht bpost d’Oifigigh Chultúir speisialta 
d’fhonn dlús breise agus leathnú breise ar 
chaidreamh chultúir na hÉireann in ionaid 
faoi leith, eadhon, Londain, Beirlín, Nua­
Eabhrac, Los Angeles, Béising, Páras agus 
Sâo Paulo (ról réigiúnach ag freastal ar 
Mheiriceá Laidineach.) 

Díograis Ionad Ealaíon na hÉireann, Nua­Eabhrac, Meán Fómhair 2021. © Nuala Purcell 

Bunaíodh na poist seo d’fhonn treisiú le 
teacht i láthair cultúrtha na hÉireann ar fud 
an domhain agus cur le toradh camchuairte 
ealaíontóra trí fhaisnéis agus saineolas áitiúil 
a chur ar fáil.  Cuireann bolscaireacht, 
comhoibriú agus malartú straitéiseach i 
réimse an chultúir freisin le feiceálacht, 
tionchar agus dea­chlú na hÉireann chomh 
maith le dlús breise a chothú i gcaidreamh 
déthaobhach.  Beidh tairbhe as an gcur 
chuige seo i ndáil le cuspóir Chultúr Éireann 
camchuairteanna a dhéanamh ar 
bhealaí inbhuanaithe agus lorg carbóin 
ealaíontóirí a mhaolú trí mhúnlaí cónasctha 
camchuairteanna. Comhpháirtíocht idir 
Cultúr Éireann agus an Roinn 
Gnóthaí Eachtracha tionscnamh na 
nOifigeach Cultúir. 

Tar éis tionscnamh píolótach den rath, beidh 
leathnú á thabhairt ar an gclár anois go 
gceaptar oifigigh i seacht bpost breise i rith 
na mblianta 2023/24: san Afraic, sa 
Mheánoirthear, in Oirdheisceart na hÁise, sa 
tSeapáin, i gCeanada, sna tíortha 
Nordacha/Baltacha agus san Eoraip Láir.  

Beidh na poist nua dírithe ar fhorbairt breise 
ar chur chuige na réigiún d’fhonn lorg 
domhanda atá forleathan cothrom a 
thabhairt i gcrích i réimse an chultúir, 
comhchaidreamh níos tréine a chruthú le 
creatchórais áitiúla cultúir, níos mó 
bolscaireachta ar imeachtaí agus feabhas ar 
dheiseanna d’ealaíontóirí na hÉireann. 

 

Oileán Comhroinnte  

Sa bhliain 2022, d’oibrigh Cultúr Éireann leis 
an Aonad Oileán Comhroinnte i Roinn an 
Taoisigh chun Comhrá Oileán Comhroinnte 
a eagrú dírithe ar chúrsaí Ealaíne agus 
Cultúir, d’fhonn treisiú lena mbeadh i ndán 
le Comhaontú Aoine an Chéasta maidir le 
comhoibriú, ceangal agus comhthuiscint a 
fhorfheabhsú i measc dhreamanna ar oileán 

na hÉireann agus comhthoil a chothú maidir 
leis an saol le chéile san am atá romhainn.  

Bhí an plé painéil ag an gComhrá dírithe ar 
dhá théama: 

• na deacrachtaí agus na deiseanna a 
bhaineann le rannpháirtíocht níos 
dlúithe a dhéanamh agus a 
chothú maidir le hiléagsúlacht chultúir 
trí earnáil na healaíne ar an oileán 
comhroinnte; agus, 

• Dreamanna cultúir agus cruthaitheachta 
a chruthú go háirithe tríd an ról tréan a 
bhíonn leis an earnáil pobail agus 
deonach ar fud an oileáin. 

 

Scannánaíocht na hÉireann  

Fís Éireann an ghníomhaireacht náisiúnta 
forbartha maidir le scannánaíocht na 
hÉireann agus an tionscal scannánaíochta, 
teilifíse agus beochana in Éirinn.  Déantar 
infheistíocht i gcumas agus i gcruthaitheacht 
na ndaoine agus san fhiontraíocht.  Tá rath 
ar an oifig nua ag Fís Éireann in Los Angeles 
maidir le cuidiú le hearnáil na 
cruthaitheachta don scáileán chomh maith le 
dlús breise a chothú sa chaidreamh 
cruthaitheachta idir lucht thionscal an 
scáileáin sna Stáit Aontaithe agus in Éirinn.  
Cuidítear freisin le hÉirinn a chur chun 
tosaigh mar láthair scannánaíochta do 
léiriúcháin ón taobh amuigh, an tráth céanna 
a gcuirtear cruthaitheacht agus cumas 
mhuintir na hÉireann chun cinn go 
hidirnáisiúnta. 

Cuidíonn Fís Éireann le scríbhneoirí, 
stiúrthóirí agus comhlachtaí léiriúcháin trí 
iasachtaí infheistíochta a chur ar fáil maidir 
le hobair forbartha, léiriúcháin agus 
dáiliúcháin ar thionscadail scannánaíochta, 
teilifíse agus beochana. B’ionann leithroinnt 
Fhís Éireann don bhliain 2019 agus €20m 
agus tá ardú suntasach tagtha ar an 
mbuiséad go dtí  €37.9m don bhliain 2023. 

Mar gheall ar shíneadh ama Faoisimh 
Cánach faoi Alt 481 maidir le Scannánaíocht 
go dtí an 31 Nollaig 2028 faoi Bhuiséad 
2023, beidh cinnteacht thábhachtach ar fáil 
mar a theastaíonn chun pleanáil a dhéanamh 
i dtionscal na scannánaíochta.   

Síníodh comhaontú maidir le 
Comhléiriúchán Cineamatagrafaíochta idir 
Éirinn agus an Fhrainc i bPáras i mí na Nollag 
2022.  Beidh tairbhe as sin ag an tionscal in 
Éirinn chomh maith le comhoibriú a 
spreagadh idir lucht an tionscail sa dá thír.  
Mar gheall ar an mbonn déthaobhach atá 
faoin gComhaontú, ceadaítear scéalta 
cultúrtha a insint trasna an dá dhlínse, rud a 
fhágann gur féidir dream cumasach níos 
forleithne a thapú, lonnaithe sa Fhrainc agus 
in Éirinn araon.  

 

Spórt 

Tugtar aitheantas sa straitéis Éire 
Dhomhanda don spórt a bheith ar cheann 
de na bealaí tréitheacha chun sinn féin a 
chur i láthair thar lear agus ár bhféiniúlacht 
náisiúnta a chur in iúl.  I rith na mblianta seo 
romhainn, leanfaidh Éire den fheiceálacht a 
chur chun tosaigh ar stáitse spóirt an 
domhain trí imeachtaí ardleibhéil a eagrú in 
Éirinn, mar shampla Corn Ryder 2027, agus 
an aidhm atá againn Euro 2028 a eagrú in 
éineacht leis an mBreatain Mhór. 

Tá i ndán go dtarraingeodh imeachtaí móra 
spóirt idirnáisiúnta a eagrú réimse buntáistí 

eile, idir neartú go gearrthéarmach ar 
chúrsaí eacnamaíochta mar gheall ar 
thurasóireacht go díreach dá bharr agus 
buntáistí spóirt agus sóisialta níos 
fadtéarmaí. 

Is fiú na milliúin euro an margadh 
turasóireachta atá ceangailte le spóirt faoin 
tráth seo.  I rith an chuid eile de ré na 
straitéise seo, beidh imeachtaí clúiteacha 
spóirt á reáchtáil ar oileán na hÉireann, mar 
shampla Craobhchomórtas Oscailte Gailf na 
hÉireann ar ais ar ghalfchúrsa Royal Portrush 
sa bhliain 2025, Corn Ryder in Adare Manor 
sa bhliain 2027 agus sraith chluichí idir 
coláistí Meiriceánacha sa pheil 
Mheiriceánach.  Tugann gach ócáid acu sin 
deis aird a dhíriú ar oileán na hÉireann mar 
ionad laethanta saoire, agus mar ionad den 
scoth maidir le hócáidí spóirt.   

Leantar ag cuidiú le spórt na hÉireann thar 
lear, agus tríd an spórt le dea­bhail colainne 
agus meabhrach agus sóisialta an diaspóra.  

Sa Bhreatain agus i Stáit Aontaithe 
Mheiriceá, cuidíonn Clár an Rialtais maidir le 
Cúnamh d’Imircigh le hoifigigh forbartha 
CLG.  I Nua­Eabhrac, Chicago, San Francisco 
agus Londain, tugadh cúnamh airgid ón 
Rialtas maidir le gnéithe bonneagair do na 
cluichí Gaelacha.   

Is ríshuntasach an forás atá ar CLG ar fud an 
domhain, arna bhrostú leis an gCiste 
Domhanda maidir le Forbairt Cluichí ónar 
maoiníodh 104 tionscadal sa bhliain 2022, 
ardú ó 14 tionscadal deich mbliana ó shin. 

Club CLG India Wolfhounds ag 
traenáil ar Shantipath, Deilí 
Nua © India Wolfhounds 

Cur na Gaeilge chun cinn 

Tá tábhacht leis an nGaeilge maidir le 
ceangal cultúir agus oidhreachta a nascadh 
agus tagann sin i gceist leis an diaspóra ar 
fud an domhain mar go dtreisíonn an teanga 
an ceangal leis an mbaile agus go 
gcothaítear cur in iúl an Ghaelachais ó ghlúin 
go glúin.   Tríd an Roinn Turasóireachta, 
Cultúir, Ealaíon, Gaeltachta, Spóirt agus 
Meán, tá an Rialtas i mbun réimse leathan 
oibre maidir leis an nGaeilge atá dírithe ar 
phobal an domhain.  

Cuireann an Rialtas níos mó ná €1m in 
aghaidh na bliana ar fáil maidir le teagasc na 
Gaeilge i líon is mó ná daichead ollscoil ar 
fud na cruinne. Tá d’aidhm leis an gcistíocht 
sin dea­thoil i leith na Gaeilge a chur chun 
cinn agus a chothú taobh amuigh d’Éirinn 
agus soláthar a dhéanamh d’ardán ar féidir 
teacht ar an nGaeilge agus í a léiriú mar 
theanga idirnáisiúnta.  I rith na bliana 2022, 
ceadaíodh cistí breise i leith na scéime i 
ngeall ar an gcion tairbhe a dhéanamh do 
chur chun cinn na Gaeilge taobh amuigh den 
Ghaeltacht agus thar lear. 

Ollscoil Cathrach Bhaile Átha Cliath, le cistí 
Rialtais, a leag amach Fáilte ar líne, Ollchúrsa 
Oscailte Ar Líne. Tríd an gclár sainiúil 

nuálaíochta seo, is féidir le rannpháirtí dul ar 
aghaidh ó leibhéal tosaitheora go dtí go 
ngnóthaítear céim sa Ghaeilge – agus sin ar 
fad ar líne. Tá 125,000 duine de lucht úsáide 
i líon is mó ná 155 tír a bhain leas as an gclár 
ó cuireadh ar bun é sa bhliain 2018.  

Comhrá ar líne, nó cibear­Ghaeltacht atá i 
dTrasna na dTonnta a tharlaíonn ar Twitter. 
Tá de chuspóir leis an imeacht seo 
caidreamh domhanda a chruthú mar gheall 
ar an nGaeilge tríd an uile dhuine ‘trasna na 
dtonnta’ a airíonn ceangal le hÉirinn a 
spreagadh le teachtaireachtaí ar líne a 
sheoladh i nGaeilge.  Leanann borradh agus 
biseach arís agus arís eile ar an ócáid 
bhliantúil seo a bhíonn ina dhroichead ag 
Gaeilgeoirí thar lear maidir le caidreamh le 
Gaeilgeoirí eile, sa bhaile agus thar lear.   

Tá leagtha amach ag an Rialtas treisiú arís 
eile i rith na bliana 2023 leis an obair le 
comhpháirtithe tríú leibhéal i mbun an 
Ghaeilge a theagasc agus a chur chun cinn 
sa Ríocht Aontaithe, san Aontas Eorpach 
agus i Meiriceá Thuaidh.  Tá de chuspóir ag 
an Rialtas freisin an bhonnchloch atá leagtha 
cheana féin don Ghaeilge ina teanga oifigiúil 
de chuid an AE a neartú agus aird agus 
tuiscint bhreise a chothú ar na deiseanna a 
eascraíonn ón stádas sin don teanga.   

8.7 Oideachas 

Oideachas Idirnáisiúnta  

Ó seoladh an straitéis Éire Ildánach, chuir an 
Rialtas Roinn Rialtais nua ar bun, an Roinn 
Breisoideachais agus Ardoideachais, Taighde, 
Nuálaíochta agus Eolaíochta (RBATNE), 
d’fhonn acmhainn breisoideachais agus 
ardoideachais, taighde agus nuálaíochta na 
hÉireann a fhorbairt ionas go mbaintear an 
acmhainn uile amach.  Tugann an Roinn nua 
deiseanna nua Éire a shocrú ar 
phríomhgheilleagair eolais an domhain ionas 
go gcuirtear bonn daingean faoi fhorás 
inbhuanaithe eacnamaíochta agus 
fostaíochta chomh maith le réimeas a 
thabhairt i gcrích san am atá romhainn lena 
mbaineann ilchuimsitheacht, 
inbhuanaitheacht agus cothroime níos mó.  
Freastalaítear do straitéisí maidir le 
hoideachas idirnáisiúnta, taighde agus 
nuálaíocht a thabhairt le chéile in aon chreat 
cuíchóirithe amháin. 

Sular tharla paindéim COVID­19, bhí dul 
chun cinn iontach déanta maidir le cur le líon 
na mac léinn idirnáisiúnta in Éirinn agus cur 
leis an ioncam taighde ó thíortha iasachta.  
Chuidigh an bheartaíocht sin le gnéithe 
inbhuanaitheachta earnáil oideachais na 
hÉireann a neartú agus chuathas i gcion go 
tairbheach ar an tsochaí i gcoitinne agus ar 
chúrsaí oideachais.  

Ríomhann Indecon Cóimheas Tairbhe le 
Costas (CTC) cothrom le 1.67 maidir le 
geilleagar na hÉireann, comhartha go 
dtagann tairbhe €1.67 as gach €1 costais a 
ghabhann le mic léinn idirnáisiúnta a theacht 
go hÉirinn.  

I rith na bliana anuas go dtí mí Márta 2020, 
bhí 44,229 mac léinn idirnáisiúnta i bhForais 
Ardoideachais (FAO) in Éirinn.  B’ionann sin 
agus ardú níos mó ná 15% i rith an dá 
bhliain ó seoladh an straitéis Éire 
Dhomhanda sa bhliain 2018, agus ardú 

carnach 33.6% ón mbliain 2015 anall. 
Ainneoin srianta taistil mar gheall ar COVID­
19, shocraigh cuid mhór de na mic léinn, go 
háirithe na daoine a bhí ar chlár dhá bhliain 
nó ar chlár trí bliana, fanacht in Éirinn 
seachas taisteal abhaile.  

Cé nach bhfuil figiúirí críochnúla ar fáil go 
fóill, is cosúil gur tháinig ardú tréan ar ais arís 
ar líon na mac léinn sa bhliain 2022.  Cé gur 
tháinig ísliú ar líon na mac léinn anall mar 
gheall ar COVID­19 sa bhliain 2020­2021, 
níor tharla titim chomh géar céanna ar an 
ioncam a ghabhfadh leo sin mar gheall ar 
theagasc ar líne agus ar chláir oideachais 
trasnáisiúnta. 

Leis an leathnú easpónantúil maidir le 
cumarsáid ar líne, tá forás maidir le cláir 
oideachais ar líne á spreagadh.  Cuirtear ar 
an gcaoi sin le réimse an mhargaidh ionchais 
ach d’fhéadfaí freisin baint ó mhúnla lena 
mbaineann mic léinn ag teacht go hÉirinn ag 
déanamh léinn.  

D’fhéadfadh costas comparáide níos ísle le 
hoideachas ar líne, agus a fhurasta a bhíonn 
deis ar líne a thapú, a fhágáil go roghnaíonn 
mic léinn staidéar a dhéanamh in áiteanna 
eile. 

Tá athrú suntasach ar an timpeallacht ina 
dtarlaíonn oideachas idirnáisiúnta in Éirinn 
mar gheall ar an mBreatimeacht.  Ós iomaí 
tréith i gcoitinn idir Éirinn agus an Ríocht 
Aonaithe, bhíodh an dá thír in iomaíocht 
maidir le mic léinn idirnáisiúnta a bhí ag 
iarraidh staidéar a dhéanamh trí mheán an 
Bhéarla i dtír de chuid na hEorpa.  Tá teacht 
ag Éirinn, tír Eorpach ina labhraítear Béarla 
mar theanga dhúchais, ar scéim Erasmus 
agus ar chistíocht taighde an AE, rud a 
fhágann deiseanna nua ar fáil.  

Tá an Rialtas ag obair faoi láthair ar straitéis 
nua maidir le hOideachas Idirnáisiúnta, 
Taighde agus Nuálaíocht a bheidh ina lón 
eolais maidir le hord tábhachta na gcuspóirí 
agus na n­aidhmeanna straitéiseacha go dtí 

an bhliain 2030. Táthar ag tnúth lena 
fhoilsiú i rith na bliana 2023 agus 
brostóidh sé leis an bhforbairt ar earnáil 
an oideachais idirnáisiúnta in Éirinn 
chomh maith le creatchóras a chur ar fáil 
maidir le ceangal caidrimh atá ar bun 
cheana féin, nó a nasctar as an nua, a 
fhorbairt agus a neartú. 

Mar chuid den straitéis nua, leanfaidh an 
RBATNE den chaidreamh a chothú le 
tíortha comhpháirtíochta ar fud an 
domhain. 

Rinneadh measúnacht neamhspleách 
maidir le cur i bhfeidhm na straitéise 
roimhe seo, Irish Educated, Globally 
Connected, a foilsíodh i mí Feabhra 2022, 
agus luadh go sonrach dul chun cinn 
suntasach maidir leis na haidhmeanna 
reatha a bhaint amach, go háirithe:  

• Dul chun cinn maith i ndáil le líon na 
mac léinn idirnáisiúnta agus ioncam 
taighde. 

• Olltionchar móriomlán €2.38 billiún 
in aghaidh na bliana ar gheilleagar na 
hÉireann. 

• Léirítear le meastóireacht costais agus 
tairbhe go raibh cóimheas dearfach 
tairbhe le costas ag rith leis an 
straitéis. 

• Cóimheas costas le tairbhe níos airde 
i ndáil le mic léinn idirnáisiúnta as 
tíortha taobh amuigh den AE. 

• Is dócha go n­eascróidh deiseanna 
nua d’Éirinn ón mBreatimeacht. 

Foilsíodh Impact 2030: Straitéis Taighde 
agus Nuálaíochta na hÉireann i mí na 
Bealtaine 2022. Leis an straitéis uile­
rialtais seo, baintear leas as an 
ngnóthachtáil náisiúnta go dtí seo chun 
forbairt straitéiseach chóras taighde agus 
nuálaíochta (T&N) na hÉireann a thabhairt 
chun cinn as seo go 2030.  

Tá athrú ó bhonn ar an gcomhthéacs 
náisiúnta agus idirnáisiúnta ó aimsir na 
straitéisí T&N roimhe seo agus tá sin le 
sonrú ar chreat straitéise Impact 2030.  

Tá réimsí dúshláin mórthábhachta le sárú 
maidir le geilleagar agus sochaí na 
hÉireann, ina measc an t­athrú aeráide 
agus an gá athrú go dtí sochaí atá 
neodrach ó thaobh na haeráide; claochlú 
eacnamaíochta arna bhrostú ag athrú ar 
réimse na teicneolaíochta agus eile; 
iomaíocht idirnáisiúnta níos géire agus 
éiginnteacht geopholaitíochta; 
soghluaisteacht níos furasta ag daoine 
cumasacha; agus an gá seasmhacht níos 
tréine a chothú sa tsochaí i gcoinne baol 
ó thuairteáil. Faoi Impact 2030 tá T&N 
lárnach maidir le beartaíocht na hÉireann i 
leith na ngnéithe dúshláin seo sna réimsí 
sóisialta, eacnamaíochta agus comhshaoil. 

Faoi Cholún a Cúig in Impact 2030 leagtar 
amach go mion na haidhmeanna maidir 
leis an mbeartas idirnáisiúnta T&N.  Is gné 
den chlár oibre tairbheach maidir le 
comhoibriú ar oileán na hÉireann T&N, 
mar is ea maidir leis an gcomhoibriú Soir­
Siar, agus tá araíocht foráis faoin ngné 
seo.  Faoin gColún seo, féachfaidh 
RBATNE leis an acmhainn is mó is féidir a 
thabhairt i gcrích trí chomhar breise 
trasteorann a chur chun cinn leis an 
gcaidreamh rífhiúntach T&N. Chomh 
maith leis sin, déanfar buanna taighde 
agus nuálaíochta na hÉireann agus na 
hEorpa a thabhairt chun cinn trí cheangal 
leis an Limistéar Eorpach Taighde agus 
Creatchláir Taighde & Nuálaíochta (Fís na 
hEorpa faoi láthair). 

Teangacha Iasachta 

Faoi “Déanann Teangacha Nasc ­ Straitéis do 
Theangacha Iasachta san Oideachas in 
Éirinn 2017 ­ 2026”, tá dul chun cinn déanta 
i réimsí éagsúla chun cur le líon agus 
éagsúlacht na dteangacha iasachta atá á 
dteagasc agus á bhfoghlaim ar fud chóras 
oideachais na hÉireann. 

Tugadh ceithre cinn de theangacha nua 
isteach mar ábhair ar churaclam na 
hArdteistiméireachta sa bhliain 2020 – 
Liotuáinis, Mandairínis na Síne, Polainnis 
agus Portaingéilis ­ agus eagraíodh 
scrúduithe ina leith den chéad uair sa bhliain 
2022. Chuaigh 1,478 dalta faoi cheann de 
na scrúduithe sin (Liotuáinis, 186; 
Mandairínis na Síne, 280; Polainnis, 881; 
agus, Portaingéilis, 131).   

Tá tástáil phíolótach déanta ag an Roinn 
Oideachais, trí Theangacha Iar­
bhunscolaíochta Éireann, i gcomhar le Bord 
Oideachais agus Oiliúna an Chabháin agus 
Mhuineacháin, ar chóras measctha soláthair 
maidir leis an bPolainnis do 17 ndalta 
Ardteistiméireachta i gceithre cinn de 
scoileanna d’fhonn an deacracht a ghabhann 
le líon beag daltaí i scoileanna faoi leith agus 
an teacht ar mhúinteoirí Polainnise a shárú.  
Beidh scrúdú Polainnise na 
hArdteistiméireachta á dhéanamh ag na 
daltaí seo sa bhliain 2023. 

Sa dréacht de chreat Churaclam na 
Bunscoile, luaitear moladh maidir le 
teangacha iasachta a thabhairt isteach do na 
ranganna sinsearacha faoi mar a leagtar 
amach sa straitéis Déanann Teangacha Nasc.  
Foilsíodh an Creat nua i mí Márta 2023.  
Beidh sin ina lón eolais maidir le hobair na 
Comhairle Náisiúnta Curaclaim agus 
Measúnachta i mbun sonraíocht a fhorbairt 
maidir le gach réimse faoi leith den 
churaclam. 

Sa bhliain 2021, seoladh modúl samplach 
teangacha 6 seachtaine don bhunscoil “Say 
Yes to Languages”. Ghlac 470 bunscoil le 
40,000 dalta bunscoile páirt sa tionscnamh 
sin i rith na scoilbhliana 2021/22.  Bhí 13 
theanga i gceist: Fraincis, Spáinnis, Teanga 
Comharthaíochta na hÉireann, Gearmáinis, 
Iodáilis, Mandairínis na Síne, Liotuáinis, 
Polainnis, Portaingéilis, Rómáinis, Arabais, 
Seapáinis agus Tamailis. Tá an tionscnamh 
seo á rith arís i rith scoilbhliain 2022/23. Tá 
síneadh ama go dtí 8 seachtaine i gceist 
agus leathnú go dtí 730 bunscoil chomh 
maith le réimse 16 theanga trí Úcráinis, 
Rúisis agus Eabhrais a chur le clár na bliana 
2022/2023.   

 

 

8.8 Cúnamh Forbartha 
Oifigiúil 

Faoi Bhuiséad 2023, ceadaítear níos mó ná 
€1.23 billiún maidir le forbairt idirnáisiúnta – 
ardú 18% i gcomparáid le figiúirí na bliana 
2022. Seo an tsuim is mó riamh a ceadaíodh 
maidir le clár forbartha na hÉireann – 
Domhan Níos Fearr.    

Tá tairbhe as an ardú seo ag tíortha 
comhpháirtíochta maidir le cuidiú leo teacht 
ó dhrochthoradh na paindéime agus ó 
chásanna aighnis, beart a dhéanamh i leith 
ghéarchéim na haeráide, cur in aghaidh 
thorthaí ginearálta ionradh na Rúise ar an 
Úcráin, agus leanúint den obair maidir leis na 
Spriocanna Forbartha Inbhuanaithe (SFI) 
nó filleadh ar an obair sin. Cé gur cuireadh 
moill ar an dul chun cinn maidir le roinnt de 
na spriocanna sin mar gheall ar COVID­19, 
agus i gcásanna áirithe gur cuireadh ar gcúl 
é, tá Éire tugtha do chion tairbhe a 
dhéanamh maidir leis na spriocanna sa tír 
seo agus thar lear.  Tá béim ar chuidiú ar 

dtús leo sin is faide ar gcúl, trí chur leis an 
idirbheartaíocht maidir le cúrsaí sláinte agus 
oideachais agus leis an gcosaint shóisialta.  
Tá béim fhorghinearálta ag Éirinn ar chás na 
mban agus na gcailíní maidir le gach 
caidreamh comhpháirtíochta agus gach 
beart idirghabhála, agus leanfar de thús áite 
a thabhairt don oideachas ar chailíní, go 
háirithe i gcásanna práinneacha. 

Tá córais curtha ar bun ag Cúnamh Éireann 
d’fhonn a chinntiú go bhfónann Cúnamh 
Forbartha Oifigiúil (CFO) na hÉireann do na 
Spriocanna Forbartha Inbhuanaithe (SFI) a 
thabhairt i gcrích, lena n­áirítear tuairiscíocht 
éigeantach maidir le torthaí SFI tráth na 
measúnachta maidir le forbairt cláir, agus súil 
a choinneáil de réir gnáthchórais oibre ar an 
gcaiteachas i gcomórtas le torthaí SFI.  Tá 
Éire freisin ar na comháisitheoirí don 
chaibidlíocht faoin Dearbhú Polaitíochta 
maidir le Cruinniú Mullaigh SFI na Náisiún 
Aontaithe a bheidh ar siúl i mí Mheán 
Fómhair 2023 i Nua­Eabhrac d’fhonn 
treisiú le gníomhartha domhanda ar mhaithe 
leis an mbeartaíocht i leith na SFI a thabhairt 
ar ais de réir sceidil.  

I bhfoilseachán de chuid na hInstitiúide 
Forbartha Thar Lear le gairid, rangaítear Éire 
ar bharr liosta na ndeontóirí ar “Innéacs an 
Chúnaimh ar bhonn Prionsabail”.  Dírítear 
aird sa tuairisc sin ar bhéim láidir na 
hÉireann ar idircheangal, treisiú leis an 
gcóras iltaobhach agus díriú orthu siúd is mó 
atá i ngátar.  

Sa bhliain 2021, bhí caiteachas Airgeadas 
Aeráide na hÉireann cothrom le €99.6 
milliún, beagnach an t­iomlán gan cheangal 
agus bunaithe ar dheontais, agus ag teacht 

leis na spriocanna SFI.  Réimsí tábhachtacha 
maidir le taidhleoireacht aeráide agus cúrsaí 
airgeadais is ea Dul in Oiriúint agus Cothú 
Athléimneachta maidir le hAthrú Aeráide; 
díriú ar Chaillteanas agus Díobháil; Aigéin 
Inbhuanaithe agus Geilleagar Gorm; agus 
Cúrsaí Aeráide agus Slándála. 

Leagtar amach i dTreochlár uile­Rialtais na 
hÉireann maidir le hAirgeadas Aeráide 
Idirnáisiúnta, arna fhoilsiú i mí Iúil 2022, an 
straitéis d’fhonn spriocanna na hÉireann 
maidir le hairgeadas aeráide idirnáisiúnta a 
thabhairt i gcrích, lena mbaineann níos mó 
ná dúbailt ar chistíocht den sórt sin do 
thíortha atá i mbéal forbartha faoin mbliain 
2025. Tugtar athdheimhniú sa treochlár ar 
dhúthracht na hÉireann maidir le díriú ar 
fhónamh don dul in oiriúint agus don 
athléimneacht maidir leis an athrú aeráide i 
roinnt de na tíortha is mó atá i mbaol ó 
thaobh cúrsaí aeráide, ina measc na tíortha 
is lú forbairt, stáit ar oileáin bheaga atá i 
mbéal forbartha agus stáit leochaileacha. 

Tá ardú géar ar scála an riachtanais 
daonchairdis ar fud an domhain mar gheall 
ar chásanna aighnis agus athrú aeráide.  I 
bhfianaise boilsciú riachtanais, tá ardú 
leanúnach ar chistíocht na hÉireann maidir le 
beartaíocht daonchairdis le blianta beaga 
anuas.  Sa bhliain 2021, ceadaíodh €228 
milliún, agus ardaíodh sin go dtí beagnach 
€300 milliún sa bhliain 2022. Fónann 
cistíocht na hÉireann don daonchairdeas 
don bheartas príomhthábhachta maidir le 
riachtanas a mhaolú.  Cuirtear, chun na 
críche sin, cúnamh daonchairdis ar fáil a 
thugann daoine slán ó bhaol a mbáis i gcás 
riachtanas práinne chomh maith le hoibriú ar 

Tionscadal glanta mianach 
cómhaoinithe ag Cúnamh 
Éireann agus ar bun ag Halo Trust 
i Vítneam © HALO Trust 2021 

mhaithe leis an riachtanas daonchairdis go 
fadtéarmach a mhaolú.  Ciallaíonn sin beart 
a dhéanamh maidir le siocracha agus 
bunchúiseanna agus cúnamh a chur ar fáil ar 
bhealach a chothaíonn buanseasmhacht 
pobail in aghaidh buillí tobanna agus brú de 
chineálacha éagsúla, lena n­áirítear cistíocht 
ilbhliantúil sochóirithe maidir le gnóthaí 
daonchairdis dár bpáirtnéirí sna Náisiúin 
Aontaithe, in Eagraíochtaí Neamhrialtais 
agus i gCumann na Croise Deirge.   

Tá ocras agus easpa cothaithe ar an domhan 
ar scála seachas mar a bhí riamh cheana.  Is 
géire go mór an t­ocras ón mbliain 2019 i 
leith agus bhí beagnach an deichiú cuid de 
dhaonra an domhain ar an ngannchuid sa 
bhliain 2021.  

Tá an ghéarchéim dhomhanda bia casta, 
agus ag dul in olcas.  Tá tionchar uafásach á 
imirt ar chinnteacht bia ag dreamanna 
daoine atá i mbaol ag ísliú sa soláthar 
domhanda bia agus talmhaíochta, ag 
leathadh choinbhleachtaí idirnáisiúnta agus 
logánta, ag cúrsaí aeráide, ag beartais trádála 
bia atá míthairbheach, ag praghsanna 
ardaithe maidir le fuinneamh, agus ag 
boilsciú fiachais.  Tiocfaidh deacrachtaí 
leanúnacha maidir le cinnteacht bia agus 
cothúcháin ar fud an domhain i rith na bliana 
2023 agus ina dhiaidh sin de thoradh ar na 
siocracha idircheangailte struchtúrtha sin. 
Meastar de bharr anailís a rinne Grúpa an 
Bhainc Dhomhanda le gairid go bhféadfadh 
líon na ndaoine ar fud an domhain ar a 
ngoilleann éiginnteacht ghéar maidir le bia 
níos airde ná 1 billiún amach go dtí an 
bhliain 2027 mura ndéantar bearta 
idirghabhála ar an mórscála. 

An chuid eile de ré feidhme na straitéise 
seo, cuirfear arís le ról ceannródaíochta na 
hÉireann le tamall fada anuas maidir le cúrsaí 
ocrais agus cothúcháin ar fud an domhain trí 
theannadh le cur chuige na gcóras bia 
slánchóirithe.  

Baineadh cloch mhíle thábhachtach ar an 
mbealach amach le gealltanais shuntasacha 
maidir le réimsí beartais agus cistíochta ag 
Cruinnithe Mullaigh Domhanda na Náisiún 
Aontaithe maidir le Córais Bia agus 
Cothúcháin ar mhaithe le Forás 2021 ag ar 
gheall Éire €800 milliún maidir le cothúchán 
i rith na gcúig bliana anonn go dtí 2026. Ag 
UNGA 2022, gheall Éire €50 milliún breise 
d’fhonn cur in aghaidh géareasnamh 
cothúcháin ag leanaí, mar bheart i ndáil leis 
an ngéarchéim bia atá faoi athrú, go háirithe 
san Afraic.  

Déanfaidh Éire cion tairbhe maidir le 
comhordú domhanda ar chórais bia a athrú 
d’fhonn dul i ngleic le siocracha 
comhcheangailte le héiginnteacht maidir le 
bia agus cothú.  Cuirfear dlús breise leis an 
gcomhchaidreamh maidir le slándáil bia agus 
cothúcháin ar fud an domhain trí 
chomhpháirtíocht níos dlúithe leis an mBanc 
Domhanda, Banc Forbartha na hAfraice, an 
tAontas Afracach, agus an tAontas Eorpach 
agus ardáin agus eagrais dhomhanda eile, 
ina measc an Clár Domhanda Bia (WFP), an 
Eagraíocht Bia agus Talmhaíochta (FAO) agus 
an Ciste Idirnáisiúnta maidir le Forbairt 
Talmhaíochta(IFAD). Oibríonn Éire i gcomhar 
le CGIAR, comhpháirtíocht taighde 
talmhaíochta dhomhanda, d’fhonn 
beartaíocht taighde agus nuálaíochta a 
thabhairt chun cinn ar mhaithe le córais bia 
a athrú.  Ar leibhéal na tíre féin, is féidir le 
Córais Bia Inbhuanaithe Éireann fónamh don 
athrú le malartú saineolais agus faisnéise. 

Ar leibhéal an AE, bíonn Éire gníomhach i 
bhFoireann na hEorpa trína dtugtar le chéile 
an AE, Ballstáit an Aontais agus na 
hInstitiúidí Airgeadais Forbartha, ina measc 
an Banc Eorpach Infheistíochta (EIB) agus an 
Banc Eorpach Athfhoirgníochta agus 
Forbartha (EBRD).  D’eascair cur chuige an 
chomhair maidir le comhoibriú forbartha as 
beartaíocht dhomhanda Fhoireann na 
hEorpa maidir leis an bpaindéim, trí 

Thionscnaimh Fhoireann na hEorpa a 
ndéanann Éire cion tairbhe ina leith chomh 
maith.  Cé go bhfuil tábhacht leis an COF 
déthaobhach, déanann Éire fónamh freisin 
maidir leis an stiúir ar Fhoireann na hEorpa, 
an soláthraí ba mhó ar domhan maidir le 
COF sa bhliain 2022 agus 43% den iomlán á 
chur ar fáil tríd.  

 

8.9 Síocháin agus Slándáil 
Idirnáisiúnta 

Oidhreacht Théarma na hÉireann ar an 
gComhairle Slándála a Dheimhniú 

Rinne Éire stocaireacht le suíochán ar 
Chomhairle Slándála na Náisiún Aontaithe a 
fháil ar feadh an téarma 2021­2022, faoi na 
téamaí ‘bá’, ‘comhpháirtíocht’ agus 
‘neamhspleáchas’ agus b’ionann toghadh na 
hÉireann agus deimhniú ag an gcomhphobal 
idirnáisiúnta ar luachanna na hÉireann agus 
ar an obair ag cur na síochána agus na 
slándála idirnáisiúnta chun cinn.  

Tháinig clabhsúr le téarma na hÉireann ag 
deireadh na bliana. Leanfar ag cur le 
hoidhreacht an tsaothair a rinneadh ar an 
gComhairle. 

Tá treisiú suntasach mar gheall ar an téarma 
ar an gComhairle Slándála ar phlé na 
hÉireann leis na ceisteanna idirnáisiúnta atá 
ar an gclár oibre, lena n­áirítear 23 comhad 
tíre agus réigiúin, 22 comhad téama, 12 
Feachtas Síochánaíochta de chuid na 
Náisiún Aontaithe, 19 coiste smachtbhannaí 
agus grúpa oibre.   

Trí gach dícheall acu sin, tá dul chun cinn 
dáiríre déanta maidir leis na 
príomhréimsí tábhachta (i) feabhas maidir le 
sainorduithe síochánaíochta, (ii) dul i ngleic 
le haird a dhíriú ar shiocracha a d’fhéadfadh 
a bheith le haighneas, mar shampla cúrsaí 
aeráide agus éiginnteacht bia, (iii) meas ar an 
dlí daonchairdis idirnáisiúnta agus 
cuntasacht a chur chun tosaigh, agus (iv) 
feabhas ó taobh teacht ar dhaonchairdeas ar 
fud an domhain. 

Cothaíodh eolas institiúideach i rith an dá 
bhliain agus cuirtear sin anois i bhfeidhm i 
ndáil le réimse iomlán na hoibre ar fud an 
chraobhchórais taidhleoireachta, na 
hAmbasáidí agus 
Consalachtaí déthaobhacha sa tríú tír, agus 
na misin iltaobhacha  sa Bhruiséil, i bPáras, i 
Vín agus in ionaid eile, agus ag na Náisiúin 
Aontaithe féin mar a bhfuiltear gníomhach i 
mbun ballraíochta i gcónaí agus tugtha don 
eagraíocht.   

Tá obair ghníomhach déanta againn le 
comhaltaí nuathofa na Comhairle Slándála 
(an Eilvéis, Málta, an tSeapáin, Mósaimbíc 
agus Eacuadór), d’fhonn leanúnachas a 
chinntiú ar an gComhairle maidir leis na 
bearta a bhfuil príomhthábhacht againn leo. 
Ag saothrú in éineacht leis an Iorua dúinn, 
maidir le comhad Daonchairdis na Siria, 
socraíodh cúnamh daonchairdis 
ríthábhachtach trasteorann d’Iarthuaisceart 
na Siria sa bhliain 2021 agus arís sa bhliain 
2022.  

Leanfar den cheannaireacht maidir leis an 
dícheall bealach isteach ag lucht 

Coimeádaí síochána as Éirinn a 
bhaineann le MINUSMA (Misean 
Ilghnéitheach Comhtháite 
Cobhsúcháin na Náisiún Aontaithe i 
Mailí) ag múineadh rang faoin dlí 
idirnáisiúnta dá chomhchoimeádaithe 
síochána © Óglaigh na hÉireann 

daonchairdis chuig gach cuid den tSiria a 
chinntiú, mar a rinneadh freisin sa bhliain 
2023 tar éis do chrith talún scrios a 
dhéanamh sa tír sin agus in Türkiye.  
Tiocfaidh ballraíocht na hÉireann sna 
Náisiúin Aontaithe san am atá romhainn faoi 
anáil ar gnóthaíodh de lón eolais agus 
tuisceana i rith an téarma ar an gComhairle 
Slándála, go háirithe maidir le seasamh mar 
iarrthóir sa toghchán maidir le téarma 2027­
2029 ar an gComhairle um Chearta an 
Duine.   

Is fada príomhthábhacht ag Éirinn leis an 
gcás sa chríoch Phalaistíneach faoi 
fhorghabháil.  Bhí béim shuntasach ar an 
gceist i rith théarma na hÉireann ar 
Chomhairle Slándála na Náisiún Aontaithe 
agus beidh sé ina ghné ríthábhachtach den 
chomhchaidreamh maidir leis an mbeartas 
eachtrach san am atá romhainn.  Táthar 
buartha go mór faoin gcás maidir le cearta 
an duine agus le cúrsaí slándála, go háirithe 
maidir leis an ardú ar líon na dtaismeach 
sibhialtach.  Leanfaidh Éire i mbun caidrimh 
le húdaráis Iosrael agus leis na húdaráis 
Palaistíneacha, chomh maith leis an AE agus 
le comhpháirtithe idirnáisiúnta, ag saothrú ar 
mhaithe le bonn a chur in athuair faoi léas 
polaitíochta dáiríre i ndáil le caibidlíocht 
chiallmhar a chur ar bun arís idir na páirtithe 
maidir le seift dhá Stát mar réiteach ar an 
gcás.  Chomh maith le comhchaidreamh 
polaitíochta na hÉireann ar an gceist seo, tá 
clár seanbhunaithe Chúnamh Éireann á rith 
le hÚdarás na Palaistíne, a bhfuil d’aidhm leis 
freastal do riachtanas na ndaoine is mó a 
bheadh i mbaol de mhuintir na Palaistíne an 
tráth céanna a gcuidítear le hÚdarás na 
Palaistíne institiúidí stát na Palaistíne a 
bhunú. 

 

Síochánaíocht Idirnáisiúnta 

I rith na bliana 2022, bhí 560 duine ar an 
meán d’Óglaigh na hÉireann ar mhisin 
éagsúla ar fud an domhain. Bhí daoine 

d’Óglaigh na hÉireann freisin ag fónamh le 
heagraíochtaí idirnáisiúnta agus le 
hionadaíochtaí náisiúnta.  Cailleadh duine 
d’Óglaigh na hÉireann nuair a maraíodh an 
Saighdiúr Singil Seán Rooney agus é ar 
fiannas le seirbhís síochánaíochta na Náisiún 
Aontaithe sa Liobáin i mí na Nollag 2022. 

Is iad na príomh­mhisin thar lear a bhfuil 
daoine d’Óglaigh na hÉireann ar fiannas leo 
faoi láthair Fórsa Eatramhach na Náisiún 
Aontaithe sa Liobáin (UNIFIL) lena bhfuil 
tuairim is 345 duine, agus Fórsa 
Breathnóireachta Díscoir na Náisiún 
Aontaithe (UNDOF) sa tSiria le tuairim is 
130 duine. 

Is le misean UNIFIL sa Liobáin i gcónaí is mó 
atá muintir na hÉireann ar fiannas thar lear.  
Tá saighdiúirí na hÉireann faoi láthair ag 
fónamh le Cathlán i gcomhar idir Éirinn agus 
an Pholainn le UNIFIL.  

Tá naonúr oifigeach de chuid Mhálta ag 
fónamh faoi láthair mar chuid de dhíorma na 
hÉireann le UNIFIL. Tá caidreamh leanúnach 
ag Óglaigh na hÉireann le Fórsaí Armtha 
Mhálta ón mbliain 2009 anall agus cuirtear 
oiliúint daltaí agus oiliúint oifigeach ar fáil do 
dhaoine d’Fhórsaí Armtha Mhálta in Ionad 
Oiliúna Óglaigh na hÉireann. Tá 218 ar 
fiannas ag an bPolainn agus daoine 
d’fhórsaí na hUngáire freisin ar fiannas mar 
chuid de dhíorma na Polainne.  Is gné 
thábhachtach de na feachtais 
síochánaíochta an comhar comhpháirtíochta 
le Stáit eile.   

Chomh maith le misin na Náisiún Aontaithe, 
tá daoine d’Óglaigh na hÉireann ag fónamh 
faoi láthair le misean oiliúna an AE i Mailí, 
(EUTM Mali). Sa bhliain 2013 a imlonnaíodh 
daoine d’Óglaigh na hÉireann den chéad uair 
leis an misean seo. 

Ar na misin eile a bhfuil daoine d’Óglaigh na 
hÉireann ar fiannas leo faoi láthair le ceadú 
leanúnach an Rialtais, áirítear: an misean 
EUFOR sa Bhoisnia agus an Heirseagaivéin 

le cúigear (5); an díorma slándála 
idirnáisiúnta faoi stiúir NATO (KFOR) sa 
Chosaiv le dáréag (12); Eagras na Náisiún 
Aontaithe um Maoirseacht ar Shos Cogaidh 
(UNTSO) le dáréag (12); agus oibríocht 
mhíleata CBSP an Aontais Eorpaigh sa 
Mheánmhuir IRINI le triúr i 
gCeanncheathrú na hOibríochta sa Róimh 
chomh maith le Soitheach Cabhlaigh agus 
criú cúnta a chur ar fáil de réir sceidil i rith 
Mheitheamh/Iúil 2023. Tá breathnóirí agus 
baill foirne eile á gcur ar fáil ag Éirinn freisin 
do mhisin éagsúla eile de chuid na Náisiún 
Aontaithe agus ESCE chomh maith le baill 
foirne arna gceapadh ar fhoireann na 
ceanncheathrún ag na Náisiúin Aontaithe, an 
AE, NATO/CnS agus ESCE.   Leanann Éire 
den dul chun cinn maidir le gealltanais a 
tugadh ag Cruinniú Airí Cosanta 
Shíochánaíocht na Náisiún Aontaithe arna 
eagrú ag an gCóiré i mí na Nollag 2021, ag 
freastal do riachtanais shonraithe na Náisiún 
Aontaithe idir oiliúint agus baill foirne agus 
maoiniú cláir. 

Tá rannpháirtíocht na hÉireann i 
gComhpháirtíocht na Síochána 
ríthábhachtach freisin maidir le comhlíonadh 
na ndualgas i ndáil le coimeádaithe síochána 
gairmiúla a chur ar fáil maidir le bainistíocht 
géarchéime idirnáisiúnta agus feachtais 
síochánaíochta arna sainordú ag na Náisiúin 
Aontaithe agus cur le hidiroibritheacht 
Óglaigh na hÉireann le fórsaí míleata 
gairmiúla eile.   

Bíonn an tSeirbhís Cabhlaigh gníomhach 
freisin i mbun comhchaidreamh domhanda.  
I rith na bliana 2022, thug an LÉ James 
Joyce cuairt go Boston in Massachusetts, 
Portland in Maine agus Halifax in Albain Nua 
mar chuid de chlár na gCuairteanna 
Taidhleoireachta ar Chalafoirt.  

Réitigh na cuairteanna an bealach do shraith 
imeachtaí caidrimh ardleibhéil i réimsí 
polaitíochta, pobail, gnó, oifigiúla agus 
cultúir i gceantar gach ceann de na calafoirt.  

 

Slándáil an Daonlathais agus Smacht Reachta 

Ba ríléir le bliain anuas an bhagairt do 
mheon an daonlathais, meon lena seasann 
Éire agus meon atá ina bhonn faoi bheartas 
eachtrach na tíre.  D’fhéach Éire, ina 
hUachtarán ar Chomhairle na hEorpa di, leis 
an gCúirt Eorpach um Chearta an Duine a 
neartú, smacht reachta a threisiú agus 
slándáil an daonlathais a chur chun cinn ar 
fud na mór­roinne.  

I mbliana, i gcáil an Chathaoirligh ar Choiste 
an ESCE maidir le Gné Chearta an Duine 
agus eile, leantar den obair sin, leis an 
tuiscint nach féidir an tslándáil bhuan a 
chinntiú gan meas ar chearta an duine agus 
dea­fheidhm fhorais an daonlathais.  
Déanfaidh Éire cion tairbhe maidir leis an 
gCruinniú Mullaigh ar mhaithe leis an 
Daonlathas, ag dul i gcomhar leis an 
gCoimisiún Eorpach i mbun cathaoirleachta 
ar Ghrúpa maidir le Daonlathas 
Díospóireachta agus Tionóil Saoránach, ag 
cur taithí na hÉireann in iúl agus ag gnóthú 
lón eolais ó thíortha eile. 

Trí na fóraim iltaobhacha seo, an comhar le 
comhpháirtithe forbartha agus 
comhchaidreamh déthaobhach níos 
forleithne, leanfaidh Éire, taobh istigh den 
Aontas Eorpach agus i réimsí eile, ag 
seasamh ar son chroíluachanna an 
daonlathais, na gceart bunúsach agus an 
smacht reachta. 

Fóram Comhairleach maidir leis an mBeartas 
Slándála Idirnáisiúnta 

Tionólfaidh an Tánaiste Fóram Comhairleach 
faoin mBeartas Slándála Idirnáisiúnta i mí 
Meitheamh 2023. Tabharfaidh an Fóram 
Comhairleach deis plé forleitheadach a 
dhéanamh ar réimse iomlán na ngnéithe den 
bheartas slándála idirnáisiúnta, obair na 
hÉireann san áireamh d’fhonn an t­ord 
idirnáisiúnta bunaithe ar smacht reachta a 
chaomhnú, trí rannpháirtíocht na hÉireann i 
mbearta síochánaíochta, i gcosc 
coinbhleachta agus i gcothú na 
síochánaíochta, agus rialú arm agus dí­

armáil. Beidh aird ar bhagairt de chineálacha 
nua atá ag teacht chun cinn, ina measc 
cibearbhagairt, bagairtí hibrideacha, 
mífhaisnéis agus bagairt do ghnéithe 
buntábhachtacha bonneagair.  Déanfaidh an 
Fóram Comhairleach scrúdú freisin ar phlé 
na hÉireann faoi láthair agus san am atá le 
teacht le Beartas Slándála agus Cosanta an 
AE, chomh maith leis an gcaidreamh reatha 
le NATO trí Chomhpháirtíocht na Síochána.  
Féachfar le tuiscint níos fearr a chothú ar na 
bagairtí a chuirtear roimh an Stát agus an 
ceangal le beartas eachtrach, beartas 
slándála agus beartas cosanta an Stáit agus 
an ceangal idir na beartais sin. 

Bhí ionad ag Éirinn ar Chomhairle 
Slándála na Náisiún Aontaithe ón 1 Eanáir 
2021 go dtí an 31 Nollaig 2022.  

Bhí cur chuige na hÉireann bunaithe ar 
thrí cinn de bhunphrionsabail: Cothú na 
Síochána, Treisiú le Cosc Coinbhleachta 
agus Cuntasacht a Chinntiú.  

Ag teacht leis na prionsabail sin, bhí siad 
seo a leanas le háireamh ar na bearta 
príomhthábhachta sonracha a bhí leagtha 
amach ag Éirinn, sainorduithe 
síochánaíochta, agus béim a leagan ar 
cheisteanna a fhéadann a bheith ina gcúis 
le coinbhleacht,  mar shampla 
cúrsaí aeráide agus éiginnteacht maidir le 
bia, meas ar dhlí idirnáisiúnta an 
daonchairdis agus cuntasacht ina leith a 
chur chun cinn, agus feabhas maidir le 
teacht ar chúnamh daonchairdis ar fud an 
domhain, sa tSiria agus san Aetóip san 
áireamh.  Bhí Éirinn gníomhach maidir le 
gach gné de chlár oibre na Comhairle, 
lena n­áirítear an Úcráin, an Afganastáin, 
Próiseas Síochána an Mheánoirthir, an 
tSiria agus an Iaráin.  

Rinneadh ceannródaíocht freisin maidir le 
beartaíocht na Comhairle i ndáil le cás na 
hAetóipe.  Feidhmíodh mar Áisitheoir 
maidir le Rúin 2231 ó Chomhairle 
Slándála na Náisiún Aontaithe atá ina 
bhonn treise faoin socrú leis an Iaráin faoi 
chúrsaí núicléacha; rinneadh 
cathaoirleacht ar Choiste na 
Smachtbhannaí maidir leis an tSomáil; 
rinneadh ceannródaíocht maidir leis an 
gcomhad faoi chúrsaí Daonchairdis sa 
tSiria; agus rinneadh comhchathaoirleacht 
(le Meicsiceo) ar an nGrúpa 
Neamhfhoirmiúil Saineolaithe faoi Mhná, 
Síocháin, agus Slándáil.  

Rinne Éire freisin (leis an Nígir sa bhliain 
2021) ceannródaíocht maidir leis an obair 
ar Oifig na Náisiún Aontaithe maidir le 
hIarthar na hAfraice agus an tSaiheil 
(UNOWAS). D’oibrigh Éire agus an Iorua 
le chéile i mbun na caibidlíochta maidir le 
bealach isteach ag cúnamh daonchairdis 
don tSiria, cúnamh a thabharfadh níos mó 
ná 3 milliún duine ó bhaol a mbáis.  Sa 
bhliain 2021, rinne Éire 
comhchathaoirleacht leis an Nígir ar an 
nGrúpa Neamhfhoirmiúil Saineolaithe faoi 
chúrsaí Aeráide agus Slándála a rinne 
scrúdú ar an athrú aeráide mar chúis 
brostaithe le coinbhleacht agus 
éagobhsaíocht.   

Ag Éirinn a bhí Uachtaránacht na 
Comhairle Slándála i mí Mheán Fómhair 
2021 agus tapaíodh an deis chun 
comóradh a dhéanamh ar 25 bliain den 
Chonradh um Chosc Cuimsitheach ar 
Thrialacha Núicléacha. 

I gcomhar le Meicsiceo agus an Chéinia, 
cuireadh “Triúracht Uachtaránachta maidir 
le Mná, Síocháin agus Slándáil” le chéile 
faoinar gheall gach tír de na trí cinn leas a 
bhaint as a dtréimhse Uachtaránachta 
chun ceisteanna maidir le Mná, Síocháin 
agus Slándáil a thabhairt san áireamh go 
hiomlán san obair.  Thug Éire an líon is 
mó fós de mhná ón tsochaí shibhialta i 
mbun mionteagaisc ag labhairt go díreach 
le comhaltaí na Comhairle Slándála.  

 

Rinne Micheál Ó Máirtín, an Taoiseach ag 
an am, cathaoirleacht ar Dhíospóireacht 
Oscailte Ardleibhéil faoi chúrsaí Aeráide 
agus Slándála.  Oibríodh go dlúth leis an 
Nígir agus comhpháirtithe eile ar aon 
mheon linn maidir le dréacht de rún faoi 

Cás­Staidéar Éire ar an gComhairle Slándála  

chúrsaí Aeráide agus Slándála.  Cé nár 
glacadh i ndeireadh báire leis an rún, mar 
gheall ar cheart crosta a fheidhmiú don 
Rúis, rinne 113 Ballstát de chuid na 
Náisiún Aontaithe rún na hÉireann a 
chomhthairiscint, rud a léiríonn go n­
aontaíonn mórchuid mhór bhallstáit na 
Náisiún Aontaithe le gníomh níos cinnte 
ag an gComhairle maidir leis an gceangal 
idir athrú aeráide agus easpa slándála. 

Ba é an cogadh san Úcráin ba mhó uilig a 
bhain le hobair na Comhairle i rith na 
bliana 2022. D’éiligh Micheál Ó Máirtín, 
an Taoiseach ag an am, sa Ráiteas 
Náisiúnta le Comhthionól Ginearálta na 
Náisiún Aontaithe sa bhliain 2022 go 
dtabharfaí athchóiriú ar an gComhairle 
Slándála agus tharraing sé amhras ar 

ionad na Rúise ar an gComhairle i 
bhfianaise a raibh déanta ag an tír sin san 
Úcráin. Rinne Éire rúin a chomhthairiscint 
ag an gComhthionól Ginearálta ag 
cáineadh na Rúise mar gheall ar an ionsaí 
mídhleathach gan údar gan chúis in 
aghaidh na hÚcráine.  Tá béim á leagan go 
seasta leanúnach ar an ngá atá le 
foréigean gnéis i rith an choinbhleachta 
seo a chosc.  

Ceanglaíodh le grúpa 40 Stát a chuir an 
cás faoi bhráid na Cúirte Coiriúla 
Idirnáisiúnta agus táthar ag seasamh le 
cásanna na hÚcráine in aghaidh na Rúise 
ag an gCúirt Bhreithiúnais Idirnáisiúnta 
agus ag an gCúirt Eorpach um Chearta an 
Duine. 

Cathaoirleacht á déanamh ag Éirinn ar chruinniú de Chomhairle Slándála na Náisiún Aontaithe, 
Meán Fómhair 2021 © Manuel Elías, NA 

8.10 Sláinte Dhomhanda 

Le súil chun cinn ar an tréimhse as seo go 
deireadh 2025, féachfar le cur leis an 
saothrú, agus le toradh na hoibre sin, maidir 
le cúrsaí sláinte ar fud an domhain, cúrsaí 
sláinte in Éirinn san áireamh, trí chur leis an 
rannpháirtíocht idirnáisiúnta a eascraíonn ón 
seasamh seanbhunaithe i bhfábhar treisiú 
leis an gcóras sláinte; cúram sláinte 
atáirgthe, máithreachais, naíonán 
nuabheirthe agus linbh; agus cosc agus 
cóireáil HIV, eitinne agus maláire.  Cuirfear 
leis na meithle sláinte san Ionadaíocht 
Bhuan leis an AE sa Bhruiséil agus san 
Ionadaíocht Bhuan leis na Náisiúin Aontaithe 
sa Ghinéiv.  Sin d’fhonn leas níos iomláine a 
bhaint as an acmhainn straitéiseach a 
bhaineann le saineolas agus comhordú 
forleathan sláinte faoi láthair ar leibhéal an 
AE, ar leibhéal réigiúnach na hEorpa agus ar 
an leibhéal domhanda.  

Tá an clár nua sláinte de chuid an AE, 
EU4Health, le buiséad €5.3 billiún, níos mó 
ná deich oiread an chláir a chuaigh roimhe.  
Ar an gcuma chéanna, tá ról níos tréine 
maidir le comhordú agus gníomhú de chuid 
an AE maidir le cúrsaí sláinte á leagan amach 
leis an togra ardaidhmeannach maidir le 
hAontas Eorpach Sláinte.  Leanfaidh Éire de 
phríomhthábhacht a leagan ar 
rannpháirtíocht luath straitéiseach i 
dtionscnaimh an AE.  Bhí Éire 
rannpháirteach freisin san fhorbairt ar 
Straitéis Sláinte Dhomhanda nua an AE a 
seoladh i mí na Samhna 2022. 

I mí na Nollag 2021, d’aontaigh comhaltaí na 
hEagraíochta Domhanda Sláinte (EDS) tús a 
chur leis an gcaibidlíocht maidir le 
coinbhinsiún d’fhonn cosc paindéime 
domhanda a threisiú, chomh maith leis an 
ullmhúchán agus an bheartaíocht i leith 
paindéime.  Tá Éire gníomhach i mbun na 
gcainteanna sa Ghinéiv agus sa Bhruiséil. 

 

8.11 Athrú Aeráide 

Leagtar amach plean mionsonraithe i bPlean 
Gníomhaíochta an Rialtais maidir leis an 
Aeráid 2023 (PGA23) d’fhonn beart 
cinniúnach a dhéanamh maidir le maolú 51% 
ar an astaíocht iomlán gás ceaptha teasa 
faoin mbliain 2030 agus an tír a chur sa 
riocht gur féidir neodracht ó thaobh na 
haeráide a bhaint amach tráth nach 
deireanaí ná an bhliain 2050, faoi mar a 
leagtar síos in Acht na hAeráide 2021. Beidh 
comhar oibre ar leibhéal an AE agus ar an 
leibhéal idirnáisiúnta de dhíth chun an sprioc 
ardaidhmeannach sin a bhaint amach.  

Faoi PGA23, tá bearta taidhleoireachta agus 
airgeadais aeráide na hÉireann dírithe go 
sainráite ar riachtanas na dtíortha agus na 
ndreamanna daoine is lú atá freagrach as 
athrú aeráide a tharraingt, is mó a bhfuil le 
cailliúint acu leis agus atá gann in acmhainní 
chun beart a dhéanamh agus dul in oiriúint 
do chora nua.  Tá béim ag Éirinn i gcónaí ar 
an dul in oiriúint faoi stiúir lucht na háite, 
agus cistí á sreabhadh chuig dreamanna atá i 
dtús an chatha mar a bhfuil athrú aeráide ag 
dul i bhfeidhm.  Táthar ag díriú freisin ar 
aigéin inbhuanaithe, ar thorthaí an athraithe 
aeráide maidir le síocháin agus slándáil ar 
fud an domhain chomh maith leis an gceist 
maidir le Caillteanas agus Damáiste. 

Tabharfar níos mó ná dúbailt, go dtí €225 
milliún in aghaidh na bliana ar a laghad, ar 
chaiteachas na hÉireann maidir le 
hAirgeadas Aeráide i gcrích faoin mbliain 
2025. Tabharfar aeráid­díonacht i bhfeidhm 
maidir leis an gCúnamh Forbartha Oifigiúil ar 
fad. 

Bhí ról lárnach ag Éirinn i meitheal an AE a 
d’oibrigh ar Chaillteanas agus Damáiste le 
18 mí anuas go dtí COP27, agus i rith COP 
féin, d’fhonn an comhaontú stairiúil a 
thabhairt i gcrích maidir le socruithe 
cistíochta i ndáil le Caillteanas agus 
Damáiste, agus a chinntiú go mbeadh 
forálacha san áireamh maidir le díriú ar na 

tíortha i mbéal forbartha is mó atá i 
gcontúirt ón athrú aeráide.  Leantar den ról 
lárnach i ndáil leis an réimse seo, tríd an 
gcomhaltacht – le suíochán i gcomhar idir 
Éirinn agus an Ghearmáin – ar an gCoiste 
Eadramhach maidir le Caillteanas agus 
Damáiste  a cuireadh ar bun chun na 
socruithe cistíochta a chur i bhfearas 

Le súil ar an am atá le teacht, tá earnáil 
calafoirt agus loingis na hÉireann ag oibriú ar 
mhalairt breosla a úsáid i gcomhréir le 
Pacáiste Fit for 55 an AE.  Beidh ceangailte 
ar an gcuma chéanna ar earnáil na 
heitlíochta coinníollacha nua a shásamh a 
eascraíonn ón bPacáiste Fit for 55 i ndáil le 
breosla eitleáin inbhuanaithe agus treisiú le 
Scéim Trádála Astaíochtaí an Aontais 
Eorpaigh. 

Pléitear i Straitéis Trádála agus Infheistíochta 
an Rialtais le ceisteanna aeráide agus 
inbhuanaitheachta trí chur chuige 
uileghabhálach maidir leis an mbeartas 
trádála a leagan amach atá bunaithe ar 
phrionsabail.  

Ligfidh cur i bhfeidhm na Straitéise, agus na 
seacht gcinn de bhearta príomhthábhachta, 
d’Éirinn na cuspóirí trádála agus 
infheistíochta a thabhairt i gcrích, cur leis an 
easpórtáil le haird ar 
chúrsaí inbhuanaitheachta, dlús agus leathnú 
a thabhairt ar an gcaidreamh trádála le 
comhpháirtithe éagsúla, fostaíocht ar 
ardchaighdeán a chothú, agus bonn 
daingean a chur faoi chúrsaí geilleagair. 

Straitéis uile­rialtais is ea Éire Dhomhanda, a 
léirítear an dúthracht ina leith i gClár an 
Rialtais, Ár dTodhchaí le Chéile. 

Tá Grúpa Oifigeach Sinsearach, faoi stiúir 
Roinn an Taoisigh, a dhéanann maoirseacht 
ar chur i bhfeidhm na straitéise.  Tagann an 
grúpa sin, ar a bhfuil ionadaithe ó na Ranna 
Rialtais seo a leanas, le chéile go tráthrialta: 

• An Roinn Talmhaíochta, Bia agus Mara 

• An Roinn Leanaí, Comhionannais, 
Míchumais, Lánpháirtíochta agus Óige 

• An Roinn Cosanta 

• An Roinn Oideachais 

• An Roinn Fiontar, Trádála agus 
Fostaíochta  

• An Roinn Comhshaoil, Aeráide agus 
Cumarsáide 

• An Roinn Airgeadais 

• An Roinn Gnóthaí Eachtracha 

• An Roinn Breisoideachais agus 
Ardoideachais, Taighde, Nuálaíochta 
agus Eolaíochta 

• An Roinn Sláinte  

• An Roinn Caiteachais Phoiblí agus 
Athchóirithe  

• Roinn an Taoisigh 

• An Roinn Turasóireachta, Cultúir, 
Ealaíon, Gaeltachta, Spóirt agus Meán 

• An Roinn Iompair 

Bíonn ról buntábhachtach le 
Gníomhaireachtaí Stáit agus le 
Gníomhaireachtaí eile Rialtais i gcur i 
bhfeidhm na straitéise. 

Leanfaidh Grúpa na nOifigeach Sinsearach 
den mhonatóireacht ar a dtarlaíonn agus 
déanfaidh an Grúpa sin comhordú freisin 
maidir leis an athbhreithniú críochnúil ar an 
Straitéis ar a tabhairt chun críche ag 
deireadh na bliana 2025.  

9 Monatóireacht ar an Straitéis Éire Dhomhanda a Chur i 
bhFeidhm 

